
	ХҮНИЙ БЯЦХАН ҮР – ДИТТЕ - 4

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1971 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ДЭД ДЭВТЭР

	
I : ТОМ КЛЯУСИЙН ЭЦЭС

	Загасчдын тор хатааж агсан талбайг гуанзны эзэн худалджээ. Хэрэв далай худалдсан гэвэл тэд төдий л юм санахгүй байв. Гэтэл тэрхүү талбайг аль дээр үеэс бүр тосгон буй болох цагаас эхлэн үеэс үе дамжин өвс ногоог нь арилган өөш тороо хатаан, нүх сүвийг нь янзалж засдаг байжээ. Шон хатгасан газар тороо цэвэрлэдэг байсан тул бяцхан дов бий болж зөрөг зам үүсжээ. Хатаах талбай нь нийтийн хөрөнгө болон хэн ч түүнийг өмчлөхийг боддоггүй байв. Түүнд тулсан эрэг орчим газартайгаа тэртээ нэгэн цагт газар ч хүртэл нийтийн хөрөнгө байсны дурсгал болон үлджээ. Тэрхүү талбай дээр хүүхдүүд тоглож, хүүхнүүд цуглан ярьж хөөрөх гол төв газар болдог байв. Хэн ч гэсэн тэр талбай дээр загасныхаа хэрэгсэл хадгалах пин босгож завь юугаа хөмрөн тавих буюу нэг үгээр хэлбэл хувьдаа тэр талбайг ямар нэгэн аргаар эзэмшихийг зүрхэлдэггүй байжээ.

	Гэтэл гуанзны эзэн түүнийг шууд худалджээ. Хэзээ ч түүний өмч хөрөнгө болж байгаагүй зүйлээс хэдэн мянган кроны ашиг олсон гэлцэнэ.

	Загасчид анх удаа мухардмал нойрноос сэргэн гуанзны эзэн дэндүү авирласанд илтэд дургүйцэв. Тэд хэсэг бүлгээрээ цуглан ярилцаж, уурлаж, тарж явсаар эцэст хотод хүн явуулж өмгөөлөгчтэй зөвлөхөөр болов. Гэвч гуанзны эзэн яах ч аргагүй бүх юмыг завшиж чадсан байжээ. Гуанзны эзэнд зөвхөн тэр талбай бүү хэл загасчдын үеэс үе дамжсан бүх тосгон тэр чигээрээ эзэмшил нь гэсэн бичиг иржээ. Харин загасчид гуанзны эзний найрсаг эевэргүү зангийн ачаар газар эзэмших татвар төлж байгаагүй жирийн хөлсний амьтад мэтээр хэрэг эргэжээ. Гуанзны эзэн тэднийг дуртай өдрөө хөөж болох байжээ.

	Яаж ийм явдалд хүрэв ээ? Яагаад тэр вэ? Гуанзны эзнийг ядаж олигтойхон чимхэх зоригтой хүн олдсон ч болоосой. Зарим нэг нь бага сага буулт хийж, зарим нь санаандгүй хөлчүүрхэж зарим нь зүсэм талхны улмаас хамаг эрхээ алджээ. Гуанзны эзэн урьд өмнө цаас барьж гүйн зарчмын учир гарын үсэг зур гэж гүйдэг байжээ. Загасчид ч олигтой уншиж чадах биш ер нь унших ч хэрэг юу бил ээ? Хэн нэгэн зүрхтэй нь гуанзны эзний тэр цаасны учрыг олохоор унших гэсэн бол тийм хүн дахин гуанзны эзэнтэй мэндлэх хэрэггүй байжээ.

	Загасчид тэрхүү талбайг худалдсан явдалтай эвлэрч эс чадав. Харин Диттегийн цагаасаа өмнө гунигтайгаар буцаж ирсэн явдал тэр удаа төдий л их шуугиан тарьсангүй. Хүүхнүүд тэр «нүглийн байшинг» хяламхийн харж шивэр авир ярих боловч онц ёжилсон шинжгүй ажээ. «Нүгэлт байшин» хэмээх хоч урьдын адил нөлөөгөө гээж, тосгоныхон бүгд зөөлөн сэтгэлтэй болсон мэт.

	Хаврын ус газарт шингэж тосгон хүрэх зам хатах үес хотоос төмөр утас, шон зөөж, хатаах талбайг тойруулж эхлэв. Гуанзны эзэн нэгэн намхан хүнтэй хамт урагш хойшоо гүйж газар хэмжинэ. Ярилцах тэр намхан хүн хотын наймаачин гэнэ. Далайд бүр тултал хашаа барив. Загасчид хатаах талбайгаа цэвэрлэн өөрөөр амьдрах болсон нь эх орноосоо хөөгдсөн мэт сэтгэл төрүүлнэ. Эрэг дагуу эрх дураараа явдаг байснаа больж шууд шулуун явах зам хаагджээ. Загасчид шинэ тойруу зөрөгт дасаж чадахгүй хашааг хэдэнтээ нурааж дахин босгохыг үзжээ.

	Тун гомдмоор байсан боловч бас сонирхолтой байв. Тэрхүү талбайг худалдаж авсан хүн нь мөнгөө хийх газраа олж ядсан их баян бололтой. Энэ элст талбайг юунд нь болж худалдаж авна вэ? Тэр хүн энд ордон барьж, бас элсэн дунд цэцэрлэг тарих юм гэнэ. Гуанзны эзний бэлчрээс хөрс авч суулгах гэнэ. Бэлчир нь төдий их бус шүү дээ.

	Хавар оройхон ойролцоох хотоос тоосго, банз гуалин авчрав. Зөөгчид ачаагаа эрэг дээр буулгасан тул элсэн дундуур Том Кляус түүнийг чирдэг болов. Наймаачин эр өдөр өнжин өөр өөр хүнтэй ирж урт хэмжүүрт метр барьж гүйн гурван хөлтэй дурангаар дурандан алаг мод барьж гадас шааж явна. Тэдний гарт эвхээтэй урт цаас үзэгдэх бөгөөд түүнээ элсэн дээр дэлгэн ярилцаж байна. Тэр бүхэн онцгой сонин байв. Хүүхдүүд өдөржин хашааны орчим зогсож ажиглана. Нүд цавчихгүй ширтэхийг бодох тул хаврын салхинд нулимс гүйлгэнэнэ. Өмд хувцас нь норовч хүүхдүүд үл хэрэгсэн сууна. Хүүхдүүдийн хэн нэг нь гэнэт хашхиран гэрээдээ гүйнэ. Тэд ихэвчлэн орой болтол сууна.

	Жижигхэн Поуль ч бас эндээс салахгүй байв. Тэрээр саявтархан долоон настай болсон, сургуульд удахгүй явах тул цагийг дэмий үрэхгүй гэсэн мэт байна. Тэрээр хашаа тойрон өдөржин явах нь уйтгартай мэт санагдсан тул дараах өдөр нь хашаа давж оров. Тэнд зогссон улсын хэн нэг нь барьж байсан цаасаа салхинд алдав. Ямар нэгэн шалтаг эрж байсан Поуль төдхөн зуур үсрэн орж цаасыг барьж авав. Ийм учралаар хашаанд орсон тул түүнийг хөөж гаргах санаа тэр хүмүүст төрсөнгүй.

	Поуль тэр хүмүүст туслахын тулд хэмжүүрийг нь барьж гүйнэ. Сэрине үүднээсээ түүнийг дуудсан боловч дуулаагүй мэт байв. Эцэст нь түүнийг хоолоо ид, юманд явуулна гэж шалтаг заан арай гэж дуудаж аваачин нэг үгээр хэлбэл түүнийг загнажээ.

	— Одоо чи орой болтол гэрээс гарахгүй шүү гэж Дитте ширүүн зандрав.

	Сэрине юу ч хэлээгүй, тэд хараагүйг далимдуулан Поуль дахин алга болсон байв. Яах ч аргагүй байжээ.

	Томчууд нь гаднын хүмүүсийг хөндийхнөөс харж ихэвчлэн цонхны цаанаас хаалганы завсраар шагайх бөлгөө. Ингээд л Копенгагеныхан ирдэг байж! Хүрээд ирдэг байна шүү. Харсаар байтал хоёул гурвуулхнаа байж хамаг юмыг өөрчиллөө.

	Нэгэнт энд тэд үзэгдсэнээс хойш яах ийхийн завгүй «бясаа шиг олон» болно гэж тэд ярилцана. Тэднээс сайныг хүлээлтгүй байв.

	Том Кляусийн хувьд шинэ зочдоос горьдох юмгүй байв. Эзнийхээ гараас хөндийрөн гуанзны эзэнд талхиулахдаа хэдийг хүнд хэцүү байсан боловч нүднээс далд байв. Гэтэл одоо түүнийг эзнийх нь нүдэн дээр зовоох болов. Ачаатай тэрэг элсэн дээгүүр чахран, тэрэгчин нь хараан зүхэж, ташуурын тас нясхийх дууныг сонсохгүй байх аргагүй байлаа. Бяцхан Эльза үүнийг хараад уйлна. Дитте цонхоо нээгээд аавыгаа дуудна. Ларс Петер гэртээ байх үедээ гүйн очиж ачаатай тэрэгний араас түрж өгнө. Заримдаа тэрэгчин залууг хараан загнаж улам уурыг нь хөдөлгөнө.

	Элст газраа худалдаад хүний ачаа зөөхийг үзвэл гуанзны эзний хэрэг явдал тааруухан бололтой. Уг нь юм бүхнийг өөртөө хурааж сурсан билээ. Гэвч энэ бүхнээс төдий л дэвжсэнгүй бололтой. Тэрээр өрнөөс гарахгүй, бараг өдөр бүхэн хот руу мөнгөнд явна. Айл амьтнаар гүйж загасчидтай уулзан ан ав их хийхийг ятгана. Тэд ам өгөх боловч урьдын адил хайнга хэвээр байв.

	— Бидэнд ямар ч байсан ашиг байх биш. Дэмий загас үргээгээд яах вэ гэж Ларс Петер ярина.

	Гуанзны эзэн эхнэрийн австай учирсан түүхээс хойш олигтой дээрдсэнгүй. Онц ашиг орлого олохыг больжээ. Хаврын шуурганаар хэд хэдэн хэрэгслээ алдаж, өвөл мөсөн дор нэг завиа хэмх даруулжээ. Энэ бүхэн ялимгүй гарз боловч түүнийг сэхээ авуулахгүй байв. Шинэ завь ч авсангүй, урьд нь голоод хаясан хуучин завийг сэлбэн хэрэглэх болов.

	Гуанзны эзэн хоёр амтай буу мөрөвчилснийг үзвэл шувуу агнах гэж яваа бололтой. 

	Түүний данхар толгой гэнэт үүдэн дээр харагдав. Дитте өөрийн эрхгүй гингэнэн эхийнхээ гараас барив.

	— За одоо хоёулаа бие биедээ туслан хөдөлдөг бол оо шив дээ? гэж найрсгаар хэлээд гал тогооны ширээн дээр хэлхээтэй зэрлэг шувууны мах шидэв. — Дитте бас гингэнэдэг хэвээр юм уу. Уг нь айлд очиж гингэнэхээс айхаа больсон баймаар юм. Тийм тийм... Дитте тоосго буулгахад тусалж болох юм шүү дээ. Тэнд хүн дутаад байгаа юм. Дитте ч их том болж хэмээн гуанзны эзэн урьдын адил морин шүдээ ярзайлган хөндий байдлаар хэлж байв.

	Тэгээд хариу хэлэхийг ч хүлээсэнгүй гарч явлаа. Түүний исгэрсэн амьсгаа холдон холдтол нь дуулдсаар байв.

	Дитте түүний үгнээс цочин барайв. Хэсэг зогсож байснаа Дитте шатан доорх пингээс таараар хийсэн хормогчоо аваад хаалган зүг гэлдрэв. Түүний нүдэнд айж эмээсэн байдал илэрнэ.

	Сэрине эргэн хараад охиныхоо алгуурхан хөдлөхүйд гайхан нэг минут хэртэй урьдын адилаар гөлрөн харснаа, охиноосоо хормогчийг нь авлаа.

	— Би явъя гэж Сэрине хэлэв.

	— Намайг яв гэсэн шүү дээ гэж Дитте үгийг нь таслав. 

	Эх нь өөр юу ч хэлсэнгүй хормогчийг нь өмсөөд явлаа. Дитте түүнийг энхрийлэн харсаар хоцров. Үнэндээ Дитте энэ удаа танил айл амьтнаараа хөл болж хэссэнгүй. Ер нь гэрээс гарах дургүй байв. Ларс Петер, Сэрине хоёр түүнийг муу нүднээс хамгаалахыг эрхэмлэжээ. Дитте гэртээ үлдэж эхийнхээ хийдэг гэрийн хар бор ажлыг хийх болов. Сэрине ч яс арьс болж ядарсан байлаа.

	Дитте цонхоороо харна. Гацааны эзэгтэй нар элсэн дээр элдэв юм хаях гэж хааяа гарч үзэгдэнэ. Хүүхдүүд хуучин хатаах талбай орчим эргэлдэж, эрчүүл завь зогсоол дээр ажиллаж байна. Барилга дээр хэдэн өрлөгчин ажиллаж байв. Тэд буурчийн газар хоноглож, гуанзанд хооллоно. Тэд бол гуанзны эзний зоогийн газар нийтийн хамт нэгэн тогооноос хоол идэхийг татгалзаж, өвсөн дээр хоноглохыг дургүйцсэн социалист хэмээх улс байв. Дитте тэднийг сониучхан ширтэнэ. Гал тогооныхоо өрөөний цонхоор харвал эх нь ханиалгаж бүгшиж тэргэн дээрээс тоосго буулгаж байгаа үзэгдэв. Сэринегийн хувьд тэр бол хүнд ажил байв. Чадал нь ер хүрдэг болов уу! Кляус морь нь өдөржингөө хомуут дороос үл гарах тул хамгийн зовж байгаа нь илт байв. Нэг тэргэн дээрхийг буулгаж байхад өөр тэргэнд сэлж хөллөх тул амьсгаа авах ч зав өгөхгүй байлаа. Ийнхүү түүнийг гурван тэргэнд ээлжлэн хөллөж байв.

	Морь, дахиад шавар шавхайтай гүн шуудуунд шигдэв. Тэрэгчин залуу морио ташуураар ороолгож байгаа нь Расмус Ольсены гэрийн тэртээгээс сонсогдож байв. Дараа нь ташуурынхаа модоор балбаж эхлэв. Гэвч морь нь ачаагаа хөдөлгөх санаатай зүтгэх боловч, тэрэгний дугуй шаварт гүн шигдсэн тул хөдөлсөнгүй. Тэрэгчин морины өмнө гүйж гараад цээж, урд хоёр хөл рүү нь өшиглөж, тэргэн дээрээс банз аван ууц руу цохиж үзэгдэв. 

	Дитте хорвоогийн хамаг бүхнийг мартан хашхирсаар гэрээс гүйж гарав.

	Завь зогсоолын тэртээгээс модон шаахайгаар Ларс Петер занан гүйж байв.

	— Болиоч яргачин! гэж хашхиран нударга занган гүйж явна. 

	Кляус ухасхийсэн боловч урд хоёр хөл нь нойтон элсэнд гүн шигдэв.

	— Ачаагаа түшээч, золиг чамайг гэж Ларс Петер хашхирсан боловч нэгэнт хожимджээ. Ачаа нь морины нуруун дээр унаж хүзүүг нь хүртэл дарав. Ларс Петерийн уур дорхноо шатаж, тэрэгчнийг багалзуурдан авч базаж алахад дөхөв.

	— Аав аа! гэж Дитте айн хашхирав. 

	Ларс Петер залууг тавиад морин дээрээ очив. Урд хоёр хөл нь элсэнд шигдэн ачаанд дарагдсан Том Кляус нь хүндээр амьсгаадан тэрийн хэвтэнэ. Завь зогсоол, барилга дээрээс хүмүүс гүйлдэн ирж, морийг нь суллаж босгоход Ларс Петерт туслав. Ларс Петер элс ухаж хөлийг нь сугалав.

	— Хуучин анд минь бос гэж цулбуураас нь хөтлөв.

	Кляус өндийж эзнээ уйтгартай нүдээр харсан боловч толгойгоо дахин унагаж хүндээр амьсгалав. Урд хөл нь хугарсан байжээ.

	— Буудахаас өөр замгүй болжээ гэж Ларс Петер шүүрс алдав.

	— Уухай! Тэгвэл адууны махтай болох нь ээ! гэж тосгоны хүүхдүүд баярлан бархиралдахад «нүгэлт байшингийн» хүүхдүүд уйлж байжээ.

	Гуанзны эзэн ирж өөрөө Кляусийг буудан алав. Дараа нь тэргэн дээр ачаад гуанзны эзэн өөрийнхөө хашаанд аваачуулав. Ларс Петер тэргэн дээр тавихад нь туслан тэрэгний хойноос даган явж, өөрөө арьсыг нь өвчих гэж боджээ.

	— Би тухайн үедээ яргачин байж үзээгүй боловч, Кляус мориныхоо сүүлчийн энэ ажилд нь тусалж болохгүй юм гэж үү? хэмээн Сэринед өөрийгөө цагаатган ярьжээ.

	Сэрине ч үг дуугарсангүй, бодвол бас зөрсөнгүй бололтой.

	Морины махыг хуваах өглөө Сэрине баахан сэргэж хүүхдүүддээ том сагсан сав бариулан гүйлгэв.

	— Олигтойхон мах олж ирэхийг бодоорой. Бусдыг бодвол бидэнд арай өөр байх байлгүй гэж тэрээр хэлжээ.

	Тэр өдөр нь Ларс Петерт өдрийн хоолонд чанасан мах тавьж өгчээ. Тэрээр ийм хоол ойрдоо идээгүй байв.

	— Хачин юм шүү. Хэчнээн туранхай зүдэрсэн мал байлаа. Мах нь юутай амттай юм. Ёстой сайхан мах байна даа! Чи ч гэсэн сайн идэж үз. Адууны мах цээж муутай хүнд сайн гэдэг... Үүнээс өөр ийм амттай мах олохгүй биз!.. Хүүхдүүд минь идэцгээ, идэцгээ, бид өдөр бүхэн ийм мах зооглох биш! гэж Ларс Петер тоглож байв.

	Энэ нь уй гуниг холилдсон инээд байлаа.

	Хөвгүүд нь мөн л бахь байдгаараа бэлтрэг мэт өлссөн ажээ. Харин Диттегийн хувьд ер нь хоолонд муу болсон байлаа. Эльза аман дахиа хэчнээн зажлавч ер залгиж чадахгүй бувтнах нь инээдтэй! Мах нь тэр чигээрээ аманд нь хөөчихсөн мэт санагдана.

	— Яасан хачин юм! гэж хэлээд Эльза гэнэт орилов.

	
II : ДАХИН ГЭРТЭЭ

	Сэрине дуу шуу ч үгүй болж ажлаа л оролддог байв. Тэнхээ чадал нь ч харьж дээ. Шөнөдөө хүчтэй ханиалган хөлс нь цувна. Сэринег оройн хоолны дараа шууд хэвтүүлж байхаар Ларс Петер, Дитте хоёр ярьж тохирчээ. Гэвч Сэрине хол газар зовж зүдэрч байж гэр орныхноо хүндлэх асрах сэтгэлтэй болсон тул хэзээний л хийх юмаа олдог байлаа. Гэлээ ч түүнийг гамнах хэрэгтэй байв.

	— Ханиад л хүрчих вий. Харваас цээжнээс нь л бүгшүүлээд байх шиг санагдах юм. Маалингын чанасан үр өгвөл яадаг бол? Уг нь ханиаданд сайн гэх юм гэж нэг орой Сэринег хэвтэхээр явсан хойгуур Ларс Петер Диттед хэлжээ.

	Дитте үүнийг онц таашаасангүй.

	— Ээж юм идэхгүй шахам, тэгээд бас дотор нь үргэлж эвгүй болж байх юм. Гэдэс дотор нь л муудсан байх.

	— Цээж нь өвдөж байна гэж би бодох юм. Ханиалгаж байгааг нь хараач! Элсэнд шигдсэн завь шиг цээж нь хэрчигнэж дуугарч байх юм. Энэ чинь шоронгийн чийгтэй хонгилоос л тэр шүү дээ. Өөрөө ч тэгж боддог юм. Шоронгийн хананаас заримдаа ус дусалж байсан гэдэг.

	— Тэнд байсан тухайгаа ээж ярьсан гэж үү? хэмээн Дитте гайхна.

	— Тийм ч их юм яриагүй ээ. Заримдаа үг цухуйлгадаг юм. Сэтгэлийн зул нь бөхчихсөн юм шиг ихэвчлэн таг дуугүй явдаг болжээ гэж Ларс Петер санаа алдаад, Диттегийн ширээн дээр тохойлдсон гарыг барьж, — Чиний бие чинь зүгээр үү? гэж асуув.

	Юу л гэж ойлговол ойлгог гэсэн мэт Дитте амандаа нэг юм бувтнав.

	— Намайг гацаа руу явж хэрэггүй гэж чи зүтгээд байна уу? Би тэр муу завхай хүүтэй нь уулзаж нэг сайн болгож өгмөөр байх юм. Шүүхээр хөөцөлдөөд ямар ч ашиггүй. Харин муу золигийг өөрийн гараар элдэх хэрэгтэй!

	— Карл завхай биш, зүгээр л зүрх зориггүй зовлонтой амьтан гэж Дитте амандаа аяархан үглэв.

	— Завхайгүй гэнэ ээ... Юу гэсэн үг вэ! Очиж үзэх юм хуна... За яах вэ. Тийм зулбадас бас шүтлэгтэй хүн болж шашны «ярианд» суудаг гэнэ ээ? Хачин юм, харин чамайг яаж шүтлэгтээ урвуулаагүй юм!.. гэж Ларс Петер гэнэт уур нь шатсанаа барьж — За, за яах вэ! Чиний хэрэг. Чи өөрөө шийд. Уг нь чамд баярлаад байх юмгүй л баймаар юм. Муу золигуудыг мөнгийг нь тоншиж чамайг ажилд оруулбал зүгээр сэн гэж тайвшран хэлжээ.

	— Тэд чинь өөрсдөө ч мөнгөгүй! Биднээс дор ядуу! гэж Дитте хэлэв.

	— Тэгээд юугаараа тэд хурим найр хийж архидаж өдөр шөнөгүй хивж байдаг юм? Аль ням гарагт эхэлсэн. Өнөөдөр баасан гараг биз дээ. Зам дагуу согтуу хөлчүү амьтад дүүрэн байна.

	Түүнийг уриагүйд нь Ларс Петер бас гомдонгуй байлаа. Ямар ч гэсэн түүний төрсөн дүү нь гэрлэж байгаа шүү дээ.

	Үнэндээ Диттед ч, тэднийхэнд ч баярлахаар юм биш байлаа. Ларс Петер ч гэсэн биеэ барих хэрэгтэй болов. «Дитте ч ажил бүхэн хийж сурсан биз дээ? Одоо хаана ажил хийх гэж байна?» хэмээн загасчид ялангуяа хүүхнүүд Ларс Петерээс гэмгүй царайлан асуух боловч далд утгаар үг цохиж байгаа нь илт байв. Хэдийгээр Ларс Петер чанд сэтгэлтэй хүн боловч түүний бүхий л бахархал нь үр хүүхэд тул тийм ярианд ой гутмаар болдог байв.

	Нэг өдөр бяцхан Поуль гал тогооны өрөөнд ганц өрөөсөн шаахайтай шуугин орж ирээд:

	— Ээж ээ, Диттегийн хөлийг хөх дэглий хазсан нь үнэн юм уу, тэгээд мөд хүүхэдтэй болох юм уу? гэж асуув.

	Тэрээр арай гэж амьсгаагаа дарж ядан илтэд их хөөрсөн байв.

	— Чиний өрөөсөн шаахай яасан бэ? гэж Сэрине анхаарлыг нь өөр юманд хандуулах санаатай ширүүн асуув. 

	Гэвч Поуль айсангүй.

	— Би тэнд... хаячихсан. Тэгээд хүүхэдтэй болох нь үнэн үү? гэж асуув.

	— Хэн чамд ингэж дэмий юм ярь аа вэ?

	— Бүх хүүхдүүд... Тэд намайг шоолж, Дитте хүүхэдтэй болно гэж байна.

	— Тэгвэл гэртээ сууж бай, чамайг хэн ч шоолохгүй.

	— Тэгээд тэр үнэн юм уу?

	Түүний аманд чихэртэй хайрмаг хийж дуугүй болгов. Поуль дээврийн шатан дээр суугаад идэж гарлаа.

	Дитте нөгөө тасалгаанд сууж, дүү нарынхаа хувцсыг засан бөгтийнө.

	Удсангүй Эльза ирэв. Түүний гарт Поулийн өрөөсөн шаахай байлаа. Баахан хүүхэд тэртээд зогсон хашхирч байв. Үзтэл тэд Эльзаг шоолж байгаа бололтой. Түүний нүд ув улайжээ. Тэрээр дуугүй орж ирээд эгчийнхээ дэргэд очив.

	— Юу хар аа вэ, миний дүү? гэж Дитте хацраа улайлган арай гэж асуув.

	Эльза нүдээ буруулан гарч гал тогооны өрөөнд орж эхдээ туслалцаж эхлэв. Түүнээс хойш Дитте дүүгийнхээ ширтэн харахыг сэтгэл зовон хардаг байв.

	Гэвч хамгийн хэцүү нь Кристиан байлаа. Дүү нь Диттег огт ажиглахгүй байв. Кристиан зөвхөн хоол идэх үес гартаа малгайгаа барьж өндөлзөн байж идээд гарч алга болно. Ер нь хэнийг ч гэсэн олигтой тавлаж харахгүй бараг л хараагүй юм шиг байв. Хүнтэй ярихгүй байж болохгүй үед Кристиан нь ууртай хэдэн үг хэлнэ. Энэ зан нь Диттегийн сэтгэлийг зовооно. Кристиан бусдыгаа бодвол хөл хөдөлгөөнтэй тул Дитте түүнд илүү хайртай байдаг байв. Кристиан дүүд нь улам онцгой хайр, энхрийлэл хэрэгтэйг мэдэж байлаа.

	Нэг өдөр Дитте түүнийг дээврийн хөндийгөөс олов. Дүү нь бүр тааз дээр гараад оройд тулж суух бөгөөд өвдөг дээр нь загасны уурга харагдав. Тэр бүхэндээ хамаг анхаарлаа тавьсан мэт байлаа. Хацарт нь нулимс гялтганана.

	— Юу хийж суугаа нь энэ вэ? гэж Дитте гайхсан маягтай асуув.

	— Чамд ямар хамаатай юм! гэж хэлээд түүний өвдгийг өшиглөв.

	Дитте хоёр гараараа өвдгөө тэврэн эвхэрч хайрцаг дээр суун гуйвж:

	— Кристиан! Кристиан минь!.. гэж гунигтайгаар үглэв.

	Эгчийн нь царай цайхыг үзээд Кристиан суудлаасаа босож ирэв.

	— Битгий намайг гоочлоод бай! Би та нарт ямар гэм хийгээ вэ? гэж Кристиан үглэв.

	Дүү нь эгчийгээ харахгүй мэт зориуд өлийж, юу хийхээ мэдэхгүй зогсоно.

	— Бид чамд муу юм хийлээ гэж үү? гэж Дитте гоморхон асуув.

	— Та нар намайг юу ч харахгүй тэнэг юм гэж бод оо юу?.. Энд уурлаж бусдынхаа өмнө гар зангаж байх... Энэ чинь үнэн байх нь!

	— Юу үнэн гэж? гэж Дитте асуусан боловч төдхөн хормогчоороо нүүрээ таглан мэгшив.

	Кристиан учраа олж ядан хий дэмий гараас нь угзчизна.

	— Битгий хашхираад байгаач, хэрэггүй! Тун муухай юм боллоо. Би уул нь чамайг өшиглөе гэж огт бодоогүй... Надад хачин гомдолтой санагдсан юм.

	— Зовох юмгүй. Намайг дураараа зодвол зод... Би ийм хувьтай амьтан гэж Дитте шуухитнав.

	Тэрээр инээмсэглэж босохыг завдсан тул Кристиан туслах санаатай боловч биед нь хүрэхээс айсан мэт зөвхөн гараас нь барив. 

	Бусад дүү нар нь ч гэсэн яг л ийм байдал үзүүлэх болжээ. Тэд Диттед урьдын адил наалдаж эрхлэхээ больжээ. Нэг үгээр хэлбэл эгч нь ямар нэгэн хүрч болохгүй муу юм шүглэсэн мэт байв.

	— Кристиан минь... би гэмгүй, би юу ч хийж чадаагүй!

	Дитте дүүгийнхээ хоёр хацрыг алгаараа шахаж нүдийг нь эгцлэн ширтэв.

	— Би мэдэж байна, мэдэж байна гээд нүүрээ буруулан, — Би чамайг зэмлээгүй шүү дээ. Гэвч муу золигууд үүнийхээ хорыг амсана аа гайгүй! гэж хэлээд шатаар гүйн гэрээсээ гарч одов. Цонхоор харвал дүү нь баруун хойшоо эрэг даган гүйж явжээ. 

	Оройн хоолон дээр Ларс Петер,

	— Кристиан хаана байна? Завинаас ус зөөхөд туслуулах гэсэн юм сан гэж асуув.

	Кристиан хаа байгааг хэн ч мэдсэнгүй. Дитте бага сага сэжиглэж байсан боловч зүрхэлж хэлсэнгүй. Кристиан шөнө ч ирсэнгүй.

	— Бас тэнэдэг болж эхлэв ээ. Муу өвчнөөсөө салж хэмээн баярлаж байсан сан. Бараг жил шахуу, илүү ч болсон уу, гэрээсээ холдоогүй юм сан. Тийм ээ, Дитте, чам дээр очсоноос хойш гайгүй болсон юм.

	Маргааш нь өглөө эрт Кристианыг нэгэн үл таних залуу хүргэж ирэв. Тэгэхэд Сэрине гал тогооныхоо өрөөнд байв. 

	Үл таних залуу:

	— Энэ лав танай хүүхэд биз? гээд Кристианыг гал тогооны өрөөний үүдээр түлхэв.

	Ларс Петер дээврээс бууж ирлээ. Тэрээр загасны ангаас ирээд дөнгөж унтах гэж байжээ.

	— Юу болоод байна? гэж тэр хоёрыг ээлжлэн харж асуув.

	— Урьд шөнө манай хашаанд байсан сүрлэн бухал шатсан байсан. Өглөө би энэ жаалыг олж үзэв. Энэ хүүхэд манай гацааны ойролцоо нуугдаж байлаа гэж үл таних залуу намуухан эрсүүд дуугаар ярив.

	Ларс Петер нүдээ арчин ширтэж, юу ч ойлгохгүй зогсоно.

	— Юу гэнэ ээ, хө... Танай сүрэл шатсан... тэгээд энэ хүүхэд ямар хамаа байна. Миний мэдэхээр юм галддаггүй л хүүхэд юм сан.

	Кристиан аавыгаа эгц ширтэн, «Намайг яавал яа!» гэсэн мэт харж байв.

	— Хамаг учир нь нэгэнт ийм хэрэг болж өнгөрсөн тул энэ хүүг бүү шийтгээсэй гэсэн юм гэж залуу хэлэв.

	Ларс Петер гадарлаж эхлэв.

	— Чи Довцогийн Гацааны эзэгтэйн хүү юу?

	Залуу толгой дохив.

	— Тэгвэл харин гайгүй өнгөрсөн нь байна гэж бод! гэж Ларс Петер хорсолтойгоор инээгээд, — Хэрэв танай орон гэр тэр чигээрээ та нарын толгой дээр хэмх дарсан ч багадмаар хэрэг. Гэсэн ч хүүгээ би зүгээр өнгөрөөхгүй. Муу тэнэмэл орондоо орж хэвт! Би бас чамтай ч гэсэн ярих юм байна! гээд Ларс Петер оготор цамцаа эгэлдрэглэв.

	— Би ч гэсэн тантай ярихаас татгалзахгүй гэж Карл хэлжээ.

	Ларс Петер балмагдав. Ийм хариу хэлнэ гэж санасангүй.

	Тэд гарч явлаа. Тосгоноос гарсан хойно Ларс Петер

	— За чи энэ охинтой яаж шийдэх гэж бодож байна? гэж асуув.

	— Та л шийдэх хэрэг гэж Карл хариулав.

	— Юу гэнэ ээ, чи хүүхдийн эцэг гэдгээ хүлээе гэж бодож байна уу?

	Карл толгой дохив.

	— Би нуухыг ч бодоогүй гэж шууд Ларс Петерийн нүд рүү ширтэн хэлжээ.

	— Юу ч гэсэн энэ чинь сайн байна! Хэрэв суух хэрэгтэй бол буцахгүй юм шив дээ гэж Ларс Петер сэргэв.

	— Би дөнгөж арван естэй. Гэвч бид сүй тавьж болох юм гэж Карл хэлэв.

	— Энэ ч ойлгомжтой. Энэ ч бас хэлдэг үг гээд Ларс Петер бүр яах учраа олж ядав. 

	Залуу Баккегорыг өдөж, хувь хүртээх гэж бодсон нь шал өөрөөр эргэж тэдний хэлэлцээр их нарийндаа хүрчээ.

	— Чи ичгүүртэй муухай хандсаныг чинь би чамд хэлэх гэсэн юм! Та нар шиг эздээс бидний ядуус сайныг хүлээхгүй хэрэг биз гэж Ларс Петер зогсоод ширүүхэн хэлжээ.

	— Тэгж бүү яригтун. Би хэний ч дээрээс тоомжиргүй харах эрхгүй. Та нарт зовлон учруулах санаа миний толгойд огтхон ч ороогүй гэж Карл хариулав.

	— Тийм ч байж болох л юм.

	Ларс Петер өөрийн санаандгүй Карлд гараа сунгав. Тэрээр удтал уурлаж чаддаггүй байлаа. Ёстой өрөвчхөн амьтан билээ. Яана гэх вэ!

	— За баяртай! Би лав чиний тухай дуулах байх аа?

	— Би Диттетэй уулзах гэж бодсон юм сан гэж Карл шийдэж ядан хэлэв.

	— Уухай тэгж хүсэж байсан хэрэг үү? гэж Ларс Петер чанга инээн, — Тэгээд би уулзуулж өгөх хэрэг үү? Хүнээ олж дээ? Үгүй, бид гахай мэт боловч шаварт хөрвөхгүй шүү гэв.

	Ларс Петер хэд алхсанаа дахин эргэж:

	— Чи намайг ойлгоорой. Хэрэв охин чамтай холбоогоо үргэлжлүүлэхийг хүсвэл надаар туслуулаарай. Гэхдээ энэ бол Дитте өөрөө л шийдэх хэрэг гэж хэлээд харьж унтахаар явлаа.

	
III : ЗАЛУУ БАККЕГОР

	Ларс Петер гэртээ ирмэгц бяцхан галдагчтай ярих гэсэн боловч Кристиан цонхоор үсрэн алга болжээ.

	Ларс Петер тааз дээр гараад унтах гэсэн боловч нойр нь хүрсэнгүй. Залуу Баккегортой хэлэлцсэн яриа түүнийг төдийлөн баярлуулсангүй. Ийм амьтантай охин минь орооцолдох ч гэж дээ! Хачин тэнэгдүү хүн юм! Эхлээд Карл өөрийн бурууг наманчлан, тэднийг хүний өөдөөс зоригтой харах бололцоо олгох болов уу гэсэн санаа Ларс Петерт сэрхийн төрсөн боловч, тэр нь насанд хүрээгүй тул заавал эхийн зөвшөөрөлгүй хүнтэй суух эрхгүйг бодов. Үзвээс өөрийгөө тэжээх сохор зоосгүй, сэтгэл нь хүртэл хов хоосон хүн шиг байна. Нэг үгээр хэлбэл атаархмаар юмгүй ажээ! Ларс Петер энэхүү сэтгэл зовоосон бодлоос салж чадахгүй хөрвөнө. Эмгэн Дориумын өрөөнөөс ихрийн үлдсэн өрөөсөн нь дуу хадан орилж:

	— Эмээ сэрэхгүй унтаж байна! Э-э-э! Эмээ сэрэхгүй байна! гэж тасралтгүй чарлах нь «Нүсэр зовлонгийн дуу1» мэт санагдана.

	Ларс Петер босож тааз дээрээс буун хажуугийн өрөөнд оров. Уйлж унжсан хүү эмгэний орны дэргэд суун хашхирч байна. Эмгэн нь нас нөгчжээ. Бие нь аль хэдийн хөрөөд махчин зурам хүрч амжсаныг үзвэл өнгөрөөд гурав дөрвөн цаг болсон бололтой. Тэр жаал эмгэний орон дээр суугаад шөнөжин уйлсан мэт байна. Гэвч эндхийн улс Дориум эмгэнийд хүүхдийн уйлах дуунд дассан тул юм санаагүй бололтой. Ларс Петер хүүхдийг нь гал тогооныхоо өрөөнд авчрав.

	— Энэ муу жаал одоо орох оронгүй боллоо. Эх нь ямар гэртээ үзэгдэх биш. Одоо бас эмгэн нь өнгөрлөө. Энэ жаалд өгөх зүсэм талх, унтах газар манайд олдож болох уу? гэж хэлэв.

	Сэрине юу ч хэлсэнгүй хүүхдийг хөтлөн тасалгаандаа оруулав. Ларс Петер түүнийг талархан хойноос нь харлаа.

	Хүүхдийн нэг нь гуанзны эзэнд гүйж очоод эмгэн өнгөрснийг хэл хэмээн хашхираад өөрөө дээшээ гарч унтахаар явав. Ларс Петер арай гэж нойрондоо дийлдэв.

	Үдийн алдад босож доошоо буухад Кристиан гэртээ ирсэн байв. Тэрээр эцгийнхээ гар дор эргэлдэн, хийсэн хэргийнхээ шийтгэлийг хурдхан хүртэх гэсэн мэт үзэгдэнэ. Эцэг нь үүнийг мэдсэн боловч чухам яахыгаа шийдэж ядна. Урьдын цагт бол хүүгийн хэрэг түүнийг уурлуулах байсан нь мэдээж. Одоо бол Ларс Петер хийсэн хэргийн хор холбогдлыг бодно. Энэ талаар онц юмгүй байв. Сүүлийн үед Ларс Петер улам хэрсүү болжээ. Урьд өмнө нь бүхэнд тайван ханддаг байв. Харин одоо бол сэтгэл нь хөдөлж, эргэцүүлэн бодох болжээ. Өөрийн нь буруугаас биш боловч тэр амьдралдаа элдэв зовлон амсжээ. Тэрээр анх газраа алдаж, мөнгөө хүний гарт үрж, морь ч үгүй болжээ. Сэрине нь ирсэн боловч ямар байдалтай байна? Нэр төртэй шулуун шударга амьдрах гэж зүтгэсэн боловч эцэст харцага шувуу мэт нүцгэн хоцров. Хувь заяагүй цагаан сэтгэлт түүнийг хов хоосон үлдээжээ. Диттед учирсан явдал түүнийг бүр ч нэрэмжээ. Иймээс түүний ахуй амьдралыг хоосолж талсан улсын юмыг хайрлаж, өрөвдөх хэрэг огт алга. Түүнээс дээш нийгмийн шат эзэлсэн улсад тэр ер таатай сэтгэлээр хандаж байсан удаагүй. Тийм сэтгэлээ хөгжөөх нөхцөл бүрдсэнгүй. Гэвч байдал бололцоонд нийцэн өөртөө ба бусдад тустай үйл хийх сэн гэж эрхэмлэн хичээж явжээ. Харин одоо бол тэдэнд зангидсан нударга үзүүлэхээс ч заримдаа буцахааргүй байлаа. Хэрэв Кристиан юм уу өөр тэднийхний хэн нэг нь холбогдоогүй бол Довцогийн Гацаа үнс болтлоо шатсан ч тоохгүй байлаа.

	Хэд хоногийн дараа залуу Баккегор тосгонд дахин ирэв. Энэ удаа бүр суурьшихаар шийдсэн бололтой. Зарим улс ичихээ мэдэхгүй шүү! Тэрээр буурчийн газар боодолтой юмаа барьж хүрз зээтүү мөрлөн иржээ.

	— Хэрэв манай босго алхдаг юм бол үсэртэл нь алгадах юм хуна! гэж Ларс Петер сүрдүүлнэ.

	Нэг өглөө Дитте цонх онгойлгох гэж очтол, барьж буй байшингийн ойролцоо цэцэрлэгт тэрэг түрэн яваа Карлыг харав. Карл энд байгааг түүнд хэн ч хэлээгүй тул эгээтэй л хашхирсангүй. Түүнийг хармагц Довцогийн гацаанд эдэлсэн бүх аймшиг дахин сэтгэлд нь буусан биз ээ. Карл буруутан биш. Гагцхүү түүн лүгээ нэгэн адил хувьгүй зовлонгийн золиодос мэт санагдана. Дитте бүхий л зовлон гунигаа өөрийн эрхгүй Карлтай холбон бодно.

	Цонхны дэргэд зогсоод, цэцэгт хөшигний ард нуугдан түүнд харагдахгүйг хичээж Дитте Карлын хөдлөхийг даган ширтэв. Түүнийг ийнхүү тосгонд харахад хачирхмаар байлаа! Гэртээ байдгаас их л хурдан ажиллах боловч уруу царайтай байв.

	«Карл намайг бодож энд иржээ» гэж бодоход ямар нэгэн шинэ өгөөмөр сэтгэл төрж цонхноос холдон шалаа цэвэрлэж эхлэв. Энэ нь бахархах сэтгэл байжээ. Үзвээс, тэр гагцхүү хаягдаж, хөөгдөн бузарлагдсан охин бус, түүнд зөвхөн гутамшиг оноогдсон биш, бас эрхэм ялалт заяажээ. Тэр эрхэм ялалтын утга учир, удаах замыг Дитте бодохгүй байсан боловч, түүнд ганц үүнийг мэдрэх нь хангалуун байжээ.

	Дитте гэрээс гаралгүй Карлыг ажиглана.

	«Хүрч ирээд яривал би яадаг бил ээ?» гэж Дитте эмээж бодов. Тэрээр Карлд хайргүй шүү дээ. Түүний энд хүрч ирсэн нь л Диттед бүрэн болох бөгөөд харин ярилцах ямар ч сонирхол байсангүй.

	Карл ажилдаа болоод түүний гэр өөд огт харахгүй байв. Үдийн үед тэргээ хөмрөөд боодолтой юм гаргаж хооллож байна. Тэрэг нь ширээ болон хувирчээ. Дитте хоолоо идэх гэж ширээний ард суухдаа Карл ганцаараа хэрхэн хооллож зажилж суугааг хараад дахин айдас хүрэв. Энэ чинь түүнээс болж, урьд нь ор дэрийг нь хурааж, ширээг нь засаж байсан зарц охиноос болж ингэсэн байна!.. Тийм ээ, Карл түүний хувьд жирийн эзэн төдий бус түүнээс ч илүү эрхтэй байсан бус уу. Карл, түүний хувьд ямар нэгэн эрхтэй гэж Дитте бүүр түүр санаж: «Карл аа, бидэнтэй хамт сууж хоолло!» гэж хашхирмаар санагдана.

	Маргааш нь Карл мөн л урьдын адил ажиллав. Тэрээр цэцэрлэгийн газар шорооны ажлыг бүгдийг хийхээр авч, гуанзны эзний саравчинд суусан гэж дуулдав. Тэрээр өөрөө юмаа угааж, хатааж гэр ахуйгаа хөтөлж байжээ. Ганцаараа уйтгартай байсан байх даа. Диттегийн гэрт Карл орж ирсэнгүй. Юм бүхэнд өвөрмөц ханддаг хүн, магадгүй түүнийг үлдэн хөөнө гэж эмээсэн ч байж болох юм. Гэвч Карл орой болохоор тэдний ойролцоо бүртэлзэн хөлхөнө. Дитте хүний хараанаас айн гэрээс огт гарахгүй боловч дүү нарынхаа ярихаас энэ бүхнийг төсөөлжээ. Дүү нар нь Карлыг мэдэхээр барахгүй түүнтэй холбоотой бүхнийг гадарласан бололтой. Тэд Карлын ажилладаг газраас холуур гүйлдэнэ. Энэ бодвол Кристиан тэднийг Карлын эсрэг чиглүүлсэн бололтой.

	Ларс Петер уурлана.

	— Ямар золигоо хийнэ вэ? Харуй бүрийд сүг сүүдэр шиг үүгээр хөлхөн, биднийг тосгоны амьтдын инээд доог болгох юм. Ямар хэрэгтэй амьтан бэ? Өөрийнхөө хүссэнийг гүйцэтгэсэн баймаар юм! гэж Сэринедээ ярина.

	— Энэ лав энд муу санаагаар ирээгүй гэж би бодож байна. Сайхан сэтгэлээр ирсэн хүн гэж Сэрине хариулжээ.

	Гацааны эзэгтэйн хүү гэж бодсондоо тэр үү, эсвэл хэнд ч уурлаж уцаарлах чадалгүй болсондоо тэр юм уу Сэрине түүнд зөөлөн сэтгэлээр хандаж байв.

	— Сайхан сэтгэлтэй гэнэ ээ? Баярлалаа?.. Энэ чинь элий балай амьтан юм. Хэрэв ёстой эр хүн байсан бол... Гэвч түүнийг тэгж нэрлэх хэрэггүй! Бурхан минь ийм амьтнаас охиныг минь авар! Бас охин минь ч гэсэн түүнд ухаангүй амьтан шив дээ. Золиг чамайг яаж ийм юмтай холбогдсон юм!

	Тэд оройн хоолон дээрээ шарсан сагамхай загас идэж байлаа. Энэ зун гуанзны эзний мухлагаас өөр юм гуйлтгүй өдөрт гурван удаа загасаар хооллохоос өөр үггүй байв. Гэвч Сэрине дарсан жаахан гахайн өөх олж дөнгөжээ. Сэрине мухлагт нь ороод бүгшин ханиалгаж эхлэхэд хурдхан гаргах гэж ямар нэгэн юм өгдөг байв. Энэ удаа түүнд өгсөн гахайн зүсэм өөхтэй, тос холин хайрсан сагамхай загас онцгой амттай болжээ. Оройн хоол нь тун сайхан болов.

	Ихрийн өрөөснийг Расмус гэж нэрлэх боловч бүгд товчлон Ас гэх бөгөөд тэр хүү Ларс Петерийн өвөр дээр сууж байв. Тэр хүү хамгийн бага нь ба эх нь огт үл үзэгдэх учир тэднийд байсаар байв. Ийнхүү дахин нялх хүүхэд өвөр дээрээ суулгах нь тэдэнд таатай ажээ!

	Поуль томорхоод сүүлийн хоёр жил өвөр дээр суухыг ичих болсон тул Ларс Петерт нэн аятайхан байжээ. Ач хүү ч өвөр дээр дуртайяа сууна.

	— Ээж гэртээ байхгүй! гэж нэг зүсэм үмхээд дахин дахин бяцхан хүү асууна. Сэтгэлд нь бас нэгэн дурсамж үлдсэн бололтой. Ер нь одоо дориун өсөж байв. Хүү дөрвөн ойдоо хүрэх гэж байлаа.

	— Энэ чиний ээж байна, гэж Ларс Петер Сэринег заана.

	Гэвч бяцхан хүү толгой сэгсэрнэ. Сэрине тэдэнд дахин сагамхай загас таваглав. Энэ нь түүний хариулт байлаа. Сэрине тэр хүүг эрхлүүлж өхөөрдөхгүй боловч өөрийн үр шиг хандаж байв.

	— Манай ээж ч сайн хүн шүү. Үүнийг хэлэхэд л хэцүү байдаг юм гэж Сэринег гал тогооны өрөөнд орсон хойно Ларс Петер хэлэв.

	Хүүхдүүд нь Сэринед хайртай байгаасай гэж Ларс бодох тул аятай далим гарах бүхэнд энэ санаагаа давтана. Сэринегийн сайн талыг магтана. Хэдийгээр хүүхдүүд нь эхдээ өөр өөрөөр харьцах сэтгэлтэй болсон боловч түүний үгийг сонсдог итгэдэг боллоо. Диттед учирсан зовлон Сэринед тус болжээ. Эгч нь дүү нараасаа хөндийрчээ. Эх үрийн хооронд үнэнхүү дотно байдал бас л тогтож чадаагүй байв. Сэрине ч үүнийг мэрийсэнгүй. Тэрээр хэн ч үймүүлэхгүй ганцаарыг тайван үлдээхэд дуртай болж, Ларс Петертэй байхдаа ч ийм л байдаг байв. «Эхнэр минь гэрэлт ертөнцийн бүхнээс уучлалт гуйсан» мэт байх болжээ гэж Ларс Петерт санагдана. Гэлээ ч тэгж ил хэлдэггүй байлаа.

	Тэд дөнгөж хоолоо иджээ. Ларс Петер харуй бүрий нөмөрсөн далайн зүг ширтэнэ.

	— Кристиан хаашаа алга болчхов оо? гэж гансаа тамхиар дүүргэн асуув.

	Энэ нь Ларс Петер далайд явахын шинж байв. Гэртээ байхад Сэринег бодоод Ларс Петер огт тамхи татахгүй ажээ. Яг энэ агшинд Кристиан орж ирэв. Малгайгаа буланд чулуудаад өөрийнхөө суудал дээр суув. Харваас ихэд эрэлхүү байдалтай байв.

	— Яагаад цагтаа ирдэггүй юм бэ? Энэ хүүхэд ч бүр болохоо болих нь ээ! гэж Дитте зэмлэнэ.

	Кристиан хоёр хацраа даран юу ч хэлсэнгүй. Харин амныхаа цангааг гаргамагц толгойгоо өлийн:

	— Тэнд гал хамгаалахын саравчны цаана хүн хүлээж байна. Тэр намайг энэ тухай хэн нэгэн хүнд... хажуугийн хүн сонсохооргүй сэмхэн хэлээч гэж гуйсан юм хэмээн дээш харан хэлээд, Диттегийн зүг тавласан янзаар харав.

	— Золиг чамайг! Одоо бас шөнө зүгээр суулгахгүй нь ээ! Зовлон учруулсан нь багадаад байна уу? гэж Ларс Петер уурлав.

	— Эцэг! гэсэн дуу дутуу хаагдсан хаалганы завсраар сонсогдов. Сэрине орондоо орох гэж байлаа. Түүний хоолойд гайхсан байдал тодорно.

	— Золиг чамайг, очиж тохиролцож үз... гээд Ларс Петерийн хоолой нь зангирав.

	Хүүхдүүд нүдээ бүлтийлгэв. Дитте гал тогооны өрөөнд орж зузаан алчуур авч нөмрөөд:

	— Эльза ширээгээ цэвэрлэг. Би жаахан гаръя гэж хэлэх сонсогдлоо.

	Түүний хоолой нь чичирнэ. Ларс Петер хойноос нь гал тогооны өрөөнд орж:

	— Би чамайг гомдоох гээгүй юм. Чи өөрөө мэднэ шүү дээ. Гэвч хэрэв би чиний оронд байсан бол түүнээс хөндий байхыг бодно... Тэрнээс сайныг хүсэх юмгүй! гэж Ларс Петер зөөлхөн хэлэв.

	Тэгээд охиныхоо мөрөн дээр гараа ялдамхан тавьжээ.

	— Би түүнтэй ярих гэж бодсон юм. Та нар юу ч гэж бодсон яах вэ! Тэр ч гэсэн дургүй байгаа байх гэж би бодож байна гэж Дитте ууртай ширүүн эхэлснээ дороо уужирч тайван хэлжээ.

	— За яах вэ харж л байя! «Уйлж байгаа залуугаас болгоомжил!» гэж урьдын зүйр үг байдаг. Ер нь чамд аль нь дээр байна түүгээрээ л бол. Би чамайг л бодсон юм даа гэж эцэг нь хариулжээ.

	Харанхуй болох үед Дитте гарав. Удтал гэрийн мухар сахиж суусны эцэст сэрүүн агаараар амьсгалах юутай сайхан! Карл юу гэж дуудсаныг бодож явав. Дитте ч гэсэн уулзах ямар хэрэгтэй юм бэ? Түүнтэй суух дургүй шүү дээ. Нэгэнт тийм болсны хойно хурим хийх нь зайлшгүй. Үгүй тэгсэнд орвол нийслэлд очиж ажил олж хийсэн нь дээр. Тэнд түүнийг хэн ч мэдэхгүй тул баясгалантай амьдарч болно. Гэвч энд ийм новштой орооцолдох нь түүнд тун хэрэгтэй бил ээ!.. Дитте түүнд сугадуулан тосгоноор хэсэж, хэрэв хүсвэл хүүхдийн эцэг энэ гэж үзүүлэхээс ч буцахгүй байв.

	Карл гал хамгаалахын саравчны буланд түүнийг хүлээж байлаа. Диттег ойртон очиход угтан ирж:

	— Би чиний алхааг танилаа гэж баясан хэлээд сугадав.

	— Юунд энд нуугдаад байгаа юм? хэмээн Дитте ууртай ширүүн асуув.

	— Зөвхөн би өөрийгөө бодоогүй шүү. Миний зам хаашаа явж байгааг хүмүүс хараг гэж Карл жигдхэн тайван дуугаар ярьж байв. Хоолой нь зангиран ямар нэгэн юмнаас айсан мэт чичрэх нь больсныг Дитте ажив. Гэвч түүний байдлыг үзвэл сэтгэл нь нэн зовуурьтай байгааг ойлгож болно.

	— Тэгвэл, миний тулд юм бол нуугдах хэрэг юу байна? Жижигхэн хүүхдүүд хүртэл энэ тухай мэдээд хашхирч байна шүү дээ. Хэрэв надтай уулзах хэрэгтэй бол өдөр манайд очихгүй юу гэж Дитте хэлээд гунигтайгаар инээжээ.

	— Би ч очъё гэж бодох юм. Харин аав чинь халгаахгүй хүн бололтой.

	— Хэрэв чи зөв шударга юм бодсон бол ааваас айх юу байх вэ.

	Тэд ийнхүү ярилцан зэрэгцэж алхсаар хэд хэдэн байшин өнгөрч их зам руу эргэсэн байв. Бямба гарагийн орой байсан тул мухлагаас юм аваад буцаж байгаа хүүхнүүд нэг хоёроороо тааралдана. Дитте ичиж эмээсэнгүй, тэдэнтэй зориуд чанга мэндлэн, үрийнхээ эцэгтэй хамт байгаагаа тэдэнд үзүүлэх гэсэн мэт алхана.

	— Маргааш өглөө танайхаар очиж болох уу? Бид хамт сүмд очиж болох байна гэж Карл гуйсан янзаар хэлээд гараас нь хөтлөв.

	Карлын гар нь цэл хүйтэн, нүүр царай нь зүдэрсэн байдал илтгэх нь хүний энэрэл нэн дутагдаж байгаа нь илт байлаа. Диттегийн зүрх шимширч гараа татаж авсангүй.

	Гэвч тэр сүмд очихгүй Дитте өөрийгөө нүгэлтэн хэмээн үл бодох тул «Хараач нүглээ наманчилж яваа энэ хоёрыг!» гэж хүмүүс шивэр авир хийн дуу алдан гайхахад хүрэхийг хүссэнгүй.

	— Харин хэрэв, чи надтай тосгоноор зугаалж буурчийн газрын дэргэдүүр гаран явбал... Гэхдээ чи намайг сугадаж явах хэрэгтэй. Хаашаа явахыг би шийднэ... Магадгүй хот хүртэл ч явж болно! гэж хэлээд түүнийг юу гэж хариу хэлэхийг тэсэн хүлээв.

	Карл инээмсэглэв. Тэрээр Диттегийн хүссэнээр явахаас буцсангүй.

	— Чамайг ядартал, хаашаа ч хамаагүй чиний хүссэнээр бид зугаалъя. Чи өрөвдсөн сэтгэлээсээ бус намайг бодож нэг үнсэхгүй юу?

	— Чамд би хайртай гэж хэлж чадахгүй гэвч яваандаа хайрлах болно биз гэж хэлээд Дитте түүнийг үнсэв.

	Карлын уруул нь чичирч байхыг үзвэл хүний энэрэл хайр түүнд хэчнээн хэрэгтэй нь ойлгомжтой байлаа.

	— Чи ганцаараа хэцүү байх шиг байна. Гав ганцаараа яаж цаг өнгөрөөж байна даа? гэж гэр орных нь тавгүй байдал, хоол ундыг нь санан асуув.

	— Би их юм бодох болсон гэж Карл аяархан хэлэв.

	— Юуны тухай боддог гэж... Миний тухай юу? хэмээн Дитте тохуурхан инээв.

	— Хүүхдийн тухай л их бодох юм. Миний зовлон гунигийн ул мөрөөс шинэ хүн төрнө гэхэд хачин санагдах юм. Бурхны ивээл хязгааргүй!.. 

	За бас л нөгөөхөө ярьж гарлаа! 

	Дитте гэр өөдөө буцах болсноо санав. Тэд гэрт ойртон ирээд салах үес Карл түүний гарт нэг юм атгуулчхав. Тэр нь арван кроны цаасан мөнгө байжээ.

	— Хэрэггүй, чиний мөнгө надад хэрэггүй! гэж Дитте мөнгийг буцааж өглөө.

	Карл мөнгийг алган дээрээ тавиад улам доошоо харан зогсоод:

	— Тэгвэл би ажил хийх хэрэг алга! гэж хэлжээ.

	— Хэрэв хүүхдийн тулд юм бол... Гэхдээ чи бидэнд мөнгөө өгөх гэж илүү дутуугаа үрэхгүй, өөрөө өлсөж цангах юм бол тусгүй шүү! Тэгвэл хэрэггүй!

	Дитте өөрөө юу хэлж байгаагаа мэдэхгүй ичингүйрэн дуу нь ууртай мэт сонсогдоно.

	Гагцхүү орондоо ороод арван кроны мөнгө бариад хэвтэж байхдаа юу болсныг ухаарлаа. Одоо бол Дитте эцэг эхээ зовоож, бас эмнэлэгт хэвтэх мөнгөгүй гэж санаашрах хэрэггүй болжээ. Одоо түүнийг тэжээх хүн бий. Карл түүнд нэрмээс болохгүй түшиг нь болжээ. Ингэж бодох тутам бие нь хөнгөрч хөнжлөө тунтран нөмрөөд Карлыг бодон бас нэг уйлжээ.

	
IV : ДИТТЕ НАРЛАХУЙ

	Бусдыгаа гэртээ байхгүй хойгуур Диттегийн хагас ноосон банзлыг нь өмсгөж, бүсийг нь тааруулах гэж эх охин хоёр ажилтай байв. Хоёр дахь удаагаа өмсгөх гэж оролдож байгаа боловч банзлын нь захыг товчлоход арай гэж хүрч байлаа.

	— Чи амьсгаагаа тат, гэж Сэрине сандал дээр суун, бүслэхээр товчийг нь товчлох гэж ув улаан болсон Диттен араас хэлнэ. Сэрине ч хүч тамиргүй, тэр тусмаа Диттед ч өвчтэй байв.

	Арай гэж амьсгаадан товчлоод

	— Энэ чинь лав долоон сартай шиг байна гэж Сэрине хэлжээ.

	Дитте толгой дээрээ том алчуур хаяад том чулуун дэгдээ загас авч сагсанд хийгээд хурдан гарав.

	Яг хаалган дээр Кристиантай тааралдав. Дүү нь учиргүй аахилан гүйж ирж, арай л дайрчихсангүй.

	— Манайханд найр болно гэнэ! гэж хашхирсаар дүү нь гэртээ оржээ.

	Дитте айлынхаа хог дээр гишгэхгүй гэж хана даган явлаа. Залуурч Якоб хана налан зогсоод түүнийг ширтэнэ. Шавар ханыг шалбалсаар бараг юмгүй болгож, нэлээд газар мод нь цухуйсан байв.

	— За, ид шидтэй үг олох нь уу? гэж Дитте бусдын адил тоглон инээв.

	Якоб болгоомжилсон янзаар гараа өргөж, надад саад хийж болохгүй одоохон олно гэх мэт.

	Дитте боовон байшин руу явав. Нар ээж, барьж буй байшингийн зүгээс сүхний хангинах, хүмүүс дуулах нь сонсогдоно. Тэдний байшин нь урьдын адил дахин цэмцийсэн будагтай, гадуур нь цэвэрхэн, бөгөөд өмхий ховол мод нь улаан жимсээр дүүрэн бөнжгөнөнө. Дитте үзтэл өөр ертөнцөд ирсэн мэт санагдав. Тэрээр буцаж ирснээс хойш тэднийд өдөр ер ирдэггүй байлаа. Зөвхөн орой үдшийн цагаар орж, өвгөн эмгэн хоёрт тусалдаг байв.

	Эмгэн нь хэвтрийн хүн болжээ.

	— Уухай охин минь нарлаж явна уу? Би чамайг зөвхөн сарны гэрэлд гардаг гэж бодсон юм! Яагаад тэр бил ээ? гэж эмгэн асууна.

	Дитте баахан ичингүйрэн:

	— Би та нарт чулуун дэгдээ авч ирлээ гэж зөөлхөн хэлжээ.

	— Охин минь, баярлалаа. Аав чинь настан биднийг мартдаггүй нь юутай сайхан хэрэг вэ. Чиний бие зүгээр үү? гэж эмгэн хэлээд Диттегийн гараас барьж нүүрийг нь хараад инээмсэглэв. Дитте арга буюу цэнхэр орных нь ирмэг дээр суув.

	— За яриач!

	— Тэр энд ирчихсэн! гэж Дитте шивнэв.

	— Тэр гэдэг чинь хэн бэ? Тэр олон шүү дээ! гэж эмгэн инээв.

	— Карл Баккегор.

	— Аа, Баккегорын хүүхдийн нэг үү? Чи надад урьд хэлэхгүй дээ. Манай өвгөн чамайг хуучин ажилд чинь эргүүлж лав чадах байсан байх даа. Тэгээд одоо тэр чинь өөрөө энд ир ээ юу? Ээж нь зөвшөөр өө юу?

	— Үгүй, ээж нь харааж зүхсэн гэнэ лээ. Эх нь гэж... ёстой айхтар амьтан.

	— Сайн ч гэж үнэндээ хэлж болохгүй байх. Гэвч өөрийн эрхээр тийм зантай болсон хүн биш шүү. Хүнийг зэмлэхдээ болгоомжтой бай. Хэрэв сайн шүүвэл бид цөм нүгэлтэн шүү. Тэгээд одоо чи тэр хүнтэйгээ суухаар бол оо биз дээ?

	— Үгүй, тэр насанд хүрээгүй, тэгээд бас би яахаа шийдэж чадаагүй гэж Дитте дахин шивнэв.

	— Чи түүнд хайргүй юм уу? Их тусгүй хэрэг байна даа? Түүнээс муу гэж байж болохгүй гэж эмгэн эмээсэн нүдээр ширтэн Диттегийн толгойг хоёр гараараа илж: — Хөөрхий минь! Хөөрхий минь!.. Чамд мөн хэцүү байгаа байх даа!..

	Эмгэний хацар нь яг л эмээгийн нь хацар чичирдэг шиг... чичирч... Их л зөөлөн ялдам байлаа. Эмгэний чичирсэн зөөлөн гар дор Диттегийн зүрх уярна. Түүнийг ийнхүү энхрийлэн өхөөрдсөн хүн эмээгээс нь хойш ховор учирчээ.

	Тэгээд эмгэн түүнийг өөрөөсөө аяархан түлхэн хөндийрүүлээд:

	— Тэр шүүгээний хамгийн доод талын татуургыг сугалаад авчирч өгөөч гэж хэлэв.

	Хайрцгийг эмгэн орон дээрээ тавиад олон дахин угааж индүүдсэнээс торго мэт зөөлөн болсон алчуур, даавуу бүтээлэг сэлтийг үзэн шилж сонгоно.

	— Эд лав хүүхдэд чинь хэрэг болох байх. Хуучин боловч зөөлөн юм. Энэ ширүүнийг нь боож баглахад хэрэглэж болно. Бас хөвөөлсөн хоёр дэвсгэрийн даавуу, дэрний ганган уут, май. Төрснийхөө дараа цав цагаан хувцастай байх хэрэгтэй. Би чамд гэрийн дотуур хувцас эрж өгье. Шинэ төрсөн үрээ заавал цав цагаан хэрэглэлээр угтах хэрэгтэй. Хожим сайн хүн болно гэдэг юм гэж эмгэн шилж авснаа цуглуулах зуур хэлжээ.

	Нэлээд их юм боджээ. Дитте доголон нулимстай нүдээр түүнийг харж суув. Тэрээр инээх, уйлах хоёрын завсар гөлийнө. Төрөх нь тун удахгүй болсон юм шиг нүдэнд нь дүрслэгдэв. Тэрээр төрөхийн орон дээр суугаад хүүхдээ тэвэрч байгаа мэтээр сэтгэв. Эх үр хоёр цав цагаан хувцастай хэвтэнэ. Шөнийн хувцасны ханцуйг үрдээ дэрлүүлэн, ганган дэр нь эх үр хоёрын царайг туяаруулах мэт санагдана... 

	— За яах вэ. Эндээ байж байг. Дараа Кристианыг явуулж авуулаарай. Чи яаж үүнийг авч явах вэ. Одоо дороосоо хоёр дахь шүүгээний нүдийг тат гэж эмгэнийг хэлэхэд Дитте цочив.

	Тэр хайрцагт нь элдэв хуучин гайхамшигт эдлэл, чихэвчтэй цагаан баривч зэрэг байна. Бүгдийг ихэд нямбайлан эвхэж үнэртэн цацсан байв.

	— Дитте, чи үүнийг хараач гэж эмгэн зүү хатган оёж голланд эдээр хийсэн бяцхан алчуур гаргав. Энэ миний хуримын үеийн юм. Би үүгээр нулимсаа арчиж явсан... үгүй, гунигийн нулимс биш баярын нулимс шүү. Харахгүй юу, тэр улаавтар толбо байхыг? Энэ чинь баярын нулимсны ор шүү дээ. Би үүнийг ганц удаа хэрэглээд нулимсаа хатаагүй байхад нь далд хийсэн юм. Намайг авсанд ороход түүгээр нүүрийг минь бүтээгээрэй. Намайг өнгөрөхөд чи өвгөнд минь туслаарай гэж би гуйх гэсэн юм. За тэр миний хуримын хувцас бас энэ байна. Үүгээр намайг бүтээх юм шүү. Тийм дээ, одоо ийм заншил та нарт байх биш. Урьдын цагт ч бид сонгохдоо амьдралын турш л гэдэг байлаа шүү дээ. Тэгээд ч би хэрсүү залууст дуртай байлаа... Залуу Баккегоруудын нэг нь хувилгаан болох гэж их шүтдэг гэв үү?

	— Тийм ээ, Карл шүү дээ. Тэр чинь юм бүхнийг нүглийн нүдээр харна шүү гэж Дитте дурамжхан хэлэв.

	— Хөнгөн хийсвэр байснаас дор гэж үү? Чи түүнийг ямар айлын хүүхэд болохыг бодоод үз! Харин ч эх нь залуудаа уйтгараа гаргах гэж өөр зам эрж байсныг бодвол муугүй залуу байна шүү.

	— Та эхийн нь залуу үеийг мэддэг юм уу?

	— Мэднэ ээ, их сайн охин байсан юм. Манайхан ойролцоо байсан тул Карен үргэлж орж гардаг сан. Бас сэтгэлтэй хүнтэй байсан сан. Гэвч эх эцэг нь түүнтэй суулгасангүй өөр хүнтэй албаар нийлүүлснээс хамаг хэрэг үүссэн юм. Яг сүмд очиж ёслолоо гүйцэтгэж ирээд хуримынхаа хувцсыг шатааж шөнөжин авдар сандайлан сууж өнгөрөөсөн гэдэг... Орондоо орж хэвтэхийг огт хүссэнгүй. Гэвч сүүлд нь түүнийг тайтгаруулсан гэдэг... За одоо гэр өөдөө явж үз, охин минь... өвгөнийг эрэг дээр байх хооронд би жаахан амаръя гэж бодож байна. Гуанзны эзэн найр хийх гэж байгаа сургийг чи лав дуулсан биз дээ?

	Дитте тэр тухай сонссон боловч итгээгүй ажээ. Учир нь түүний мухлагт нь юу ч байхгүй шүү дээ!

	— Тийм ээ, түүний үйлс бүтэмжгүй байгаа боловч тэр тусмаа найр хийж магадгүй. Тэр чинь хэзээд хүнээс зөрүүд загнадаг хүн шүү дээ.

	 

	 

	Дитте гэр өөдөө шулуухан явсангүй барьж буй харшийн дэргэдүүр өнгөрөв. Харшийг бариад гагцхүү дээврийг янзалж дотор талыг нь засаж байжээ. Нийслэлийн дархнууд алх дөшөө хангинуулан исгэрч дуулан ажиллана. Энд тосгонд ч гэсэн гацаануудад ч гэсэн ажил хийхдээ дуулах заншилгүй тул Дитте нэн гайхжээ. Цэцэрлэгийн юм бүхэн ян тан болж Карл одоо эрэг орчим мод суулгаж байжээ.

	Ларс Йенсений бэлэвсэн эхнэр хаалган дээр гарч Диттег таниад дуудав.

	— Чамайг гадуур явж байгааг хараад их баярлалаа шүү. За баяр хүргэе! гэж тэр эхнэр хэлжээ.

	Дитте юун тухай далд утгаар хэлж буйг ойлгон талархав. Хүнтэй суух гэж байгаа хэмээн улс бодвол бодог.

	— Мөд бүжиг наадам болох гэж байгааг чи мэдсэн үү? гэж тэр эхнэр асуугаад, Диттегийн биеийг ихэд анхааран харж, — Тийм тийм, энэ жил гуанзны эзэн найр хийх гэж бүжгийн тавцан хүртэл зэхэж байгаа гэнэ лээ. Мөн ч хачин юм шүү! Уг нь хэзээ ч бүжиг үзэж чаддаггүй байсан хүн шүү дээ. Бүр найман жилийн урьд намрын найрыг болиулж, залуус  бүжигт хэт хорхойтой боллоо гэж хорьсон хүн шүү дээ. Тэгэхээр бид чиний хуримыг хөл хөгжөөнтэй хийх байх аа!

	Дитте цаашлан завь татах газар чиглэн алхав. Ганцаар явахад төдий л таатай бус. Тааралдсан бүхэн түүний биеийг нэвт ажиглана. Хэрэв Карлд сугадуулж явсан бол ч өөр хэрэг!.. Навтгар туранхай бие нь улам хүндэрч урагш гишгэх бүр нозоорон олны хараанд илтэд өртөх болжээ. Харин нүүр царай нь цонхийн хамар нь урт болсон ч юм шиг шонтойн эргэн тойрон сэвх суужээ. Уулзсан бүхэнтэй даруухнаар инээмсэглэн, урьдчилан уучлал эрэх мэт өнгөрч явна. Тэгээд ч юм уу, хүмүүс уулзан учирч түүнд баяр хүргэнэ. Түүний хэрэг явдлыг хүмүүс сонирхож, сүүлийн үес нааштай хандах болсныг мэдэрч явав.

	Дитте тэднээс холдон явахад хүмүүс хойноос нь харж элдвээр ярилцах сонсогдоно. Залуу Баккегор Диттетэй холбоотой гэдгээ хүлээж, суухаас ч буцахгүй байгааг мэджээ. Үнэндээ тэд арай яарчээ. За яана гэхэв! Сүйт хүүхэн гэгч эхнэр болохын тэмдэг тэр! Бас тэгээд тэр нь гацааны эздийн гэр бүл шүү! Үзтэл түүнд хүнд ажиглагдаагүй гоо юм байгаа учир тэр хүн толгой алдан дурласан бус уу?.. Түүнээс бус аль хэдийн буруу харах байсан биз ээ. Түүнд ямар нэгэн сэтгэлийг татах увдис байснаас тэр залуу ухаан алдан ирсэн буй заа. Ер нь Дитте сайн охин шүү дээ!..

	Харин Ларс Петер хамгийн сүүлчийг харжээ. Тэрээр Карлыг ухаан дутуу гэж бүхнээс илүү зүтгэж байжээ.

	— Тиймгүй бол хүүхэд асрах гэж үхэн хатан яалаа гэж царайчлах билээ. Баячуулын хүүхэд ийм явдлаас аль болохоор зугтдаг бус уу. Үгүй та минь, энэ яасан ч ухаан төгс хүн биш байж таарна! Тэгэхдээ хөөрхий Диттед ухаангүй сайн, хойноос нь салахгүй юм даа. Бас бие хайрлахгүй ажиллахыг нь яана. Хэдийгээр ухаан дутуу ч гэсэн манай Диттед хоёрын ухаан элбэг бий дээ! гэж ярина.

	Ларс Петер ингэж ярихыг үзвэл зам шулуудах нь ойртсон бололтой. Харин Карлыг өрөвдөх ганц алхам үлджээ.

	— Халуун юм ч идэж уухгүй гав ганцаараа л гэлдрэх юм. Саравчинд сууна гэдэг ямар олиг байх вэ! Өрөвдмөөр юм... Манайд хоол унд идээд, тааз дээр зайчилж болохгүй юм болов уу? Ядаж өөрийнхөө олсон мөнгөний үр ашгийг үзээсэй дээ. Олсон хэдийгээ наашаа л зөөдөг юм шүү дээ! гэж нэг өдөр Ларс Петер хэлжээ.

	Түүний хэлснээр болгох нь тийм ч амаргүй байжээ. Адар дээр Ларс Петер өөрөө унтдаг байсан тул зай нь бага, бас элдэв новш, хуучин хэрэгсэл дүүрэн чихсэн байжээ. Гэвч Дориум эмгэний овоохойд бас зайчилж болох адар бий. Өрөөнд суух хүн ер олдохгүй байгаа тул Ларс Петер түүнийг гахайн хороо болгож, хэдэн торой худалдаж аваад өвөл өөх бэлдэх гэж боджээ. Тэжээх юм ч олдоно. Гуанзны эзэн урьдын адил юм бүхэнд хүрэхээ больсон үе бил ээ!

	Ийнхүү Карл тэднийд суух болжээ.

	
V : НАЙР

	Нарлаг тунгалаг өдөр бэлгэдсэн намрын нэгэн сайхан өглөө болов. Далай дээгүүр цагаан манан суунаглах боловч нарны туяа зөөлөн салхи хоёрт торолгүй замхрах нь илт байлаа.

	Тосгоныхон өглөө үүрээр босов. Онц сонирхолтой өдөр болно гэлцэх тул ялангуяа хүүхдүүд бараг унтсангүй. Үүрийн туяа дөнгөж гийх үес хүүхдүүд нойрноос сэржээ.

	Нэгэнт хүүхдүүд сэрж дэвжсэн учир эхчүүд нь арга буюу босох болцгоожээ. Загасчлахаар явсан улс ч урьдынхаас эрт эргэн иржээ. Манан дундаас завь сэлүүрдэх чимээ бүдэг бадаг сонсогдох нь загасчид эхнэрүүдээ босож цай чанахаас урьтаж ирэх гэж яарсан бололтой. Эр нөхрөө шөнийн ангаас буцаж ирэхэд халуун цайгүй байвал загасчин хүний эхнэрт үнэхээр гутамшиг болном билээ.

	Манан сарниулан хөөсөөр өглөөний наран өнгийлөө. Нэг захаас нь эвхэж байгаа мэт манан шингэрэн шингэрсээр хол ойрын бараа харагдах болов. Цэнхэр утаа олгойдон бүхий яндангаас эхлэн байшин барилга тодров. Гагцхүү залуурч Якобын Дэнлүүний Шон хочтой охин байшингаа галлаагүй байв. Тэрээр тосгоны хамгийн хойд захын овоохойн загасчны эзэгтэй нэртэй бөгөөд халуун хөнжлөөсөө сугарч босоогүй байгаа бололтой. Тэгсээр хэд гурван завь бүхий завь зогсоолын газар харагдаж эхлэв. Тэндээс тод хөх туяа татуулан нэлийх далай тэр аяараа үзэгдэх бөгөөд нэн сайхан юмны нэгэн байлаа.

	Гуанзны эзэн завь зогсоол чиглэн ирж явав. Май загасны ав энэ жил ямар байгааг үзэх гэсэн бололтой. Яг өнөөдөр намрын ав эхэлж байгаа билээ. Түүний ягжийсан том нүүр нь өглөөний сэрүүнд хөхөрч өөрийнхөө гунигийг дарах гэсэн мэт том эрүүгээ тас хамхижээ. Өдөр нь эцэс төгсгөлгүй их ажил дунд хөглөрч шөнө нь ч гэсэн Расмус Ольсены охин Мартад нухлуулсан тул түүний байдал ийнхүү харагджээ.

	За ингээд жирийн нэгэн өдөр бус, ажил төрөл хийхгүй зүсэм талхнаас хэрэлдэхгүй хоол унд хийнэ гэж явдал болохгүй гагцхүү идэж, ууж дуулж, шуугьж үдэш орой болтол эрэг дээр өнгөрөөдөг намрын найрын өдөр байлаа. Томчууд нь тийм өдөр юу угтахыг төсөөлж мэднэ. Хамгийн ахмад настнуудын дурсахыг үзвэл намрын найр нь гурван зуун жаран дөрвөн орог саарал өдрүүдийг умартан их баяр цэнгэл хийж, сүүн далай урсан, чихэр эрэг тогтон, зовлон гуниг өр төлөөсийг мартан хагартлаа идэж уух ёстой өдөр байлаа. Энэхүү найр хэр зэрэг болсныг тэр шөнө эрэг дээр согтон унасан эрчүүд, маргааш нь гэдэс дотор нь муудсан хүүхэд, хүүхнүүдийн тоогоор үнэлдэг байжээ. Уг нь бүр дээр үес намрын сайн ав хийсэн өдөр энэхүү найрыг тэмдэглэдэг байсан боловч сайн ав хийх нь ховор тул зүгээр намрын ав эхэлсэн өдөр хийх болжээ. Зөвхөн найрлах л хэрэгтэй. Дараа нь юу ч болсон хамаагүй! Гуанзны эзний харамч хявцгийг бүү хэл бурхан хүртэл энэ өдөр хүний идэх уухыг хязгаарлаж чадахгүй байлаа!

	Ларс Петерийн хүүхдүүд энэхүү найр гэгч нь юу болохыг үл мэднэ. Тэдний энд нүүж ирэхийн урьд жил нь гуанзны эзэн энэ найрыг болиулжээ. Иймээс тэр хүүхдүүд улам ч хорхойтон хүлээх ажээ.

	Тэр өглөөний цаг өнгөрөхгүй мэт тэднийг зовоожээ! Хүлээж ядсан сэтгэл нь догдолж тэд нэгийг юм хийх гэж бариад дор нь хаяж нөгөөг шүүрч байв. Тэгсээр хүүхдүүд чухам баяр хийхээр бүжгийн модон тавцан бэлтгэж, харуулдаж зассан урт банзан ширээ бэлдсэн талбай дээр очив. Эрэг орчмын өвс хучсан тэгш талбайг сонгон авчээ. Модон тавцангийн нэг өнцөгт гачуур модны шилмүүсээр чимсэн бяцхан тавцан байх бөгөөд тэндээс гуанзны эзэн номлож бас хөгжимчид тэнд суух ёстой байлаа.

	Эрчүүд ч хүүхдээс дутахгүй яарна. Өдрийн хоёр цагаас өмнө найр хийх газар очиход эвгүй байв. Тэр болтол бас нэлээд зай байна. Расмус Ольсен өөрийнхөө овоохойн дэргэд хойш урагшаа сажилна. Тэрээр усан цэргийн зузаан цэнхэр цэмбэн өмд өмсөж, нэг талын дэлбэнгээ товчийг тайлсан байв. Тэр хойш урагш холхиж толгойгоо маажин бохь зажилж хана руу нулимж явна. Бусад загасчид гэрийнхээ гадаа уйтгартайгаар эвшээн сууна. Өнөөдөр унтаж амрахыг хүснэ гэж үү? Тэгээд бас найрын шөнө ав хийхээр явдаггүй байсан тул унтаж амжина.

	Хүүхнүүд өглөөнөөс аваад буурчийн хашаанд цугларч талх барих, архи пиво савлах, хөнгөн зууш бэлтгэж байв. Янз бүрийн хөнгөн зууш уул овоо шиг бэлджээ. Хараад гайхмаар! Гуанзны эзэн хаанаас олов гэмээр! Өөх, талх... үгүй, ер дутуу дунд юмгүй ажээ. Бараг л нэг бүтэн жил хэрэглэхээр юм зэхжээ. Гуанзны эзэн Мартатай элбэн зохион байгуулна. Эхнэрийг нь өнгөрснөөс хойш Марта тэдний юмыг элбэлцэх болсон бөгөөд үзвээс тэд, авгай нөхөр хоёр шиг байх тул эхнэрийг нь орлосон бололтой.

	Яг хоёр цаг болох үес тосгоныхон найрын ширээнд цугларав. Тэд хэд хэдээрээ зогсож биеэ барин нэг л хөндийрхүү зогсоно. Олонтоо үл өмсөх гоёлын хувцас нь тэднийг улам биеэ барихад хүргэсэн бололтой. Хэрэв хүүхдүүд том хүмүүс дунд дүрсгүйтвэл тэднийг загнан холдуулж байлаа. Ларс Петер хүүхдүүдээ дагуулан холхон зогсоно.

	— Хамгийн түрүүн дайрах хэрэггүй! гэж хүүхдүүддээ хэлж байна.

	Сэринегийн бие базаахгүй тул орондоо орж хэвтжээ. Харин Дитте бусад хүүхнүүдийн хамт хоол унд зууш бэлтгэхэд туслалцаж байх бөгөөд түүндээ сэтгэл ихэд дүүрэн байгаа бололтой. Боовон байшингийн өвгөн эмгэн хоёроос бусад нь тосгоныхон бүгд цугларчээ. Эмгэний бие сэхсэн боловч тэр ер найр наадамд оролцдоггүй байлаа. Гэтэл гэрчилгээ аваад айл амьтанд өөр газар зарагдаж байсан хүүхдүүд хүртэл түр чөлөө аваад хүрч иржээ. Түүгээр ч үл барам бүтэн жилийн турш хэвтрийн хүн болсон загасчин өвгөн Ляуг хүртэл өргөж ирээд зүлгэн дээр суулгажээ. Үе мөчний өвчинд энэлсэн өвгөний бие хатсан төмс шиг санагдана. Энд залуурч Якоб ч бас буугаа барин ирсэн байв.

	Ширээнд суухыг урихгүй нэлээд удав. Гуанзны эзэн хүмүүсийг хүлээлгэх гэсэн бололтой! Эцэст буурчийн газраас нэг хүн ирж Мартад юм хэлэв. Тэрээр цугларсан олонд хандан:

	— За сууцгаахыг урья! гэжээ.

	Цэлмэг тэнгэрийн дор тосгоныхон бүгдээрээ ширээ тойрон суухад нэг л эвгүй мэт ажээ. Ларс Петер хүүхдүүдийнхээ хамт суусан ширээнээс уул овоо шиг хураасан талх харагдах бөгөөд хүүхнүүд хүн бүхэнд дээрээс нь эхлэн дэс дараагаар кофе аягалан өгч байна.

	— Бид нарт кофе хамгийн сүүлд өгөх нь ээ! гэж Эльза шивнэв.

	— Бид нарын ээлж ирнэ ээ! Хүлээж л бай!.. гэж Ларс Петер хэлээд тэднийг тайтгаруулна.

	Харин тэднийг кофегүй суухыг харсан Дитте төдхөн кофе аягалан хүрч ирэв.

	— Та залуурч Якобыг хараач! гэж эцэгтээ кофе аягалах зуур Дитте хэлжээ.

	Залуурч Якоб урдаа бөөн амтат талх овоолоод амаа олохгүй чихэж байх бөгөөд түүнээс нь хүн авах гэвэл муухай харж хэржигнэн байна. Бас буугаа өвдгөн завсраа хийжээ. Мөн Ляу өвгөнийг ч сандалд суулган ширээнд ойртуулжээ.

	Наана гэхэд лав зуугаад хүн цугласан байх бөгөөд бас зөндөө сандал ширээ эзэнгүй байв. Ширээний нэг тал нь бараг тэр чигээрээ хоосон байна. Тэр талд нь асар том зэс тогоог гурван хөлтэй тулга мэт юман дээр тогтоон гал түлж байв. Расмус Ольсены авгай кофе чанана. Тэрээр бараг бүтэн фунт буталсан кофетой том сав барьж тогооноос нүд салгалгүй ширтэн зогсоно. Яг усыг нь буцлахаар кофегоо тогоонд хийж байна. Кофе төдхөн тогооны ёроолд тунан ус буцлахаа түрхэн зогсох тэрхэн үес, Ольсен хатагтай гурван том чулуун дэгдээ загасны арьсыг хийж тогоотойгоо хутгаад нуруугаа тэнийлгэн зогсож: «За одоо бэлэн боллоо!» гэж хэлэв. Түүнээс өөр хэн боловч найрын кофег ийнхүү сайхан чанаж чаддаггүй байлаа.

	Хоёр гурван аяга кофе хөнгөн зуушны дараа хүмүүсийн ам халж яриа хөөрөө эхлэв. Эрчүүд бие биедээ үг хаяна.

	— За Ларс Петер, танайх чинь мөд шинэ хүнтэй болох нь уу? гэж Расмус Ольсен асуув.

	— Хүүхнүүдийн ярьдгаар өмдөө унагахад ч амархан бол оо шив! гэж Ларс Петер дамшиглав.

	Бүгдээр инээх хөхрөх сонсогдоно. Цаг уурын тухай яриа эхэлж найман жилийн өмнө найрын өдөр ямар байсныг дурсан ярилцана. Амтат талхнаас салж чадахгүй суугаа залуурч Якобын ширээний дэргэд олонх эрчүүд овооров. Идэх юм л байгаа газар сэтгэл нь амар байх хүн шүү! гэлцэнэ. Ширээн дээр янжуур байв. Хүүхнүүд өөрсдөө тамхи татах гээ юм болов уу? Уухай! Марта тэдний бодлыг ойлгосон бололтой «Хоёр хоёр хайрцгийг авцгаа!» гэж эрчүүлд хандан хэллээ. Марта хүүхэн одоохондоо өөхөлж таргалаагүй л байна... Хэзээ нэгэн цагт тэр бүхэн эдлэн нь түүний гарт ирнэ шүү дээ.

	Найрын өдөр ямар нэгэн сонин үйл явдал болох ёстой. Хүүхнүүд ширээ засах хооронд эрчүүл эрэг дагуу зугаалахаар явав. Гал хамгаалахын саравчны дэргэд тэд гуанзны эзэнтэй тааралдав. Тэрээр захирах дарга нар бололтой хэдэн хүнтэй хамт явна. Тэд гуанзны эзний хөрөнгийг данслах гэж ирээгүй байгаа даа? Ямар ч гэсэн тэр мангасын царай зүс нь гунигтай байв. Тэгээд ч загасчдыг завь зогсоол руу явахад тэр дургүй байжээ.

	— Шинэ мод тарьсан газар өөд очиж зугаалан, оройн хоол хүртэл гэдсээ сойсон нь дээр юм биш үү, гэж гуанзны эзэн тэдэнд явдлын далимд хэлжээ.

	Бүгд зогсон хэсэг бодол болсноо, дараа нь эрэг рүү эргэж жаахан дуг хийцгээхээр гэлдрэв. Уг нь далайгаас холдон зугаалахыг хэн ч хүссэнгүй. Урилгагүй зочдод зориулсан өндөрлөг тавцан нь хоосон байв. Уг нь хоёр хоолны өмнө гуанзны эзэн бурхны ном уншиж, шашны дуу өргөх ёстой байв. Гэтэл гуанзны эзэн завсарлах үес ч үзэгдсэнгүй жинхэнэ найр эхлэхэд ч ирсэнгүй.

	Харин том буурчийн газар барьж байсан барилгачид иржээ. Тэднийг ирмэгц бүр ч дуу шуутай болов.

	— Болхи бүдүүлэг бид нар ширээний чинь нэг талыг эзлэхгүй бол шилтэй архи чинь биднийг эрээд ууршиж хоцрох нь шиг байна гэж тэд загасчдад хэлжээ.

	Бүгд ширээ тойрон суух завсар бас инээд наад болсоор байв. Нийслэлийн мужаанууд нэг нөхрөө хүүхдүүдийн дунд суулгах гээд болсонгүй. Тэдний үгээр бол тэр нөхөр нь эхийнхээ хөхнөөс салаагүй байгаа гэлцэнэ. Тэр нөхөр нь хүүхдүүдийн дунд суугаад шилтэй архи барин өөртөө наалдуулан савчих тул хүүхэд хүүхнүүдийг айлгахад хүргэв. Эцэст нөхөд нь түүнийг өөрсдийнхөө дунд суулгаснаар энэ наргиан төгсөв.

	Одоо хүүхнүүд ширээ тойрон хамт суух болсон тул бүр ч наргиантай боллоо. Хүүхнүүд нийслэлийнхний шог ярианд хөгжилтэйгөөр инээлдэнэ. Загасчид өнөөдрийг хүртэл амьдралаа холбосон авгайчуудаа хэчнээн хөхиүн хөгжилтэй улс болохыг мэдэхгүй явжээ. Хүүхнүүд нь ажилчдын шог үгэнд инээлдэхийн завсар хувиа өгөхгүй шоглон хариулж байв. Нийслэлийнхэн юм бүхэнд шог нэр өгч амжив. Хөнгөн зууш хийсэн хамгийн том тавгийг Амагер2 гэж, том гулдан хиамыг Роскильдын3 харгуй гэж, хундагатай архи уухыг «тохой хөнтрөх» гэж, бас загасчдыг «усан гэлэн» хэмээн хочилж амжив.

	— Хөөе, усан гэлэнгүүд минь хөгшин буурлыгаа дурсаад нэг тулгачих юм биш үү! гэж загасчдыг өднө. 

	Загасчид төдийлөн шоглож чадахгүй ажээ. Гагцхүү Ларс Петер мөчөөгөө өгөхгүй билээ. Юуны учир уурхайчдын удам билээ. Нийслэлийнхэн тэднийг усан гэлэн гэхэд Ларс Петер тэднийг шар чавганцын гэлэнгүүд гэж нэрлэсэн нь олныг улам ч хөгжөөжээ. Тэд үнэхээр зуны турш ундааны газар багагүй пиво уужээ! Ларс Петер хэлсэн үгэндээ улам хөгжиж түүний хүнгэнэсэн дуу бүхнээс чанга дуулдаж байв. Баярлавал баярлахын чинээ байх хэрэгтэй буюу! Ширээ дүүрэн идэх уух юм бялхаж архи пиво ч гэсэн урсаж байлаа. Шингэж бүхий оройн наран лонх шилэн дээр тусаж гялбан хүмүүсийн ягаарсан царайг туяаруулна.

	Найр нь дундаа явж байтал гуанзны эзэн хүрч ирэв. Түүнийг хармагц нийслэлийнхэн хүртэл таг дуугүй болов. Тэрээр хэн ч хараагүй байтал өндөрлөг тавцан дээр гараад зогсоно. Мангар толгойгоо арай ядан хөдөлгөж, хашлаганы ардаас ханхар цээж хөндөлсөнө. Түүний байдал ямар нэгэн аварга том зэрлэг шувууг санагдуулнам.

	— За та нар таатай байх шив дээ? За та нар минь бүү ичингүйрцгээ! Уг нь би үдийн хоолны чинь дараа үг хэлье гэж бодсон боловч чадсангүй. Одоо харин бүгдийг цугларсан дээр хэдэн үг айлдъя. Үг сонсохын оронд гэртээ унтаж хэвтсэн нь дээр гэж бодож байх шиг байсан тул та нарыг яриагаар татаж болохгүй байлаа. «Хэн унтаж байна тэр нүглийн үргүй» гэдэг билээ. Гэвч би одоо та нарыг хоолоор үгүй боловч архиар барьж байна. Өнөөдөр та нар бурхны айлдлаас зайлж чадахгүй!

	Яриа алга, бурхны үгийг бурхан өөрөө айлдах бөгөөд миний хувьд та нарт чөтгөр шулам мэт хүн билээ. «Хараач та минь галзуу залуурч Якоб түүнийг буудах гэвч гэмтээж ч чадахгүй байна! Харахгүй юу ер бишийн хүн шүү!» гэж та нар ярилцдаг. Тэгэхдээ нөхөд минь сонсож бай. Залуурч Якобын буу чинь замаггүй юм шүү дээ. Тэрээр намайг буудаж алах гэж байгааг дуулаад би зориуд түүнд энэ бууг худалдсан юм. Үүнд хэрэггүй болсон бууг худалдаж бусад юмныхаа нэгэн адил ашиг хонжоо болж яагаад болохгүй бил ээ?» гэж бодсон юм. Үүнд л хамаг нууц нь байгаа юм шүү дээ. Үгүй ээ, би чөтгөр шулам бууны тухай өөр түүх ярьж өгье. Би нэгэн удаа нугасны анд яваад хамрынхаа нүхээр гал улалзуулсан, духан дээрээ ганцхан эвэртэй онцгой хачин нугастай тааралдав... Тэр чинь над шиг нэг муу мангар амьтан биш ээ! Намайг тэгээд там руу чирсэн гэж та нар бодож байна уу? Үгүй... Харин ч надтай элдэв юм ярьж эхлэв... Та нараас энэ юмыг чинь хэзээ цөлмөж болох вэ гэнэ... Миний хоёр амтай шувууны бууг хараад «Энэ чинь юу вэ?» гэж байна. «Энэ бол тамхи татах ганс» гэж би хэллээ. Тэрээр тамхи татаж үзнэ гэнэ. Тэгэхээр нь би амыг нь ангайлгаж байгаад буудаад л тавьчихлаа. Гэтэл муу золиг чинь нэг найтаагаад: «Нэлээн хатуу тамхи байна шүү!» гэж хэлэв. Бууны суманд доргидоггүй ёстой чөтгөр гэдэг тэр бил ээ! Харин Якоб надаас буу авах гэж эцсийнхээ зоосыг өгсөн юм. Намайг чөтгөр гэж нэрлэвэл ёстой л гар чичрэхгүй байдгийг нь авсан тэр үед хэлж болох байлаа!

	Ер нь мангар намайг хэн хүний өмнө чичирч байхыг та нар үзсэн үү? Харин та нарын гараас нэг гараараа талхыг чинь аваад нөгөө гараараа тарааж өгдгийг мэднэ. Гэвч та нар нэг талыг нь ойлгоод нөгөө талыг нь мартжээ. Яг л ингэж боддог байсан... юм даа... Биднээс юу хэрэгтэй юм бол, биднийг амар заяа үзүүлээсэй гэж та нар боддог биз ээ? Нээрээ та нараар би яах гэсэн хүн бэ?

	Би та нараас ашиг хонжоо олох гэж газар нутгийг чинь эзэмшиж байгаа бололцооны чинь хэрээр та нарыг зарж эдлэх гэж бодсон юм аа! Ийм байдал та нарт таалагдаагүй нь үнэн. Гэвч морь тэргэнд хөллүүлж, хонь ноосоо хяргуулахыг боддог гэж үү? Та нар идэх дуртай боловч идэхийн төлөө улайран ажиллах дургүй улс юм.

	Тийм ээ, бид нар чинь хүн юм уу, үгүй юу гэж та нар лав бодох биз ээ? Үгүй ч болов уу даа! Тэгвэл бусад хүмүүс та нарыг хүн гэж тооцохыг шаардах юм гэж үү? Хүнийг бурхан лугаа төстэй бүтээсэн гэж ярьдаг... Жишээ нь намайг аваад үзэх үү? Бурхан лав намайг өөрийнхөө дүр дүрс гэж хэлээгүй байх аа... Тийм биз! Та нарт инээдэмтэй байж мэднэ ээ! Гэвч, харин та нар бурхан лугаа адил заяагдсан юм гэвэл бурхан улам ч зовох байх!

	Тийм ээ, тийм, та нар инээцгээ! Хэрэв уусан архи чинь та нарын толгойтой үсийг босгодоггүй гэж мэдсэн бол та нарыг хүндэтгэх сэн.

	Битгий уурлацгаа, салахын цагт та нар миний үгийг анхааран сонсоцгоо! Бурхан та нарыг бүтээхдээ их алдаа хийжээ. Хэрэв та нарын амин сүнсийг үлээж хийсэн бол лав тэр талаас нь дүүргээгүй бололтой тул та нар ийнхүү залхуу болжээ. Та нар заримдаа олом жирэм чинь чангадсан газрыг маажих боловч удалгүй эвлэрэн өнгөрөөдөг байсан тул тэгж байх нь оносон, заяагүй улс гэж болмоор байна. Үнэндээ та нар дарлагдан боолчлогдож байхдаа энэ тухайгаа сэтгэж боддог байсан гэж үү? Өөрсдөө зажлахгүй, хүнээр зажлуулж байхыг боддог байна. Би та бүгдийн төлөө хоолыг чинь зажилж өгдөг тул ийнхүү миний шүд үлдсэн юм. Та нар уу? Хэн нь ч гэсэн хазаж хайрах чадалгүй улс юм. Намайг далд ортол өшиглөхгүй яасан амьтад вэ? гэж би заримдаа боддог байлаа. Гэтэл та нар хүний гутлыг ч долоохоос буцахгүй улс юм! Та нарын дунд ганц ч эр хүн алга. Ганцхан Ларс Петер байж магадгүй... Гэвч Ларс бас дэндүү зөөлөн сэтгэлтэй. Түүнийг уяруулах юм бол хааш нь ч хөтөлсөн болно.

	За би та нарт их баярлалаа!.. Бид адилхан амьтад шиг байна. Та нар үг хэлгүй байх тусам надад хэцүү байлаа. Хос морь хөллөсөн хүн жолоогоо чанга атгах хэрэгтэй. Хүн болгон тэгж чадахгүй. Та нарыг хөллөчих юм бол залхуу боловч бүх л амьдралынхаа турш үг дуугүй зүтгэх улс юм. Хэрэв сургүй ташууртай л бол та нарыг унаад явж болох ажлын малууд юм. Гэвч та нар битгий яарцгаа, ачаагаа чирээд л үзэцгээ. Та нар залхуу нойрмогтоо л ачаагаа авч хаялаа гэж бодоорой. Би ч гэсэн одоо амрах гэж бодож байна. Бүгд эрүүл саруул суугаарай!.. гэж хүйтэн инээдээрээ инээсэн болж хэлээд явжээ.

	Түүнийг явсны дараа бүгдээр гайхширан сууцгаав.

	— Ёстой нэг оньсого шиг юм ярилаа даа! Харин ч нэг тайлагналаа даа! гэж Ларс Петер гэнэт хэлжээ.

	Энэ үг бүхнийг тайвшруулав.

	— Та нарыг ч мөн сайн болголоо доо! Мөн ч хэлэмгий амьтан юм! гэж нийслэлийнхэн хэлжээ.

	 

	 

	Нар бараг шингэж байв. Гагцхүү хөгжимчид ирэхийг хүлээж бүжиглэхэд бэлтгэнэ. Карл ажлаасаа ирээд Диттег сугадан зугаалж явна. Ойр орчмын гацааны залуус ч бүжигт иржээ. Ларс Петер санамсаргүй Синетэй тааралдав.

	— Чи ч улаа бутарсан хэвээрээ байх шив дээ. Чамтай бол ч бүжиглэмээр л байна даа!.. гэж Ларс Петер инээнэ.

	Залуус ч хүлээж ядаад хөгжимчид рүү хүн явуулав. Гэвч тэр хүн нь эргэж ирсэнгүй. Бас нэг хүн явуулав. Удаж удаж тэр зүгээс нэг хүүхэд амьсгаадан, хашхирч, гүйсээр ирж:

	— Бүжиг болохгүй! Гуанзны эзэн өөрийгөө буудаад алчихсан! Тэр амандаа хоёр амтай буу шургуулаад хөлийнхөө хуруугаар гохыг нь дарчихсан байна. Тархи нь адарт нялгаджээ!.. гэж хэлэв.

	Гэнэт огцом эхэр татах дуун хадав. Ларс Петер тэр дууг таниад туслахаар гүйв. Дитте зүлгэн дээр хэвтээд гаслан гингэнэж байв. Түүний дээрээс Карл тонгойно. Ларс Петер Диттег өргөн гэр өөдөө явав.

	
VI : ШИНЭ АМЬДРАЛ

	Дитте орондоо хэвтээд нүдээ анин зовуурьтайгаар шанална. Түүний хажууд хүмүүс гүйлдэн сандарна. Духан дээр нь илж байгаа Карлын чичирсэн хөлстэй хүйтэн гарыг Дитте хааяа мэдэрнэ.

	— Ээждээ очсон дээр гэж Дитте амандаа шивнээд зуны намуун шөнийг цочоон уртаар гингэнэж байна.

	Юу гэж энд хүмүүс гүйлдээд, дэвхцээд... Яагаад намайг зовоогоод байна аа?.. Хагас аньсан аньсага завсраараа өрөөнд юу болж байгааг харж байлаа. Хүүхнүүд урагш хойшоо гүйлдэн, энэ тэр юм самардана... Хачин ширүүн дэвсэлнэ! Хөөрхий муу эх нь ... түүнийг ер амар заяа үзүүлэхгүй байх шиг. Гэвч Карл түүний дэргэд сууж байгаа ч байж мэдэх юм. Яаж байгаа нь энэ вэ дээ амаржиж байгаа хүний гэрт орж ирээд олны инээд болно байгаа даа. Уг нь Карл эхээсээ холдохгүй, түүнийгээ лаа шиг бөхөхөөс хамгаалж явмаар юм даа... «Ёо - оо» гэж Дитте амаа ангайн хашхирна. Гэвч бусдын дуу чимээ сонсоод байгаа хэр нь өөрийнхөө дууг сонссонгүй. Хэн нэгэн модон шаахайтай хүн байшингийн дэргэдүүр гүйж хэн нэгэн хүн түшлэгтэй сандал авчирч байгаа бололтой. Тэр нь тосгоны «төрөх сандал» ажээ. Тэр сандал дандаа Ларс Йенсений бэлэвсэн гэргийнд байдаг тул Дитте түүнийг мэддэг байв... Түшлэгт сандал нь намхан хөлтэй өргөн суудалтай тул хүүхдүүд сандал гэж боддог байжээ. «Тийм ээ, энэ чинь зовоодог сандал» гэж Ларс Йенсений бэлэвсэн эм хэлдэг байв. Тэр хүүхэн хэдийгээр өөрөө хүүхэдгүй боловч хүн төрөх болгонд алгасахгүй очдог байлаа. Тэр сандал байгаа газраас түүнийг олж болох ажээ. Одоо ч гэсэн Диттен чихэнд түүний дуу сонсогдоно.

	— Алив охин минь, хурдхан салгаж үзье гээд түүнийг сандал дээр аваачиж суулгав. 

	Диттегийн хөл сандлын хөндөл дээр гишгэж хоёр өвдгөө сандлын түшлэгт тулган тэлжээ. Түүний өвдгийг хүүхнүүд түшиж, Ларс Йенсений бэлэвсэн эхнэр ар нуруун дээр нь дарж:

	— Эцээхэн ёолоод өг! гэж хэлж байна.

	Дитте ч гингэнэсэн нарийхан дуугаар дуу хадаан ёолов.

	— За болж, Довцогийн Гацаанд хүртэл дуулдахаар боллоо гэж хүүхнүүд инээлдэн ярилцана.

	Дитте өвдсөндөө болоод тэр үү, ханын жижигхэн цаг шөнийн хоёрыг заан жингэнэн цохихыг дуулаагүй байв. 

	Хүүхнүүд Гацааны тухай юу гэж хэлэв ээ?..

	— За дахиад нэг ёолоорой! гэж Ларс Йенсений эхнэрийг хэлмэгц Дитте тушаал авсан юм шиг хашхирч эхлэв. Яагаад түүнийг ингэж зовоогоод байна аа? Тэдэнд ямар гэм хор хийгээ вэ? Дитте тэнгэр бурхныг барин тэсэшгүй өвчиндөө шаналан орилж гасална.

	— За тэр, таатайхан нүглийн гашуун зулбадас энэ гэж хүүхнүүд инээлдэнэ.

	— Ёо - оо! Үгүй, Үгүй!

	Юу таатайхан нүгэл бил ээ? Дитте түүнийг үл мэднэ. Дитте хэзээд өөрт оногдсон үүргээ л биелүүлж явсан. Зөвхөн үүргээ биелүүлсэн. Гэтэл одоо түүний төлөө тамын зовлонгоор шаналгаж, гэдэс дотрыг нь тасар татан, түүнийг шүдээ хавиран зэрлэг араатан шиг ухаангүй хашхирч орилох тусам улам зовоон тарчилгаж, тэд инээлцэж бас дахиад дахиад, гэнэ шүү!.. Яг л түмэн шулам түүнийг тамлан... Нүднээс нь гал бутаргана!.. Тэгтэл гэнэт гайгүй болчихлоо. Энэ насны амьдрал ба хойд насны явдал эхэд нь ярьж байгаа Карлын дуу ч дуулдах шиг. Дитте үүнийг дуулаад Карлыг тэднийд сууж, эхийнх нь сэтгэлийг ойлгон ярих хүнтэй болсонд баярлаж байна. Гэтэл эх нь түүний гараас бариад холдон явж байх шиг... Тэгтэл нүд нь ямар нэгэн сайхан юм харах мэт, гэнэт гэрэл аслаа. Энэ Карл асаалаа бололтой!

	Тэгтэл дахиад л Дитте өвдөж эхлэв. Эргэн тойрон хамаг юм нурах шиг. Хамаг хорвоо түүнийг бул чулуугаар нэвсийтэл дарж... Диттен яс үс хэмхрэх шиг!..

	— За, хүүхэд нь гараад ирлээ! гэж хэн нэгэн хүн дуугарав.

	Хүүхдийн уйлах дуун сонсогдож, Дитте нам жим харанхуйд нойрсох шиг боллоо.

	Дитте нэг сэрээд хартал нар гарчихсан, өөрөө захыг нь тойруулан хуниас гарган бүчтэй хийсэн цамц өмсөж, торон шаглаатай цагаан даавуун дээр хэвтэж байв. Алтлаг шар үс нь задгай байх бөгөөд эмэгтэйчүүдийн нэг нь дөнгөж сая самнаж илээд самаа барьсаар зогсож байна.

	— Дитте чинь сайхан үстэй юм байна шүү дээ. Урьд нь сүлжсэн байхад нь ер ажигладаггүй байжээ хэмээн тэр хүүхэн хэлж байлаа.

	Дэрнийх нь уутны дэлбэгэр зах Диттегийн толгой сүлд мэт тойрон хүрээлж, түүний дэргэд бяцхан улаан амьд амьтан... боодолтой зэрэгцэн хэвтэж байна. Дитте түүнийг дурамжхан харахад, Карл харин баярласандаа тэнэг юм шиг орны нь дэргэд зогсон уйлж байна.

	— Чи минь амьд байна! гэж үглэнэ.

	— Амьд байлгүй яах вэ. Яалаа гэж үхэх юм бил ээ! гэж Дитте бодно.

	Ларс Петер шуугин орж ирэв. Эцэг нь буурчийн газраар гүйж морь бэлэн байлгаж бай гэж хэлж иржээ. Үнэхээр үхэл ба амьдралын төлөө үйл тул тэгэлгүй яах вэ.

	Ларс Петер Диттегээс хүүхдийг нь авч гэрэлд өргөн:

	— Юутай хөөрхөн хүний үр гэгч вэ?.. Надад өгөөч! гэж сэтгэл догдлон хэлж байна.

	Зөвхөн энэ үед л Дитте үнэхээр амьд үр төрүүлснээ мэдэрч түүний зүг гараа сунгав.

	
VII : ДИТТЕ ЯАГААД ХҮНТЭЙ СУУХГҮЙ БАЙНА?

	Дитте хүүхдээ тэврэн «хилэнцэт» гэрийнхээ босго алхан хаалган дээр гарч гэрлээс далдиран өвгөн эмгэн хоёр дээр очих уу, яах вэ гэж шийдэж ядсан мэт зогсож байна. Айл бүрээс авгайчуул шагайлцаж эхлэв. Харахгүй юу бас л!.. Бутач хүүхэд төрүүлдэг охин тэдэнд юу ч биш харагдах бололтой! Өөр хүн бол сүмд очиж нүгэл хилэнцээ наманчлахаас нааш амьтны нүдэнд үзэгдэхгүй байхыг хичээх сэн. Гэвч яргачны гэрийнхэн сүм дуган ч гэж тоохгүй улс даа! Магадгүй сүмд адислуулж айл гэр болохоос Дитте дургүй ч байж мэдэх юм... Охины байдлыг үзвэл үнэхээр тэгж зүтгэж байгаа юм байлгүй!

	Гэвч энэ залуухан эхийг харах нь тэдэнд нэн сонин байжээ. Хүмүүсийн мэдэхээр бол энэ бяцхан хүүхдээрээ охин хүний хүүхдийг энхрийлэн өсгөж байснаа больж одоо өөрийнхийгөө бөөцийлөх болжээ. Нэг үгээр хэлбэл дүү нар нь өсөж том болохоор хүүхэд асрахаа орхихгүй гэсэн мэт өөрөө хүүхэдтэй болжээ. Тэгэхдээ охины зүс царай нь аятайхан юм шүү! Өтгөн шаргал үс нь нарны Гэрлийг булаалцах мэт бөндгөрхөн толгойг нь аяндаа орооно. Үл мэдэг сэвхтэй тунгалаг зөөлөн арьс нь удтал орноос босолгүй хэвтсэнээс улайран, түдэлгүй ягааран гэрэлтэх царайд нь улаан цус туяарна. 

	Үгүй, хэн хүний ялгалгүй энэ охин, яасан ч хүнд үнсүүлээгүй ер нь эрт төрөх мэнгэтэй амьтан юм!

	Тэгээд харваас юутай хөөрхөн... өөрийгөө юу гэж бодож байгаа юм бүү мэд! Бутач хүүхэд тээж төрүүлэх нь төдий л явдалгүй боловч бутач хүүхдийн эцэг нь хүрэлцэн ирсэн тул яагаад бүртгүүлдэггүй бил ээ? Эсвэл Расмус Ольсений охин Мартын өвчин халдаж харчуулыг хавьтуулахгүй урж маажаад байгаа юм болов уу? Хүү нь одоо хоёр сартай болж байхад адислуулмаар юм даа. Хэрэв түүнээс өөр хүн бол хүний нүдэнд өртөж ингэж явахгүй байх сан! Хүүгээ адислах, хуримаа хийх хоёрыг зэрэгцүүлбэл юутай аятай байх бил ээ! Гэвч түүнд зөвлөхийн хэрэггүй! «Хилэнцтийнх» ер нь барагтай бол өвдөг сөгдөхгүй улс.

	Бас хэнтэй ч нийлдэггүй, олноор хүндэтгэдэг өвгөн хөгшин хоёр яагаад Диттег ингэтлээ эрхлүүлдэг байна! Нэг үгээр бол нүглийг нь өөгшүүлж байна шүү дээ! Эцэст нь энэ охин харин ч овоо хүн дагуулах азтайдаа баярламаар юм!.. Яргачин хочтынхоос ганц Сэрине л Карлд талтай байв. Хэрэв Сэрине л нөгчих юм бол Карл байдаг юмаа аваад арилмаар санагдана. Үнэхээр ч тэгжээ. Тэрээр Сэринегээс хойш мэдээ сураггүй таг чиг болжээ... 

	Хувь зохиол нь тийнхүү нийлэх тавилантай хүнийг харж үзэхгүй байна гэдэг тоглоом биш биз ээ? Түүнээс бүр холдон салж Дитте арай чадахгүй. Яаж ч зүтгэсэн хувь тавилангаас хэн зайлах бил ээ! Диттег амьдрал нь олны нүдэнд гаргажээ! Карл ч бас хөзөр тоглохгүй, бүжиг наадамд очихгүй, ундааны газар ч орохгүй хачин хүн юм. Гэвч ёстой овоо эр байж магадгүй юм даа. Түүнээс гадна гацааны эзний удам шүү. Гэтэл яргачин хочтын ядуу охин, нэр төртэй айлын хүүг үймүүлээд сүүлд нь бутач хүүхэдтэй юм шиг явдаг нь юу вэ? Түүнээс өөр ямар ч хүүхэн гэсэн ийм байдалд эр нөхрөөс татгалзмааргүй юм.

	Хүүхнүүд үүд хаалган дээр зогсоод шивэр авир гэж байгааг Дитте хараад юун тухай гэдгийг ойлгож байлаа. Ярьж л байг! Эцэг нь, бас Боовон байшингийн настнууд түүний талд бөгөөд өөрөө юу гэж зүтгэж байгааг ойлгох тул түүнийг үл анхаарна! Өвгөн хөгшин хоёр бүр Ларс Петерийг хүртэл дуудаж ятган, охиноо Карлтай суулгах хэрэггүй. Тэгж зовлон дээр зовлон нэмэх хэрэггүй гэцгээжээ. Үүнд хулчийгаад байх ч юмгүй. Ларс Петер ч гэсэн Диттедээ нэн хайртай билээ. Хэрэв охин өөрөө гэрлэх дургүй байгаа бол эцэг нь түүнийг дагах байлаа. Үнэндээ тухайн байдалд Дитте Карлтай яагаад нийлж болохгүй байгааг эцэг нь үл ойлгоно. Эсвэл энэ нь удам судраа дагаж байгаа юм болов уу? Сэринегийн удамд ч, Ларс Петерийн өөрийнх нь удам сударт ч сүм хийд гэж гүйж байсан шүтлэгтэй хүн үгүй. Ихэвчлэн хүүхдүүдээ ламаар адислуулахгүй гэрлүүлэвч тэд нь туйлдаа хүртэл үнэнч байдаг билээ. Гэхдээ Ларс Петер түүний төрсөн эцэг биш гэдгээ энэ удаа мартсан байв.

	Ларс Петер ч өөрөө хадам эцэг болохыг хичээсэнгүй. Хэдийгээр Карл тариачин гаралтай боловч хэт шүтлэгтэй нь Ларс Петерт тун ч таалагдсангүй. Харин хувийн өмчийн тариачны байдалд Сэрине нь нэн дуртайд Ларс Петер үргэлж гайхдаг байв. Ларс Петер ба түүний хамаатан саднууд нь ч гэсэн тариачин байх тавилангүй улс билээ. Тэд тариачид дунд нүүдлийн шувуу шиг хөндий амьдарч байсан бөгөөд тариачид тэдний тэнэг догшин омгийг үзэн яддаг байжээ. Гэвч тэдний гэрийнхэн яргачин, зандалч, домч нэр зүүн тариачдыг давдаг байжээ. Тэднийг харин үзэхгүй хөөсөн боловч харин элдэв ид шидийг олоод эргэжээ. Тэд тосгоны нам жим ахуй амьдралаа сэтгэлийн чөлөөт хүслэнд тавьж өгчээ. Тэд тариачдад огт итгэж чадахгүй байсан учир нь элдэв турсага ч гудруулж мэдэх улс байв. Тэдний жолоогүй явдал нь тариачдыг сандаргах ч удаа байжээ. Тариачдын хашаа саравчинд нэвтрэн гарз хохирол хүртэл учруулах ба үдэш оройн цагаар хутга шөвөг зүүн очиж бужгар хар толгойт тэд, эхнэр хүүхний будилаан үүсгэх ч явдал цөөнгүй байжээ. Ийм учраас ч тариачид тэднийг үзэж чаддаггүй байсан ажээ.

	Харин Ларс Петерийн хувьд бол өвөг дээдсээс уламжилж авсан тэр чанар нь аль хэдийн үгүй болжээ. Идэр залуу нас нь энэ бүх дуртгалыг нь аван оджээ. Анх удаа авааль гэргийгээ дөрвөн хүүхдийнхээ хамт худгийн дэргэд нөгчин хэвтэж байхыг харснаас хойш Ларс Петер учир зүггүй бухимдан шаналахаа больжээ. Түүнээс хойш орох орон гэргүй хоёр жилийн турш усан онгоц бараадан ажиллах зуураа азаар харин сэтгэлийн шарх эдгэсэн байлаа. Харин нүүдэл суудал хийн тэнэх хүслэн нь л түүнд үлджээ. Үүнийг үзмэгц тариачид түүнийг хэн болох удам судрыг шууд таньдаг байв.

	Зовоод байх юун бил ээ! Үүний хувьд Ларс Петер сэтгэл зовдоггүй байжээ. Харин тариачдыг өөрийнхөө үүрнээс цааш юу ч үздэггүй сохор номин адил санаж бараг нүд үзүүрлэн хардаг байлаа. Ларс Петер өөрөө ямар ч гуньж гутаж доройтсон тариачдыг ихэмсгээр үзэх зантай хүн байв. Нэг үгээр хэлбэл «угийн тариачин» гаралтай хойд эцэг байхыг төдийлөн хүссэнгүй.

	Кристиан хүү нь тосгоноос нэг мод шахуу зайтай гацааны айлд сууж сургуульд явдаг болжээ. Тэр хүү хэчнээн ч их ажил хийлээ гэсэн мөн л эздэд чамлагддаг үйлтэй байжээ. Гэрт нь ч ер ирүүлэхээ байж, Кристиан сургууль руугаа гүйх замдаа хичээлээ уншдаг болсон байв. Тариачид түүнийг урьдын адил ийнхүү нухлах болжээ!

	Ийнхүү Дитте эцгийн зүгээс айх аюулгүй болов. Эцэг нь бутач хүүгийн өвөг болох, гацааны эзний хүүгийн авга болох хоёр аль нь ч адил байжээ.

	 

	 

	Эмгэнийг өргөж түшлэгт зөөлөн сандалд суулгаад Дитте ор дэрийг нь засаж, дахин хэвтүүлээд өөрөө орных нь дэргэд сүлжмэл модон сандал дээр сууж хүүгээ хөхүүлж эхлэв. Эмгэн ядарсан тул дээш харан хэвтээд зүүрмэглэнэ. Үсийг нь самнаж ор дэрийг нь засах хооронд эмгэн бүр туйлдан ядрах болж тамир тэнхээ нь харьжээ. Өдөр бүр болин больсоор эмгэний хоног тун цөөхөн болсон бололтой. Гэвч өөрийн тухай бодохгүй харин үлдэж хоцрох өвгөнөө л яах бол гэж бусад хүмүүсийн тухай сэтгэлээ зовоох нь нэн өрөвдөлтэй ажээ.

	Дитте ч бас амарч байв. Түүний толгойд элдэв бодол санаа эмх замбараагүй эргэлдэнэ. Хүүгээ дахин хөхүүлэх болтол ядарсан биеэ амраан тайван сууж бага зэрэг зүүрмэглэмээр санагдана. Хүү нь ёстой ховдог амьтан байлаа! Нударч, нударч арай гэж цадталаа хөхдөг байв. Дитте хүүгээ хөхөж байх завсар нозоорон үүрэглэхээс наахнуур байх ажээ. Эцэг нь «Бурхны» тухай бясалгах үедээ нэг юм гөлрөн ширтдэг шиг хүү нь хөхөө нудчин сорж байхдаа нэг юм алдахгүй ширтэж, сүүгээ залгих тоолонгоо хүү нь чагнаж байх шиг санагдана.

	Эмгэн сэрлээ.

	— Хараач, тэр тэмүүлж байгааг нь. Ёстой ховдог соруул байна даа! гэж инээмсэглэн хэлэв.

	— Өлсөхөөрөө тэгдэг юм. Унтаж байгаа хэр нь хөхөж л байна шүү.

	— Би ч ийм жаргал эдлээгүй хүн дээ. Бурхан бидэнд хүүхэд илгээгээгүй юм.

	— Та нар лав цэвэр цэлмэг байх гэж дэндүү хичээсэн байлгүй. Энийг ч болохгүй, тэрийг ч хэрэггүй гэвэл хүүхдэд уйтгартай байх биз. Тэгээд ч та нар амар тавтай сууж байна гэж Дитте бодол бодон хариулав.

	Үүнийг дуулаад эмгэн чин сэтгэлээсээ инээнэ.

	— Чи тэгж бодож байна уу? Хэрэв бидний амьдралыг сэргээх хүүхэд байсан бол бид юм бүхнийг эмх журамтай байлгах гэж хөөцөлдөхгүй сэн. Би тайван байдлаа ч дуртай алдах сан.

	— Үнэндээ, хүүхэд гэдэг мөн ч их арчилгаа маллагаа шаардаж зовлон тарина шүү! Аавыг аваад үзсэн ч би л ганцаараа хэчнээн их зовоов доо! гэж Дитте үнэн санаанаасаа хэлжээ.

	Эмгэн энэ үгийг сонсоод Диттегийн гарыг илж:

	— Бас их ч баярлуулж байсан байх. Хэчнээн часарч арчлах хэрэгтэй байлаа гэсэн би чам шиг ийм охинтой бол гэвэл дуртай байх сан. Манай өвгөн ч гэсэн тэгж хэлэх байх. Бид хоёр бие биедээ л хань болохоос өөр хүн байгаагүй юм. Хэдийгээр гагцхүү өөрсдийнхөө төлөө санаа тавьж хавь ойрхноо цэвэр цэлмэг байлгах гэдэг эвгүй боловч бид ингэж амьдарсандаа баярладаг юм гэж хэлжээ.

	Өвгөн байж байгаад орж ирэн орны дэргэд түр зогсож, эмгэнийхээ гарыг барьж үзээд, дорхноо тавьж буланд очин үг дуугүй цаг хараад дахин сэмхэн гарч явна. Хаалганы цаана хойш урагшаа хөлхөж байгаа үзэгдэнэ. Чухам юу хийж байгаа юм бол бүү мэд.

	— Өвгөн минь энд тэнд юм оролдоод л үргэлж ингэж орж гарч явах юм. Миний дэргэд суугаад байх завгүй, бас орхиод холдож чадахгүй ингээд л холхино. Юм хумаа янзалж байна гэх боловч миний л мэдэхээр янзлаад байх юмгүй шиг санагдах юм. Адар дээр гараад бүтэн өдөржингөө нооролдохоос буцахгүй хүн шүү. Хөөрхий минь бид энд удаан байхгүйгээ мэдэж байгаа бололтой гэж эмгэн сэтгэл эмтрэн хэлжээ.

	Дитте хэсэг дуугүй сууж байснаа:

	— Та хоёр юу гэж үргэлж «бид, бидэнд» гэж ярьдаг юм бэ? гэж гэнэт асуужээ.

	Эмгэн гайхан ширтэв.

	— Аа хөөрхий! Эхнэр, нөхөр хоёр нэг зэрэг нас нөгчдөггүй гэсэн үү?.. гэж Дитте үргэлжлүүлэн ярив.

	— Уухай! Чи намайг нөхрөөсөө өөрийгөө салгахгүй хамт яриад байхад гайхаж байна уу? За яах вэ, чи ойлгох болно оо. Сэтгэл санаа нийлсэн хүнтэй чамайг сууна гэж бодож байна. Бидний амьдрал хэн хүнд олигтой ашиг тус хүргэсэнгүй, хорвоод наслахдаа олигтой юм ч хийж базаасангүй. Хэрэв хүн хөлсөө дуслуулан ажиллаж дэлхийг эдлэн эзэмших тавилантай юм бол бид гар хоосон явах нь. Бид юу ч хийж бүтээсэнгүй. Харин хүний үлдээснийг эдлэн амьдарч иржээ. Гэвч бид хоёр бие биедээ элэгсэг байж, бие биеийнхээ төлөө, хар амиа бодохгүй амьдарсан юм. Чи өөрийн тухай санаа зовохгүй чиний төлөө хүн зовж байгаа гэж бодоход юутай сайхан гээч. Хамаг зовлон жаргалаа бие биедээ итгэж, тийнхүү нягт амьдрахад аюул эмээлгүй яг нэгэн халуун амь мэт болдог юм байна. Бидний бодол санаа адил болохоор олон үг ярих ч хэрэггүй байдаг билээ. Бид зүүдлэхдээ хүртэл адилхан байх нь олонтоо.

	— Би ч гэсэн зүүдэндээ Поуль юм уу, Ас тэдний нэгийг хөнжлөө унагахыг мэддэг юм. Тэгээд сэрж хөнжлийг нь нөмөргөхгүй бол санаа амардаггүй гэж Дитте угтан авч эмгэний үгийг дэмжив.

	— Тийм ээ, чи сайхан сэтгэлтэй охин. Чамгүй бол бид хэчнээн их юмаар дутагдана даа гэж хэлэв.

	— Манай Эльза дүү өдөр бүхэн ирж та нарт тусалж байна аа. Хөөрхий минь жижигхэн боловч тун ажилсаг хүүхэд шүү.

	Эмгэн өдөн дэвсгэрээ хуруугаараа оролдож хэвтэнэ.

	— Мөнгө ирүүлсэн гэж ярилцахыг үзвэл Карл ч ор сураггүй алга болоогүй гэх шив дээ? гэж эмгэн гэнэт асуув.

	— Тийм ээ, хаанаас ирүүлсэн юм бүү мэд. Захидал бичихгүй л байсан нь дээр юм сан. Би түүний тухай ер муу юм санахгүй... Карл үнэндээ сайн залуу шүү. Гэвч түүний энхрийллийг бодохоос эвгүй санагддаг... Хачин юм...

	— Энэ чинь чамайг үнэхээр дурлуулж чадаагүйнхээ шийтгэлийг амсаж байгаа нь тэр дээ. Бодож санах бүр эм хүн гэдэг үр хүүхэдгүй ч гэсэн хайр дурлалд шаналж байхын төлөө заяагдсан амьтан шиг байдаг юм. Бид нар ч дэмий хашхирах нь болохоос бус эрчүүдийн эрхээр жолоогоо атгуулчихдаг юм биш шүү. Хүн ер нь магтаалд дуртай боловч эм хүн гэдэг аль илүү сэтгэлтэйд нь хоргодох дуртай байдаг юм. Чи Карлтай зовохгүй айл гэр болж болох л юм гэж би бодно. Хөөрхий бусдын л адил амьтан шүү дээ. Үнэндээ замаа олиггүйхэн эхэлсэн боловч хувь заяа гэдэг янз бүрээр зохицдог юм. Одоо л харин чамд үнэнхүү дурлаж байгаа гэдэгт чи итгэх хэрэгтэй.

	— Үгүй би түүнд хайргүй шүү дээ! Карл нэг л сэтгэлд хүрдэггүй юм гэж Дитте яаран өгүүлэв.

	Эмгэн түүний хацрыг илж:

	— Тийм дээ, тийм. Одоо чамд нэгэнтээ хүүхэд байна. Өнгөрсөн явдлыг дурсан эмгэнэх явдалгүй. Гэвч хорвоод амьдраад ирэхээрээ, харахад тийм биш боловч, үнэндээ эрчүүл янз бүр байдгийг чи мэдэх болно. Малгайгаа хэлтгий тавьсан хээнцэр харчуулын өмнө хэнэггүй зогсож чи чадах юм уу? За одоо баяртай би жаахан амаръя гэжээ.

	— Оройн хоолыг чинь хийж өгөх үү?

	— Хэрэггүй дээ, өвгөн минь өөрөө хийг. Хөөрхий минь хийх юмаа олж ядаад байгаа юм. Алив явахаас чинь өмнө хүүг чинь нэг сайн үнсье.

	Дитте хүүгээ эмгэний гар дээр тавив.

	— Хачин юм шүү, бүх л амьдралынхаа турш нэг ч хүний хэлж чадаагүйг ийм жижигхэн амьтан хүнд хэлж ойлгуулна шүү. — Гэтэл эхийнхээ сүүнээс өөр юманд хүрээгүй байгаа амьтан! Хүүхэд гэдэг амьдралыг юутай цэвэр цэлмэг таатай болгоно вэ! Хүнийг төрөхөөс нүгэл заяадаг гэж ярьдаг! Хэн мэдэх вэ!.. За хүүгээ уйлахаас өмнө ав даа. Та хоёр минь аз жаргалтай суугаасай!

	Дитте хүүгээ авахаар бөхийх зуур 

	— Би явахаасаа өмнө та нар дээр дахин ирнэ ээ гэж хэлжээ.

	— Үгүй, хэрэггүй охин минь, салах гэгч зовлонтой байдаг юм. Аа тийм би чамд бас нэг юм хэлэхээ мартжээ. Чамтай уулзах ерөөлтэйдөө би бурханд залбирна. Бидний хүнд дахин итгэх итгэлийг төрүүлж өвгөн бид хоёр сэтгэл санаагаар улам баян болгосон нь чиний гавьяа юм гээд эмгэн Диттегийн хоёр хацрыг илж: Өвгөн минь, чамайг алтан зүрхтэй гэж ярьдаг юм. Хүсэх л юм, хүүтэйгээ хоёул сайн сайхан амьдраасай! Өөрийгөө бас бодож бай. Ихэнх хүмүүс амиа боддог энэ газар дэлхий дээр өөрийгөө бодох хэрэгтэй шүү гэж хэлээд Диттег үнсэж, зөөлхөн түлхэн холдуулав.

	Эмгэний ярьснаас базаалтай юм ойлгож чадаагүй боловч энэ нь түүний эцсийн үг гэж бодохоос Дитте замдаа өөрийн эрхгүй уйлжээ. Эмгэн, Диттегийн энэ, хүнд хэцүү үед чухам л хайртай эх нь шиг байжээ. Гэтэл хөөрхий энэ эмгэн бас л эмээгийнх нь нэгэн адил нус нулимс, уйтгар гунигийг үл мэдэх өөр ертөнц рүү талийн одно. Одоо хэн түүнийг зоригжуулж, Дитте ямар ч байлаа гэсэн сайхан сэтгэлтэй хүүхэн гэж хэн хэлэх юм бэ?.. 

	 

	 

	Ларс Петер морио хөллөв. Тэрээр хуучин морь тэрэг зээлээр авч урьдын адил ойролцоо гацаа тосгоноор явж май загас худалдах болжээ. Тэрэгний нь ар талд энд тэндээс худалдаж авсан хуучин муусайн юм хэвтэнэ. Морь, тэргээ Дориум эмгэний хоосон сууцанд байрлуулж, морио, эргээс зайдуу зүлгэн дээр идшилүүлдэг байв. Ядуус амь зогоох гэж хэрхэн хөөцөлдөж байгааг харж хандах гуанзны эзэн нэгэнт үгүй болжээ.

	Ларс Петер Диттегийн нулимстай царайг хараад:

	— Юу болоов? Хүү чинь зүгээр үү? гэж сандран асуув.

	— Би өвгөн, эмээ хоёр дээр очоод ирлээ гэж хэлээд олон юм асуухаас зовсон бололтой яаран холдов. 

	Эмгэн мөдхөн нас нөгчинө гэж бодоход түүнд нэн хэцүү байжээ. Хүүгээ дүү Эльзадаа өгөөд Дитте аавдаа хоол хийж гарав. Явж явж ирэхдээ аав нь их өлссөн байдаг байв. Урьдын тариачдын үрэмхий зан үгүй болж цагийн байдал хувирчээ. Тэд юм бүхнийг хямгадан харамлаж мөнгө болгон борлуулахыг бодох болжээ.

	Тариачдын тэр их юмыг хэн авдаг юм бол гэж Дитте үнэхээр гайхна. Ларс Петерийнхны хувьд бол тариачдаас юу ч худалдаж авдаггүй байлаа. Дитте өдрийн хоолноос үлдсэн чулуун дэгдээ загас ба өөх авч хоол хийхээр суув. Тэр үмх өөх нь ч бас өвөрмөц түүхтэй байв. Кристиан өглөөнийхөө хоолноос үлдээгээд тэр үү, яаж олсныг бүү мэд, сургууль дээр уулзаад Эльзагийн цүнхэнд шургуулсан байжээ. Эцэг нь өөх идээгүй болсоор нэн уджээ. Гэрт нь ч гэсэн махны бараа хараагүй удсан байв. Гэвч Кристиан яаж санасан юм бол оо?.. Өөх шарж байхдаа ховдог жаалууд гүйгээд ирэх вий гэж Дитте байн байн цонхоор харна! Тэд өөх тосны үнэр аваад ховдоглон гүйж ирнэ шүү... Тэгвэл аавд нь идэх юм үлдэхгүй.

	Удалгүй Ларс Петер орж ирлээ. Түүний хойноос Поуль, Ас хоёр ч бас орж ирэв. «Уухай!» гэж шиншлэн үнэртээд тэр хоёр аавынхаа дэргэд суужээ. Дитте тэднийг халбагаар цохиод авмаар санагдана.

	— Аав та өөрөө л идээрэй. Бид саяхан хоол идсэн гэж арай л нулимсаа гаргахаас наахнуур гуйв.

	Гэвч Ларс Петер хүүхдүүдээ эрхлүүлээд инээмсэглэж, хоолноосоо өгсөөр байв.

	Хүүхдийг өгөх айл олсон шүү гэж Ларс Петер хоолоо идээд тамхи татах гэж байх үес намуухан хэлжээ.

	— Наддебогийн ойролцоо үр хүүхэдгүй нэг айл байна. Тэднийд хүүг чинь өгвөл зүгээр байх. Чи нийслэл рүү явна гэсэн хэвээрээ юу? Фредериксвэркт ч юм уу, Хиллерэдэд ч юм уу тосгондоо ойролцоо газар... ажиллаад үзвэл дээр юм биш үү? Бидэнд ч ойрхон... хүүдээ ч ойрхон? гэж эцэг нь асуув.

	Гэвч Дитте хотод очих гэж боджээ. Энд бол яргачин хочтын охин... бутач хүүхэдтэйг хүн бүхэн мэднэ. Харин хэн ч таньж мэдэхгүй газар бол өөрөө алдар нэрээ олох хэрэг. Хүний хайр талархлыг татаж чадах ч хүн билээ. Одоо болтол Дитте амар заяа үзсэнгүй. Харин тэнд бол үнэхээр ажиллая гэж бодсон хүн амьдарч болох газар гэж бодох тул Дитте хот руу явахаар хатуу шийджээ.

	— Хэрэв миний мөнгө бүтэн байсан бол доо! Би ч гэсэн хотод очиж хуучин төмрийн худалдаа нээж... эсвэл гацаа хөлсөлж авах сан гэж Ларс Петер шүүрс алдав.

	Шаазгайн үүрт хэчнээн зүдэрснээ Ларс Петер огт мартаад дахин гацаа байшинтай болж, газар тариалан худалдаа хоёроор зэрэг оролдоод үзэх сэн гэж бодно.

	Энд тосгонд үлдэх хэрэггүй байлаа. Гуанзны эзнийг өнгөрснөөс хойш амьдрал нь улам ч доройтжээ. Өөрсдөө бодож зохицуулахаас төсөөрсөн загасчид яах учраа олохгүй алмайрч хоцорчээ. Мөнгөтэй ч хүнгүй ажилтай ч хүнгүй болжээ. Завь загасны хэрэглэл нь засвар үйлчилгээ шаардах боловч загасчид гар хүрэх хүнгүй олсон багахан аваар амь зогоох болов. Олсон загасаа хаана хэнд худалдаж борлуулахаа үл мэднэ. Урьд бол бүгдийг гуанзны эзэн зохицуулдаг байжээ. Амиа аргалахын эрхээр Ларс Петер дахин май загас борлуулан хэсэж тэнэдэг болов. Ларс Петер ч ийм өөрчлөлт болсонд гоморхсонгүй. Харин энэ ажил нь гэр бүлд нь илүү дутуу юм хаях болж, түүнийг улам ч шаргуу зүтгэхэд хүргэв. Үнэндээ шөнөжин унтахгүй хүйтэн завинд хөлбөрч явснаас дээр байжээ! Гэвч агуулах нь хоосон хэвээр байв. Өөр газар шилжиж шинэ юм оролдоод үзэх сэн! Даанч мөнгөгүй тул яана гэхэв?.. «Хэрэв тэртэй тэргүй нисэж үхэхээ мэдэж байсан юм бол гуанзны эзэн бидний олсон хэдийг цөлмөдөг нь юу вэ» гэж Ларс Петер өөрөөсөө олонтоо асууна.

	Гэвч Дитте эцгийнхээ санааг дэмжихгүй байлаа. Учир нь одоо энд ямар ч гэсэн толгой хоргодох юм байна. Бас тэгээд шинэ газар солих болгонд улам ядуурдгийг нүдээр үзсэн гэнэ.

	— Эхлээд хэдэн төгрөг хурааж өрнөөсөө салах хэрэгтэй. Бас тэгээд ээжийн өвчин ба оршуулах ёслолд хэчнээн мөнгө орохыг бодох хэрэгтэй! гэж Дитте хэзээ хэргийн эмгэн лугаа адил аавдаа зөвлөнө.

	Тийм ээ, Ларс Петер өр төлөөсөө мартаагүй байна. Өөрийг нь хамтад шулчхаагүй нь байна даа!..

	— Өрнөөс зугтаана гэдэг гарах арга биш. Бас өвгөн хөгшин хоёрыг хаяад бүгд зэрэг явчхаж болохгүй. Биднээс өөр тэднийг харах хүнгүй шүү дээ. Эльза дүү тэдэн дээр өдөр бүхэн очиж туслах хэрэгтэй. Харин би хотод олигтой ажиллавал та нарыг нэр төртэй татаж авсан нь дээр. Нийслэлд цалин хөлс нь илүү гэсэн шүү дээ! гэж Дитте хэлэв.

	— Нээрэн чиний хэлдэг зөв юм. Уг нь бүгд хамт, нүүвэл юутай сайхан байх бил ээ! Ёстой л тэнд хамаг юмаа «шинээр эхлэх» болно доо гэж эцэг нь хариулав.

	Уухай ийм учиртай байх нь ээ! Дитте хотод ганцаараа очих гээд байдаг нь хүн ямар ч ажилсаг зүтгэлтэй байлаа гэсэн өөдөлж чаддаггүй энэ байдал, өнгөрсөн гунигаас холдъё гэж боджээ. Одоо л харж байя даа. Үнэхээр олигтой амьдарч магадгүй юм болов уу? Тэнд Диттед хэр тааруу аятай ажил олдох ёстой. Эмээ эх нь хүртэл түүний тийм хувь тавилантайг зөгнөн хэлдэг байсан бус уу. Хэдийгээр ямар ч зовлон гуниг учирлаа гэсэн тэрхүү итгэлийн дөл нь сэтгэлд нь бөхсөнгүй сүүмэлзсээр байжээ. Аз жаргалд хүрэх зам олон бий. Хамгийн чухал хүн аз жаргалаа угтан өндийх хэрэгтэй. Хотод очоод Дитте их азтай жаргалтай байлаа ч гэсэн төрөл саднаа яасан ч мартахгүй ажээ. Дитте зөвхөн хар амиа бодож эндээс холдох гэсэн бус билээ.

	
VIII : НИЙСЛЭЛИЙН БОСГО

	Явахын урьд өдрөө Дитте их ажилтай байв. Гэрийнхээ юмыг бас дахин засаж янзлах хэрэгтэй. Тосгонд ирсээр тэд шинэ хувцас ер хийсэнгүй. Гагцхүү Шаазгайн үүрэнд байх үеийн хувцсаар болгож байв. Гэлээ ч гэсэн бас л элдэв новш нэмэгджээ. Элдэв бөс барааны хог нь жил бүр өсөж ёроолыг нь үзэхээргүй болжээ. Поуль, Расмусын өнчний өрөөсөн хоёрын хувцсаа урах нь тоймгүй боловч Ларс Петер хуучин хувцсыг нь бас хаячихдаггүй байв. Кристианы тухай бүр ярилгүй. Дүү нарынхаа хувцсыг оёж сэлбэж хэд хоног ч болсон өмсүүлэх сэн гэж Дитте мэрийнэ. Бүр Шаазгайн үүрт байх үес Ларс Петерийн цуглуулаад ирсэн уранхай ноорхойг эвлүүлж Сэринегийн хийсэн хувцаснуудыг сэлбэн өмсөж байв. Одоо тэдгээр хувцас нь бүр ноорч гүйцээд орой хүүхдүүдийг унтахаар Дитте нөхөж зүйж гардаг болжээ. Өөрийг нь явчихаар дүү Эльза нь яаж энэ бүхнийг хийнэ дээ гэж Дитте санаа зовно. Дүүгээ новштой нооролдуулахгүй гэж Дитте хоёрыг нийлүүлж нэг аятайхан юм хүртэл болгон шөнөжин оёж шидэж байлаа. Аравхан настай гэхэд Эльза дүү нь гэр орныхоо ажлыг яв тав болгох боловч оёж хатгаж арай л сураагүй байжээ.

	Арван сарын сүүлчийн нэгэн өдөр Наддебогийн ойролцоох том гацааны захиалгаар тэрэг дүүрэн май загас ачаад гэрийнхээ гадаа Ларс Петер үүрээр хүрч ирэв. Тэндээсээ хүрэн нүүрс тээж хотод хүргэх ёстой байв. Ийнхүү Диттег охинтой нь уг газарт нь хүргэж өгөх аятайхан далим таарчээ.

	Тэд түдэлгүй хөдлөв. Үүр сайн цайж амжаагүй байсан боловч хүүхдүүд элс ухан хана хэрэм барьж тоглох ажлаа эхэлжээ. Орноосоо дөнгөж босов уу, үгүй юу хүүхдүүд тоглохоор гүйлдэнэ. Оройд тэднийг арай гэж гэрт нь оруулдаг байлаа. Тэд Дитте эгчтэйгээ дөнгөж үдэх ёс үйлдсэн болоод алга болжээ. Тэд явж байгаа эгчийнхээ хойноос эргэж ч харсангүй. Харин Эльза дүү нь гараа өргөн даллаж байсан боловч давгүй инээж байжээ. Одоо туслах хүнгүй гэрийнхээ бүх ажлыг үүрэн гав ганцаараа үлдэж байгаагаа ойлгохгүй мэт. Энэ бүхнийг ажиглаад Дитте, сэтгэл гунигтай болов. Тэднийг аль болохоор энхрийлэн өсгөж, эхийн нь оронд эх болж байсан тул Диттед энэ байдал таатай санагдсангүй.

	Цаг агаар, ойр орчны тухай эцгийнхээ ярьж байгааг сонсох чадалгүй арай ядан нулимсаа барьж таг дуугүй шуухитнан, сэтгэлдээ гэрийнхэнтэйгээ салах ёслол хийж суув. Тэд нь Диттегээр нэг их дутахгүй байсан шиг байна. Дитте ч одоо удтал мэдээ сураггүй байх болно! Тэгвэл тэд эгчдээ өөрөөр хандах болно оо! гэж бодох тусам Диттегийн зовхи нь бууж, түр зуур ноосон алчуураа сөхөж даарна гэж бөндийтөл ороосон хүүгээ үзэж явав.

	— Хүү чинь даараагүй биз? гэж эцэг нь асууснаа, Диттегийн нүдэнд нулимс гүйлгэнэхийг ажиглаад:

	— Хүү чинь алзахгүй ээ. Чи битгий санаа зов. Харин сар шинээр чи түүнээ биднийгээ эргэж ирнэ биз дээ гэж охиноо зоригжуулав.

	— Үгүй, би энэ тухай бодоогүй, харин хүүхдүүдийн тухай... Намайг явлаа гэж юм санахгүй байх юм! гэж Дитте мэгшин хариулав.

	— Өө зөвхөн түүнд үү? гэж эцэг нь тайван инээмсэглэв.

	— Хэдхэн хоногийн өмнө манай Поуль, Эльзагаас намайг хэзээ үхэх бол гэж асууж байхыг би дуулсан. Намайг өнгөрөхөөр миний савхин гутлыг авч өмсөх юм гэнэ ээ!

	— Хүүхэд гэдэг чинь тийм, нүднээс хол зүрхнээс хөндий амьтад. Сүүлийн үед баахан бишүүрхэх болсон боловч чамд дүү нар чинь их сайн шүү... Чамаас болж дүү нар чинь бас хөөрхий их юм дуулсан амьтад шүү дээ! гэж Ларс Петер хэлжээ.

	Эцэг нь урьдын адил сайхан ялдам зантай хэвээр, өндөр суудлаас түүний дуу нь Диттегийн чихэнд таатай сонсогдоно. Бүр бага байхдаа аавтайгаа хамт явснаас хойш түүнийг ийм сэтгэл уярам байхыг Дитте огт ажиглаагүй билээ. Хэдийгээр хүний морь тэргээр яваа боловч харгуй замд гарахаараа жаргалаа эдэлдэг зантай хүн юм. Хөгшин Кляус морь нь биш боловч энэ гүүг бас урьдын нэгэн адил жигдхэн хатираанд сургаж амжжээ. Хөллөсөн унаа нь ч гэсэн эзэндээ дасаж амжсаныг Дитте ажиглав.

	— Ээ юун золиг вэ... гэж Ларс Петер дуу алдлаа. Замын хажуугийн бутан дундаас ёстой дээрэмчин маягтай хөмсгөө хүртэл малгайгаа дарж өмссөн Кристиан үсрэн гарч иржээ.

	Гартаа барьсан модоо өргөж морины урд зам хөндөлсөөд:

	— Зогс! гэж хашхираад ход ход инээж байв.

	— Би та нартай хамт жаахан явах уу? Холдохгүй! Би Диттег гаргаж өгөх гэсэн юм гэж тэргэн дээр үсэрч суунгуутаа асуув.

	— Үгүй, чи чинь сургуульдаа явахгүй юм уу? гэж эцэг нь сүрдүүлэн асуухыг боджээ.

	Гэвч Кристиан зам ширтэн ёстой дээрэмчин дүрс үзүүлэн хөдлөлгүй сууна. Хэдийгээр цүнх нь ар нуруун дээр нь салбаганаж байсан боловч Кристиан сургуулиа мартжээ. Нэг юманд зүтгэвэл нөгөөхийг оргүй мартдаг зантай хүүхэд юм.

	— Одоо тэртэй тэргүй оройтсон. Хэрэв очвол алгадуулахаас өөр замгүй гэж Кристиан буруугаа хүлээв.

	Ларс Петер, Дитте юу гэх бол гэсэн байртай ширтэн харна. Дитте энэ тэнэмэл жаалыг сургах гэж элдвээр хичээдэг байлаа. Гэвч энэ удаа тэрээр шүүгчийн үүрэг гүйцэтгэхийг бодсонгүй тул харцаа буруулав. Кристиан агшин зуур үсэрч хөтчийн суудал дээр гарлаа. Удсан ч үгүй жолоо, ташуур хоёр нь түүний гарт оржээ. Морио чадамгай жолоодохуйд морь нь ч сэргэсэн мэт явдлаа түргэсгэв. Морь нь хүртэл энэхүү идэр баясгалангийн зоригоор бадарсан хөвгүүний сэтгэлийг дагажээ!

	Дитте үүнийг хараад баярлаж явав. Өнөөдөр Кристиан нь хичээлээ тасалсан харин ч таатай байжээ... Хэдийгээр бүхнээс их харж хандах хэрэгтэй байсан боловч Дитте дүү нараасаа хамгийн хайртай нь Кристиан билээ. Кристиан ч гэсэн эгчдээ сайн байв. Тэгээд л хичээлээ таслахаас айхгүй эгчийгээ гаргаж өгөх гэж гүйж иржээ.

	— Би чамд бэлэг явуулна аа. Ёстой ташуур ч явуулж магадгүй гэж Дитте хэлэв.

	Кристианы нүд нь гялалзав.

	— Тэгвэл би ч өөрөө хүрээд очиж мэднэ!.. Би хот хүртэл гүйсэн ч чадна шүү дээ гэж Кристиан итгэлтэй хэлнэ.

	— Юу гэсэн үг вэ! Болохгүй шүү! Чи тэгэхгүй гэж надад амла! Амлах уу, үгүй юу? гэж Дитте айсан маягтай асуужээ.

	Кристиан амлалаа ч гэж хэлсэнгүй, толгой дохив. Гэвч чухам цаг дээрээ тулахаар яах хүн юм бүү мэд.

	Кристиан дэндүү хол явжээ. Одоо бууж үлдэх хэрэгтэй! Ингээд яваад байж болохгүй шүү дээ.

	— Чи буцаад лав хоёр миль газар гүйх хэрэгтэй болж байна гэж эцэг нь сануулав.

	Гэвч хоёр миль гэдэг нь Кристианд юу ч биш байлаа. Тэр ч байтугай газар гүйснээ хэлэхгүй өнгөрөх нь зүйтэй. Эцэст Ларс Петер Кристианыг тэрэгнээс буулгалаа. Зам дээр зогсоод дүү нь тэдний хойноос удтал харж байснаа гэнэт эргэн гүйлээ. Дитте түүнийг далд орон ортол нь нүдээрээ үджээ.

	— Сайн хүү шүү! гэж дүүгээ өмөөрөн Дитте аавдаа хэлэв.

	— Тийм ээ, харин дэндүү хэцүү зантай хүүхэд. Энэ янзаараа бол олон юм үзнэ дээ гэж эцэг нь хариулжээ.

	Дитте хариу хэлсэнгүй. Магадгүй сонсоогүй ч байж мэдэх юм. Ер нь Дитте өнөөдөр нэг л хачин байна. Эцгийгээ эгцлэн харахгүй, алсыг ширтэх боловч юу ч харахгүй байв. Тэд юм яриагүй боловч эцэг нь Диттег ойлгож байлаа. Юу ч гэж ярих бил ээ дээ? Зовлонг үгээр нимгэлэх юм гэж үү? Уг нь нэг сайн уйлчихвал зүгээр болох юм сан даа. Биеэ зовоогоод тэвчээд суух юм. Ларс Петер түүнийг уйлуулж туслах гэж хэдэнтээ хичээж үзлээ. Шархадсан амьтны цусыг ханах гэж хутга дүрэхтэй адил ийнхүү хүнийг уйлуулах гэх нь нэн зовлонтой байжээ. Түүнээс өөр яах бил ээ? Дитте хааяа мушилзан инээх гэж оролдоно. Салхитай тавгүй өдөр болсон тул Ларс Петер байн байн эргэж Диттег хүүгээ хөхүүлэхэд нь нөмөрлөн тусалж байлаа. Эсвэл модны чөлөөнд суугаад Диттег хүүгээ хөхүүлж байхад нь Ларс Петер бас салхин талд нь зогсон хүүг эхийнхээ хөхийг тэмтрэн хөхөж байгааг баясан хардаг байв.

	Хөөрхий минь хэцүү л байх байх аа даа! Бүлээхэн зөөлхөн хөхөө эрэх л байх даа! гэж Ларс Петер бодлогошрон хэлэв.

	Дитте толгой өргөн тэр дороо нулимсаа асгамаар болсноо больж мөн л урьдын адил гунигтайгаар мишээжээ.

	Үд дундын хэрд май загасаа өгч нүүрс ачиж амжив. Хүүхэд үрчлэх айлын гэрт ойртон очиход эзэгтэй нь хаалган дээрээ харуулдан тэднийг хүлээж байв. Тэр авгай бие чийрэг боловч тавь хүрсэн бололтой.

	— Бид та нарыг мөд ирнэ гээд л харуулдаад байлаа шүү. Яг үдийн хоолон дээр ирлээ! гэж авгай тэдэнтэй мэндлэн хэлжээ.

	Түүний нөхөр бөгтөрдүү, ядрангуй царайтай хүн чихрийн манжингийн талбайд ажиллаж байснаа тэднийг хараад хүрэлцэн ирэв.

	— Уухай эх нь энэ үү? Хөөрхий минь өөрөө бараг хүүхдээрээ байж бас нялхтай болж дээ... гэж хэлээд тостой гараа Дитте рүү сунгав.

	Дитте царай нь улайн буруу харав.

	— Хүү минь үүнийг ярихыг бүү сонс! Ёстой л ясгүй хэлтэй амьтан чалчихаас өөр юм мэдэхгүй. Тэгээд л бид нас дээр гарсан хойноо хүүхэд үрчилж байхгүй юу гэж эзэгтэй хэлжээ.

	— Үүнд ч чи бид хоёр хоёул буруутай байх аа. Ер нь хэнд үр заяах тавилантай вэ тэр үртэй болно гэж модны зомголоор гараа арчих зуур нөхөр нь хариулжээ.

	— Юу гэсэн үг вэ! Хэрэв нөхөр нь эр хүн шиг юм бол... хүүхэдтэй болохгүй яах вэ! гэж эхнэр нь ууртай өгүүлэв. Байдлыг үзвэл урьдын гомдол юугаа илтэд хэлэв бололтой. Авгай нь хүүхдийг өргөн зогсоно.

	— Манай тосгонд бол хүүхэд төрүүлэх дургүй эхнэрт охиных нь хормойд хумхиж авчирдаг гэж ярьдаг юм гэж Ларс Петер хэлэв.

	— За тэгвэл би охингүй боловч юмыг яаж мэдэх вэ гэж горьдож суухаас биш яах вэ. За инээд наадам ч яах вэ. Заримд нь олон байхад заримд нь ганц ч үгүй байдаг болохоор яана гэх вэ. За замдаа ядарцгаасан биз, орж унд ууж, хоол идэцгээ. Бас яггүй хол зам шүү гэж эзэгтэй инээмсэглэв.

	Анх харсныг бодвол тийм ч ууртай хүн биш бололтой. Хүйтэн пийшингийн буланд эрүү өвдөг нь тулсан өвгөн дэмий гөлрөн сууна. Тэр өвгөнийг юм ойлгож байна гэхэд хэцүү байв. Тэднийг орж очиход өвгөн ч уг байрнаас хөдөлсөнгүй, амандаа юм шивнэн, модон шаахайгаараа шал дэлсэн байлаа. Өвгөний бүх бие нь салгална.

	— За аав минь, таны ажил ирлээ! гэж түүний чихэнд хашхиран хүүхдийг сарвайв.

	Гэвч өвгөн хүүг авсангүй: «Уухай, уухай!» гэж алгаа хавсран хөлөөрөө улам хурдан дэвслэв.

	Эзэгтэй хүүг нь Диттед өгөөд

	— За яах вэ дараа ойлгоно оо! гэж хэлжээ.

	— Ухаан муутай юм уу даа? гэж Ларс Петер өвгөний зүг дахин асуув.

	— Тийм ээ, эрт удаан амьдрал нь зовоож, хийх юмаа олж яддаг юм. Бодох ч юмгүй, дүлий, бараг хараагүй болоод цаг өнгөрөөх гэж хөлөөрөө газар дэвсэлж байдаг, элдэв юм үглэж суудаг юм. Одоо ямар ч гэсэн хүүхэд саатуулах болно оо. Бид хоёр ажилтай болохоор өөр хэн саатуулах билээ.

	— Бурхан лав мартчихсан юм байлгүй. Ер нь ядуу биднийг яаж амьдарч байгааг бурхан сонирхдог ч үгүй, яг цагт нь үхэл илгээхээ ч мартчихдаг бололтой гэж хар хүн нь хэлэв.

	Тэгээд ёстой харамч хявцаг юм шиг амаа тас жимийжээ.

	— Яах вэ дээ, наслахаараа л наслаг. Биднийг ямар идчих юм биш, өөрөө ч гэсэн зовж байгаа амьтан гэж эхнэр нь тас зөрөв.

	— Зовох нь ч зовж л байгаа амьтан. Гэвч хэнд зовлонгүй байх вэ дээ? Гар хөдөлбөл ам тосодно гэж үг байдаг гэж нөхөр нь цаашлуулав.

	Тэд бас л үг өдөж гарлаа! Эв хавгүй айлд хүүхдийг өгөх нь гэж бодмогц л Ларс Петерийн санаа зовж эхлэв.

	— Аль дээр үеэс эхлэн газар сайгүй ажил хийдэг гараас, хоол иддэг ам олон байдаг юм чинь дээ. Хэрэв бидэнд өвгөд настан, хүүхэд, багачуулаа асрах ажил үгүй байлаа ч гэсэн бид арай чүү л гэж амь зогоох байсан байх даа. Харин бидний нуруун дээр ёстой чөтгөр шулам үүрлээд яаж ч хичээсэн ядуу бидний зоог тэнийлгэхгүй байгаа юм уу гэж ч санагдах юм гэж Ларс Петер тэднийг эвлэрүүлэх янзаар хэлжээ.

	Эхнэр нөхөр хоёр түүнийг гайхан ширтэж, бие бие өөдөө харав.

	— Хэрэв бидний нуруун дээр нээрээ чөтгөр шулам үүрлэсэн юм бол бурхан л тэгж заяасан байх даа. Тэгвэл бид эцсээ хүртэл зоо нуруугаа бөхийлгөж л байхаас яах вэ, гэж нэлээд ангайж зогссоноо эхнэр нь дуугарав.

	— Магадгүй л юм. Үнэн худлыг мэдэхэд хэцүү. Гэвч юм бүхнийг бурхантай холбох ч зовлонтой. Уг нь заримыг нь залирхаг амьтдад ч үүрүүлмээр юм даг. Манай тосгонд байсан гуанзны эзэн ч гэсэн бурхны ивээлээр бидний нуруун дээр мордож яваа мэт чалчдаг байсан боловч эцэстээ өөрөө л чөтгөрийн саварт унасан шүү дээ, хэн мэдэх вэ золиг! Үгүй, ер нь бидний ядуу улс гар гараасаа бат бэх барилцаад буруугаа ч өөрсдөө хүлээж, хувь заяагаа ч өөрсдөдөө даатгах хэрэгтэй юм. Тэгэхээр хүүхдийг минь авч арчлах гэсэн та нарт баярлалаа. Үүнийг авч байсны хөлс мөнгөөр та нар баяжихгүй боловч, бас хэзээд мартахгүй харж үзэх хүн бий юм шүү. Сар бүрийн шинийн нэгэнд дөрвөн крон шашны баяраар зургаан крон илгээж байна. Бас намрын аваас хэд гурван май загас дөхүүлж өгнө. Намрын май загас их тарган байдаг юм. Олигтойхон юм өгөхөө би мэднэ ээ гэж Ларс Петер өгүүлэв.

	— Нээрээ ч юм үнэд орсон цагт баяжихааргүй эд байна даа. Гэвч бидний асарч өсгөсөн хүүхэд биднийг хөгшрөх үед харж хандаасай гэж гол нь бодсон юм.

	Дитте тэдний ярианд оролцохгүй байсан боловч хүүхдийн тухай дурсах бүр бие нь үл мэдэг чичирч байлаа.

	— Тийм ээ тийм, аяндаа болох байлгүй. Гэхдээ эхлээд шууд шийдэж л болохгүй гэж Ларс Петер хэлэв.

	— Уг нь бид тэгж л бодсон юм. Бид хүүхэд үрчилж авахдаа, биднээс өөр хүнийг аав эмээ гэж мэдүүлэхгүй өсгөнө гэж бодсон юм шүү гэж авгайг хэлтэл, гэнэт Дитте тасхийтэл чанга енгэнэн уйлахад эхнэр нөхөр хоёр барьж байсан халбагаа алдаж, өвгөн хүртэл цочин сэргэх шиг болжээ.

	— Болиоч, тайвшраач! гэж Ларс Петер, Диттегийн мөрөөр тэврэв.

	— Хүүг минь битгий надаас салгаач! Битгий салгаач! гэж Дитте хашхирна. Дитте бүр галзуу юм шиг загнана.

	Арай гэж түүнийг тайвшруулаад тэд өөр юмны тухай ярилцав. Өдрийн хоол идмэгц эрчүүл морь тэрэг хөллөхөөр гарав. Дитте эцсийн удаа хүүгээ хөхүүллээ. Түүний сэтгэл гуниглана.

	— Сайн хөхүүлчих. Би энд жаахан модны давирхай зэхсэн. Хөхийг чинь арчих гэсэн юм. Тэгвэл гайгүй. Чи намайг юунд хараад байна? Энэ биднийг яаж мэдсэн юм гэж бодож байна уу? Бусад хүмүүс ч чам шиг залуу халуун, хөнгөн шингэн байхдаа хүүхдээ үрчлүүлдэг жам. Амьдрал гэдэг чинь тийм л байдаг байна шүү дээ!

	Дитте бас л уйлж гарлаа.

	— Хүүг минь надаас бүү салга! гэж гингэнэнэ.

	— За энэ чинь яачхав аа! Хэн чамаас булааж авах гээ вэ? Хүүхэд зөндөө байна. Чи ч гэсэн хэзээ дуртай цагтаа ирж хүүхдээ авсан болно. Гадаа тэрэг ирж байх шиг байна. Одоо аян замдаа гарч үз. Хөхийг чинь бид сайн сойж урьдын хэвд нь оруулахыг бодъё. Дахиад цэвэр цэлмэг охин шиг харагдаг! Чиний арьс чинь булбарай, хөх чинь төмбөгөр яг л хатагтай адил байна. Энэ цээжинд наалдсан эр ч азтай гэхээс яах вэ. Залуу нас гоо үзэсгэлэн гэгч талын цэцэг л гэсэн үг! Нээрээ шүү! Би залуудаа ямар ч залууг чангахан тэврэхэд эрхэндээ оруулдаг байж билээ. Алив дээ, одоо харахгүй юу! Одоо миний хойноос муу өвгөнөөс минь өөр харах ч хүнгүй болж. Яг л хөгшин тахиа, хоосон зэрлэг муур хоёр гэсэн үг. Залуу нас маань ингэж л хувирч дээ! Гэтэл чи ийм ядууст өөрийн буянаас хүртээхгүй гэж харамлана гэнэ ээ? Чамайг харан байж лав ахиад хүүхэдтэй болно доо! гэж хөгшин, Диттег тайтгаруулав.

	Хөгшин тийнхүү ятган өгүүлэх боловч Диттегийн инээдийг хүргэх гэсэн ч талаар болов. Гэвч хөгшин тахиа, зэрлэг муурын тухай яриа нь Диттегийн мэгшин уйлахаа болиход дөхөм болжээ. Диттег эцгийнх нь аяны том цуваар хучиж, өмөн үү өвчнөөс болгоомжлон, салхи цохих вий хэмээн цээжин биеийг нь янгинатал боож тэргэнд даруулахад тэр, дургүйцсэнгүй.

	— Хүүгээ үнсээч, тэгээд мөд хүүдээ эргэж ирээрэй гэж нөгөө эхнэр хүүхдийг нь өргөн ойртуулав.

	Дитте хүүгээ гар дээрээ өргөж авах гэсэн боловч өгсөнгүй. Нөгөө эхнэр хүүг нь цээжиндээ чанга тэвэрч одоо минийх болсон гэх шиг явсаар гэртээ орж явжээ.

	Намрын сэвгэр салхи сөрөн морин тэрэг алгуурхан хөдлөв. Ачаа нь хүнд, морь нь хөгшин тул амьсгаадаж зарим үес Ларс Петер бууж, морио ташуурдан явна. Дитте огт хөдлөхгүй хулгана адил бэгцийн сууж гөлөрнө. Зэвхий хүйтэнд дагжин нэвт шувт үлээх мэт зовлон гуниг нь голд нь ортол хүйт оргиулна. Диттегийн сормуус, Ларс Петерийн малгайн зөөлөн хөвөө, морины өтгөн дэлээс нулимс дуслан, мод хүртэл уйлах мэт ажгуу. Бэлчиж яваа сүрэг мал буюу бут сондуулын аль нь үл мэдэгдэх зүйлс замын хоёр хажуу талаар үргэлжилнэ.

	 

	Хар нулимсаа урсган 

	Хамаагүй юундаа уйлна вэ? 

	Уй гашуун асар их ч 

	Уйлах нүд маань хоёрхон шүү!.. 

	 

	гэж манжингийн талбайд байгаа малчин юм уу, тариачин хэн болох нь үл мэдэгдэх хүн гунигтайхан хоолойгоор дуулж байна.

	Энэ дууг Дитте бас мэднэ. Гэвч Дитте уйлаагүй байлаа. Ер нь ч энэ дууг юунд дуулах юм бэ? Дитте эрэг ирмэг газар сууж, түүний эргэн тойрон нулимс урсана. Арга ч үгүй тэр нүглийн эзэн билээ. Дэмий! Хүний нулимсыг эгшээхийн учир нүгэл хийсэн билээ. Газрын хөрс доргин манан дундаас Карл гарч ирлээ. «Саяных чинь би дуулсан юм. Гэвч нигүүлсэнгүй тэнгэр бид хоёр хоёул энджээ. Чи нүгэлтэн бус, намайгаа өршөөж хайрла!

	Өрөвдөнгүй сэтгэлээс үйлдвэл намайг ч болов өршөөх буй заа» хэмээн хэлжээ. Карл ийнхүү гомдол нэхэхэд Дитте түүнийг үзэн ядах сэтгэлээр зугтаав...

	Тэгтэл гэнэт Дитте цочин сэртэл тэд модны цоорхойд буудаллахаар зогссон байв. Харанхуй бүрий болж байлаа.

	— Морь минь их эцжээ. Энэ хавьд унтахаас биш яах вэ гэж Ларс Петер хэлж байна.

	Рудердальсийн буурчийн газар ойрхон боловч тэдний тар хүрэхгүй байжээ. Тэгээд Ларс Петер хөгшин улиангараас морио уяж, нуруун дээгүүр нь цуваа нөмөргөөд, хүзүүнд нь хүүдийтэй өвс зүүж өгөв. Харин өөрсдөө улиангарын нөмөр бараадан сүрлэн овоохойд шургав.

	Ларс Петер тэмтчин Диттед идэх юм олж өгөв. Эцэг нь амтат алим хүртэл охиндоо гарган өгч уярам зөөлөн үгээрээ тайтгаруулж байв. Диттегийн хоолойд хоол орохгүй торж, амарч бүхнийг умартан унтах сан гэж хүснэ. Гэвч эцгийн энэрэнгүй дууг хэдий ч удаан хамаагүй сонсон гагцхүү өөрөө хариулахгүй чагнаад суумаар санагдана. Дитте гэр ахуйн ажил, сэтгэлийн шаналлаас болж сүүлчийн шөнө бараг унтаагүй ажээ. Иймээс одоохон унтмаар санагдана. Ларс Петерийн бүүвэйлэх мэт хүнгэнэсэн дуунд удалгүй Дитте зүүрмэглэв.

	Гэвч шөнө нам жим өнгөрсөнгүй. Ларс Петер ч нойр авч чадсангүй. Хөхөнд нь сүү чинэрэн өвдөж, Дитте хар дарж зүүдлэн хүүгээ санан гингэнэнэ. Тун зовуурьтай загнах үес Ларс Петер охиноо сэрээж:

	— Хүү чинь тайван унтаж байгаа. Санаа зоволтгүй гэж ятгана. Үгүй, одоо сэрээд намайг дуудан орилж байгаа байх, хөх минь чинэрээд байна! гэж Дитте орилно.

	— Хн... Биеэ барьж үз гэхээс өөр юу гэж хэлэхээ эцэг нь мэдэхгүй сандарна.

	— Нэгэнт өгснөөс хойш уйлаад яах вэ? Ажил, байртай болж аваад чи хүүгээ хэзээ ч авсан болно шүү дээ. Нийслэл хотод чинь хөдөөтэй адилгүй, янз бүрийн ажил хийх газар аль овоо гэлээ. Ер нь бид ч гэсэн хот руу мөд нүүх байлгүй. Хэрэв дэндүү ганцаардаад байвал бас тэнд чинь Карл бий шүү дээ гэж эцэг нь ятгана.

	Дитте үг дуугарсангүй. Тэрээр Карлыг эрэх хэрэггүй байжээ.

	Үүрээр сар хяламхийв. Диттегийн гэдэс дотор хүртэл өвдөх мэт болоод амар заяа үзсэнгүй тул тэд өглөө эрт босож цааш явлаа. Аян замд нь мөн нийслэл хот зорьсон ганц нэг явган хүн тааралдаж эхлэв.

	— Яг өнөөдөр «ажилд авах, халах тооцооны өдөр» тул, ийнхүү олон хүн ажил эрэхээр хот руу явж байгаа юм. Хэрэв залуу сан бол энэ мэт явж дахин азаа туршаад үзэх сэн гэж Ларс Петер сүүрс алдав.

	— Гэвч хэрэв та дахиад залуу болбол бид нар байхгүй байна шүү дээ! гэж Дитте дургүйцэв.

	— Нээрээ тийм, чиний зөв! Гээд... Хэн мэдэх вэ? гэж эцэг нь хариулжээ.

	Гэхдээ хэрэв дахин амьдралаа эхэлдэг юм бол ёстой ид шид тэр гэх сэн! Тэгвэл Сэринетэй нийслэлд уулзах ч байсан юм бил үү, тэгээд... Шатрын хүү мэт дур зоргоороо загнах хувь зохиолын эсрэг зогсоно гэгч их ухаан хэрэгтэй биз ээ! Дитте болон бусад хүүхдүүдээ бодоход Ларс Петер энэ хувь тавилангаас өөрийг үл хүсэхээ ойлгож байв.

	Аян зам нь аажмаар хөл хөдөлгөөнтэй болж эхлэв. Тэдний тэргийг ардаа авдар шүүгээ ачсан өөр тэргүүд гүйцэн түрүүлнэ. Зам харгуй зөрөг даган морь тэрэгтэй, аянчин уван цуван гарч ирнэ. Үүр цайлаа.

	— Харахгүй юу, чи гав ганцаараа аз жаргалаа тэнсэх гэж яваагүй байгаа биз дээ? гэж Ларс Петер инээнэ.

	Нэг талаас энэ сайн боловч нөгөө талаас муу гэж Дитте бодож байв.

	— Ажил л олох юм сан! гэхэд 

	— Чи лав хотын тухай юу ч мэдэхгүй байх шиг байна хэмээн Ларс Петер бүр чанга инээв.

	— Арре нуурыг тэр чигээр нь авлаа ч гэсэн чи Копенхагеныг багтаахгүй. Тэнд чинь хүмүүс дээр дээрээсээ давхарлан суудаг юм гэж эцэг нь хэлжээ.

	— Тэгээд угаадсаа яах вэ? Босго давуулаад асгаж лав болохгүй байх даа? гэж Дитте асууна.

	— Юу гэсэн үг вэ? Чи хүний толгой дээр асгана гэж бодож байна уу? Үгүй чиш, тусгай хоолойгоор газарт шингээдэг юм.

	Дитте бүр сэрээд ирэв. Хөх нь базлан өвдөх нь намдаж ард үлдсэн бүхэн бүүдийн бүүдийсээр, урд угтах бүхэн улам сонирхол татна. Тэртээ алсад өглөөний манан дундаас үйлдвэрийн яндан, өндөр шовх орой юугаа эцэс хязгааргүй шигүү ой мэт ёрдойлгон үзэгдэх их хотын зүг мах, сүү, ногоо жимс, талх тариа ачсан тэрэгтэй хүмүүс цувж байгааг харахад нэн өвөрмөц сонин ажээ.

	— Хотод амьдарч болно оо! Өөрийн хийсэн бүтээгдэхүүний үнэ цэнг мэдье гэвэл хот орох хэрэгтэй гэж Ларс Петер санаа алдав.

	Үргэлжлэн цувсан олон тэрэгний хамт явсаар тэд гэнэт их замд орж очив. Дуу шуу гэдэг жигтэйхэн... Дитте айсандаа болоод эцэгтээ наалдан суув. Хонх жингэнэн, ачаа зөөгчид хашхиран, энэ эмх замбараагүй хөдөлгөөн дунд дугуйтай, явган улс нийлэн гудамжны тэртээд аюул осолгүй гарч байна. Бүх юм эргэж хөрвөж, учир утгагүй үймээн болж байх шиг. Өндөр байшингуудын толгой нь эргэсэн мэт хөлхөж байгаа олныг дээрээс ширтэнэ... Ёох! Дитте өөрийн эрхгүй нүдээ аньж, бие нь чичрэв. Тэрээр үнэхээр айсандаа тэр бус харж гайхаж, эндээс амьд мэнд гарахгүй байх гэж эмээсэндээ тийнхүү нүдээ аньжээ. Гэтэл гэнэт тэд нэгэн хашааны үүдэн дээр хүрч очсон нь эцгийнх нь ихэд тодорхой ярьсан баруун гудамжны буурчийн газар мөн байжээ. Эцэг нь тэр дороо Диттег унтуулахаар хэвтүүлээд нүүрсээ өгөхөөр явав.

	Тэгээд эргэж ирэхдээ ажил хэрэг дууссан хот үзэх хэрэгтэй гэжээ. Морио өвстэй хашаанд өгч, Ларс Петер гадаа зогсон нийслэлийн агаараар цээж дүүрэн амьсгална. Цээж нь ямар нэгэн онцгой хөөрөх омгоор бялхана. Тэртээд ярвигт ажил хөдөлмөр, зовлон гуниг нь үлдсэн тул энд ямар ч саад тотгоргүй юу сонгох, яах эсэхээ шилэх хэрэгтэй байв.

	Юу ч гэсэн тэсэхийн аргагүй өлсөөд ходоодоо хуурах хэрэгтэй байлаа. Ларс Петер зоогийн газар орж галуун хүзүүт шил архи ба хоёр таваг хоол захив. Шөнийн хүйтэнд жихүүцсэн биеэ халааж зовлон гунигаа мартахын учир олигтойхон уумаар санагджээ. Хоол, унд хоёр нь ч дориун болов. Ларс Петер тэндээс гарч ирэхдээ шал өөр хүн болжээ. Нар мэлтийж... юу ч гэсэн нарыг олж харжээ. Хэрэв сайн бодоод үзвэл охиных нь хэрэг ч бүтэмжтэй байлаа. Одоо хүүхдэд түүртэхгүй бас өнөөдөр хөлсний ажилчин авдаг өдөр энд иржээ. Охин минь ажилсаг хөнгөн шингэн. Тэгэхээр тэр олон дундаас Диттед анхааралтай хандаж, олигтойхон хөлс төлөх газрыг сонгож олох хэрэгтэй байв. Үнэнийг хэлэхэд залуу охид үнэ цэнгүй гэнэ. Ларс Петер түр зогсон бодолхийлж, тэр нэгэн удаа ихэд талархан угтсан нөгөө Хаузерийн талбайд очих уу? Магадгүй нөгөө хөгжмийн удирдаач бас!.. Тэгэхэд нээрээ л ид шидтэй мэт үзэгдэж шүү! Өнгөрсөн тэр нэгэн аялал нь таатайхан дурсгал болон сэтгэлд нь урган ирэв. Гэвч явсаар талбайд хүрч зоогийн газрын үүдэнд очих үес гэнэт нэгийг санаж зогсов. Ямар ч гэлээ гэсэн түүний цаг, мөнгө хоёр нь алга болсон шүү дээ. Хэсэг бодол болон зогссоноо шууд эргэж Нүүрсчиний талбайн хуучин байшингуудыг чиглэн алхав.

	Энд л Ларс Петерт таатай санагддаг байжээ. Байшингийн доод хонгилд төмөр эдлэл, нэхмэл сүлжмэл, давирхай олс дээс лангуу дүүрэн байдаг байв. Тавцан дээр элдэв даавуу новш хураасныг үзээд Ларс Петерийн сэтгэл хөдлөв. Тэрээр тэрэг дүүрэн ийм юм тээж явахаас буцахгүй байв. Цуглуулах лангууны дэргэд сам шүүр өлгөөтэй байх ба төмөр дугуй дүүрэн ачсан тэрэг зогсоно. Хажуу хананд модон тахтай шинэхэн савхин гутал өлгөөтэй байна. Чухам энд л лангуу нээмээр санагдана!

	Нэгэн мухар гудамжны урт тагтны өмнө олон хүн цугласан байхыг харав. Манжин, төмс ухаж эвэршсэн гартай хүүхнүүд, үрчгэр өмд гуталтай эрчүүл зогсох нь хэзээний танил мэт. Тэр бүгд дээш ширтэн «Ажилчин хөлслөх газар» гэсний зүг өлийн харж байна. Аажмаар хэн нэг нь олны дундаас гарч дээш гүйж үзэгдэнэ. Үзтэл тэд ихэд сандран мэгдрэх нь удирдах тушаалтанд очих гэж байгаа нь илт байв.

	Ларс Петер шатаар зоригтой өгсөв. Тэрээр ийм газар орж үзсэн ажээ! Гэтэл хүмүүс гадаа үүдэнд нь үймэлдэн хураасан хонь мэт бөөгнөрнө.

	— Золиг чамайг, лав л хүн иддэггүй газар байх даа! гэж явсаар нэгэн жижиг өрөөнд ортол бас хөлсөө цувуулан эргэх аргагүй зогссон олон хүнтэй байжээ. Бяцхан хашлаганы цаана бүртгэгч ба эрхлэгч нар нь сууж байна. Тэд хүмүүсийг үзгээрээ чичин зааж ганц ганцаар нь оруулан асууж шалгаан шилж, зэрэгцээх өрөөнд байгаа «Наймаачин» хэмээх хүн рүү явуулж байв. Наймаачинд морилж байна! гэж тэд ярилцана

	— За, тэр наймаачдыг бид мэдэж байна! Хүний хөлс, цусаар худалдаа хийж суудаг улс! гэж Ларс Петер хэлээд бүгдийг тойруулан харсан боловч хэн ч инээмсэглэхийг зүрхэлсэнгүй.

	Заримдаа тэр наймаачин гэх хүн хаалган дээр үзэгдэн заавар өгнө. Тэрээр эв хавгүй тарган бас хар бараан яг л чөтгөр гэмээр том махлаг царайтай, монхор хамартай, эрүү хацар нь унжсан хүн байв. Хэдийгээр түүнтэй учрах хэрэггүй байсан авч Ларс Петер түүнээс эмээсэн, үзэн ядсан харцаар харна. Харин бөөгнөсөн олон наймаачныг үзэгдэх тоолон нам жим болон хулчганана. Үнэхээр энэхэн газраа бурхан мэт чөтгөр мэт загнаж байгаад гайхах юмгүй байлаа. Хүнээр худалдаа хийж энэ ажлаараа сая сая хөрөнгөтэй болсон хүн гэлцэнэ. Залуухан цэвэрхэн охидыг тусгайлан үзэж, онцлон харьцана. Аягүй бол тэдний толгойг эргүүлэн ертөнцийн том хотуудын янхны газраа илгээдэг ч байж мэдэх юм.

	Ларс Петер хэрхэн яахаа мэдэхгүй зогсож байв. Уг нь охиндоо олигтойхон ажил олохыг бодно. Түүний тул охиныхоо сайн талыг шагшин магтах хэрэгтэй байлаа. Гэвч энэ олны дунд яаж тэгэх билээ. Гэтэл гэнэт наймаачны хаалган дээр өлгөсөн: «Шинээр ирсэн охидыг «Б» өрөөнд очихыг хүсэж байна. Тохиромжтой, сайн хөлстэй ажил бий» гэсэн зарлалыг харав. Үүнийг үзээд Ларс Петер яах учраа олж ядан олны дундаас сэмхэн сугаран гарч явав. Яагаад ч юм зүрх нь хүчтэй дэлсэн, хаалгыг цохив. Гэтэл наймаачнаас, дутахгүй бүдүүн, шонтгор хамартай авгай хаалга нээж, Ларс Петерийг ширтэн, тоть мэт шалгааж эхлэв.

	— Би хөдөө тосгоноос ирсэн нэг залуу бүсгүйн учир... гэтэл,

	— Тантай хамт ирсэн үү? Бид хүүхэд тэжээх амьтдыг үзэлгүйгээр авдаггүй гэж хэлжээ.

	— Тэгвэл энэ чинь тэжээврийн газар байх нь ээ? Нээрээ бодох юу байх вэ, тэжээнэ л гэсэн үг дээ. Хэдий хэрийн хөлстэйг асууж болох сон болов уу?

	— Эрүүл эсэхийг нь үзэж байж хөлс мөнгөний талаар ярилцана. Харин та тэр бүсгүйгээ эхлээд аваад ир л дээ гэж хэлээд хаалгаа тасхийтэл хаажээ.

	Уухай мөн хэцүү авгай еэ! Золтой л хамар булгалчихсангүй шүү! Ларс Петер түүнтэй зоригтой ярьсандаа сэтгэл хангалуун болж гудамжинд гарч, малгайгаа ар шил рүүгээ тавиад алхаж гарав. Уг нь ажил нь бүтэж л явна! Харин Диттег асрагч буюу саалийн үнээ шиг болгоход Ларс Петер дургүй байв. Ер нь энд нэг л жоготой мэт. Дахин зоогийн газар орж хундагатай архи хөнтрөх хэрэгтэй болов. Ер архи гэгч ийм үед юмыг олон талаас харахад тусалдаг ундаан мэт санагдах ажээ!

	Тэндээс гарахдаа Ларс Петер хатуу шийдэн, хэрэв сайн хөлс өгвөл нэгэнт л хэрэггүй үрэгдэх сүүгээрээ нээрээ хүний хүүхдийг тэжээсэн ч яах вэ, хэмээн боджээ. Угж голохыг бодвол нэлээд баян улс л хүүхдээ хүнээр тэжээлгэх гэж байгаа биз!

	Тэгээд Диттедээ үүнийг хэлэхээр зориг шулуудан хол хол алхан одов.

	— За охин минь, босож хувцаслаарай! Би чамд маш сайхан газар оллоо. Чи гүнж, хатагтай нартай хамт сууж ямар нэгэн язгууртан хүний үрийг тэжээх болно. Хэрэв чамайг үзээд голохгүй бол! Саалийн үнээг үзэхгүй хэн худалдаж авах бил ээ? Бурхан юуны төлөө мөнгө зарахыг болгоох байлгүй гэж эцэг нь хөгжилтэй хэлжээ.

	Үзэж харахаас айх юу байх вэ. Дугариг цагаан царайтай түхгэр цээжтэй охиныг хэн ч нүд алдан харна. Охин нь эхийгээ дуурайсан булбарай зөөлөн биетэй харин ч эхээсээ илүү цэвэрхэн бас сэвхгүй ажээ. Ухаа хонгор үс нь задгай тавьсан үед гялалзан, бүслэхээ шүргэнэм.

	
IX : АСРАМЖИЙН ГАЗАР

	— Хонх!.. Хонх!

	Нэгэн ажлын дараа гал тогооны өрөөний дэргэдэх гар нүүр угаах газар Диттег юмаа янзалж байтал ийнхүү дуугарахыг сонсов. Дитте:

	— Хонх! хэмээн зэрэгцэнхэн байсан үйлчлэгчид айн хэлэв.

	Фрекен Петерсен тэр дороо барьж байсан юмаа шидээд, урт хонгилоор яаран гүйв. Тэгснээ удалгүй уухилсаар эргэж ирээд:

	— Гүнж байна! Хурдалж үз! Би түүнийг харгалзагчийн өрөө рүү оруулчихлаа гэж хэлэв.

	Дитте ёслолын цэнхэр хөвөөт захтай богино ханцуйтай цагаан нөмрөг, дэрвэгэр цагаан малгайгаа өмсөөд хүүхдийн өрөө рүү сандран хүрч очив. Хүрч ирсэн хүнийг оруулахаас өмнө Диттегийн хөхийг ил гарган товчийг нь ариутгасан хөвөнгөөр арчсан байлаа. «Ёслолын танхим» гэж хөхүүлэгч хүүхнүүд нэрлэсэн гурван цонхтой энэ өрөө нь хүний биеийн өндрөөр тааруулан тосон цагаан будгаар будсан модон хана нь цэвэр цэлмэг байлгахад амар байв. Түүний дээр хана, тагт хоёрыг нэгэн ижил өнгөөр цагаалан буджээ. Мөн адил тосон будагтай хүүхдийн цайвар ягаан хашлагатай хэдэн ор, хоёр том цагаан ширээн дээр хүүхэд өлгийддөг байв. Ийнхүү энэ өрөөний юмс бүрдэнэ. Үйлчлэгч Диттегийн хөхийг нимгэн цагаан цаасаар нямбай далдлан, наалинхай янзаар инээгээд:

	— За би одоо хүүхдийг авч ирье! гэж хэлжээ.

	Диттегээс холгүй хав хар хувцас өмссөн хүүхэн түүнийг үл мэдэг нүдээ аньсхийн харж сууна. Язгууртан улс ийнхүү нүдээ аньсхийн буюу бариултай шилээр хүн харахаа аятайд тооцдог гэгчийг Дитте мэдэж байв. Гэвч хүний хэмжээг авч байгаа юм шиг тэгж ширтэн харах нь дэндүү эвгүй санагдана. Уг нь тэр эмэгтэй Диттегээс эгч бус гэмээр бүр залуухан бөгөөд харахад нүдэнд дулаахан хүн ажээ. Малгайн араас нь урт хар бүч унжихыг үзвэл тэр эмэгтэй бэлэвсэн бөгөөд тэжээх газар хүүгээ өгөхийг үзвэл зовлонд энэлээд хөх нь ширгэсэн буюу ямар нэгэн өөр шалтгаантай байсан. Үнэндээ тэр эмэгтэй Диттегийн адил бэлэвсэн ч бус ер хүнтэй ч суугаагүй хүн байв! Гэхдээ улсын хамгийн нэр цуутай удмын хүн тул үнэхээр гүнж хүн ажээ!.. Гэтэл үйлийн эрхээр хөтөч эртэй нөхөцжээ! Диттегийн хамт байх хүүхнүүд тэр болон бусад түүхийг ямар ч нууц байлаа гэсэн олж мэдсэн байдаг байв. Гэвч гүнж хүн яагаад хөтөчтэй тийнхүү холбогдсоныг Дитте гайхан бодно. Хэрэв хүүхэдтэй болохыг үнэхээр хүссэн юм бол ямар нэг язгууртнаас олж болох байсан мэт! Тэр гүнж харваас саяхны төрөлтийн... магадгүй «нүглийнх» нь ул мөр гэлтэй цайвар цагаан царай нь улам зохиж гэлтэй бус уу?

	Ийм үед язгуурт охид, жирийн охидоос илүү тавгүй байдалд ордог байна. Гэтэл энэ хүүхэн долоо хоног бүр хүүхэд дээрээ ирэхийг үзвэл хүүхдэдээ хайртай буюу энд ирсэн хүүхнүүдийн ихэнх нь зөвхөн төрөхийн тулд үзэгдэх бөгөөд түүнээс хойш, харагддаг ч үгүй байв.

	Үйлчлэгч хүүхэн удтал хүүхдийг нь авчрахгүй байхыг бодвол ямар нэгэн юмыг нууж далдлах гэсэн бололтой. Магадгүй нүүр царайд нь оо шунх тавин будаж байж ч мэдэх юм. Дитте суугаад ийнхүү хүлээх шиг зовлон байсангүй. Энэ зуур элдэв гунигт бодол сэтгэлд нь төрнө. Хэчнээн зовлон гуниг түүнийг шаналган зүрхийг нь сүлбэнэм. Гэтэл түүний хүзүүгээр хэн нэгэн хүн тэврэв.

	— Таны өөрийн чинь хүүхэд сайн уу? гэж залуу эмэгтэй босож ирээд Диттегийн хацарт хацраа наалдуулав.

	Үүнээс өөр зовлонтой хэцүү асуулт байсангүй. Диттегийн нүүр татвасхийв. Азаар харин үйлчлэгч орж ирлээ.

	— За хатагтай, та хар даа! Мөн ч хөөрхөн байгаа биз дээ? гэж хэлээд хүүхдийг нь залуу эхэд өглөө.

	Эх нь хүүгээ авч удтал харж байгаад Диттегийн өвөр дээр тавиад ширтэн харсныг нь олон янзаар тайлбарлаж болох байлаа.

	Дитте түүнтэй ярьж үзмээр санагдав. Хэдийгээр тэдний хувь зохиол өөр өөр боловч, нэг талаар бодвол зовлонгоор ижил эгч дүү хоёр мэт байлаа. Гэвч үйлчлэгч хүүхдийг энхрийлэх царай гарган эргэлдээд салахгүй байсан тул яаж ч болсонгүй.

	— Яарах хэрэггүй! Цадталаа сайн хөхөж аваг! гэж хэлж байна. Гэвч тэр үг хуурамч үг байв. Диттед нууцхан дохио өгч хүүхдийг хөхүүлэхээ боль гэж мэдэгдэв.

	Хүүхэд цадсан мэт хөхөө амнаас нь сугалан авах гэж Дитте хичээнэ. Уг нь бяцхан хүүг өрөвдөх боловч үйлчлэгчийн дохиог хайхрахгүй өнгөрч болохгүй байв.

	— Цадталаа хөхөж чадаагүй шиг байна. Харахгүй юу тэмүүлж байхыг! Нөгөө хөхөө өгч болохгүй юу? гэж хүүгийн эх хэлэв.

	— Үгүй, үгүй тун болохгүй, Тэгвэл гулгина. Бас өсөлт нь ч муу болно гэж үйлчлэгч хариуллаа.

	Тэгээд үйлчлэгч хүүхдийг авч эхэд нь өлгийдүүлэхээр өгөв. Гүнж хүүгийнхээ дээрээс тонгойн хэсэг зогсоод өндийхөд нүдэнд нь нулимс үзэгджээ. Дитте тэр хүүхний хүзүүгээр тэврэн тайтгаруулан, хүүг чинь цадтал хөхүүлнэ гэж амламаар байлаа. Гэвч залуу эмэгтэй салах ёс гүйцэтгэн хоёулын гарыг барьж, хүүхдийн нь төлөө тийнхүү анхаарал тавьж байдагт талархан гарахаар явахдаа Диттед мөнгө атгуулав. Үйлчлэгч, гүнжийг гаргаж өгөхөөр явж, Дитте нөгөө өрөөнд орж, өөр хүүхэд хөхүүлэхээр явав.

	Үйлчлэгч эргэж ирэв.

	— Бурхан минь, нэг уулзалт овоо өнгөрлөө. Хүүг нь цатгахгүй байна гэдгийг мэдэхгүй л байгаасай!

	— Эвий минь, хөхөж дуусаагүй байсан шүү дээ! гэж Дитте хэлэв.

	— За яах вэ. Сүүтэй будаа өгнө биз. Бусад хүүхдүүд ч гэсэн хөхөх хэрэгтэй. Манай энд дээр дор гэж ялгах юмгүй. Гэвч, чи нөгөө хөхөө өгч байх чинь юу вэ? Нээрээ юу ч үгүй болтол сорсон гэж үү? хэмээн асууна.

	Дитте толгой дохив. Эцсийн дуслыг нь хүртэл сороход зоо нуруу нь өвдөх шиг болох тул Дитте тэгж хөхүүлэх дургүй байжээ.

	— Нээрээ гэж үү? Алив би үзье гээд үйлчлэгч авгай хуруугаараа хөхийг нь имэрч үзээд, — Сүүгээ хямгадах хэрэгтэй шүү. Эхийн сүү чинь тийм хямд эд биш... Гүнж танд гар цайлгах юм өгсөн байх аа? гэж асуув.

	Дитте өврөөсөө мөнгийг дуртай дургүй гаргаж өгөв. 

	Фрекен Петерсен мөнгийг авч яваад удалгүй задгай мөнгө барьсаар орж ирээд:

	— Энэ чиний хувь! гэж хэлжээ. Гар цайлгах мөнгийг ахлах харгалзагч авч үзэмжээр хуваадаг заншилтай ажгуу. Гэвч Петерсен авгай өөртөө ихэнхийг үлдээж, бусад хүүхнүүдэд өчүүхэн хувийг өгч байж бүрэн болох юм. Уг нь гэрээ байгуулж орох үес гар цайлгах мөнгийг бүгдийг авна өгнө гэж ярьсан тул Дитте нэн гайхжээ. Диттед мөнгө нэн хэрэгтэй байв. Цалин хөлс гэдгээ гэрээ ёсоор есөн сарын дараа авах ёстой байв. Энэ нь чухамдаа хугацаанаасаа өмнө зугтаалгахгүй гэсэн санаа болохыг Дитте сая ойлгов. Гэвч гар цайлгах мөнгөний тухай гүнжид заавал хэлнэ гэж боджээ.

	— Энэ болж буй үйл явдлын тухай та лав хүнд... найз нартаа ч хэлэхгүй биз дээ? гэж үйлчлэгч авгай гэнэт ширүүн асуув.

	Дитте айн эвгүйцэж:

	— Үгүй! гэж амандаа шивнэв.

	Дахиад л хонх дуугарлаа. Фрекен Петерсен аяархан дуу алдаад, хаалга онгойлгохоор явав. Тэр авгай харгалзагчийн баруун гарын хүн тул үргэлж өөрөө хаалга онгойлгодог байв. Хонхны дуунаас айн цочдог энэ зан харгалзагч авгайгаас тэр уламжилжээ. Харгалзагч эм хонхон дуугаар зүрхээ даран уухилдаг байв. Тэгээд түүний айх зан бүгдэд нөлөөлдөг байв. Хэдийгээр гаднаас дарсан хонх дотоод өрөөнд сонсогдохооргүй том байшин боловч дохионы хонхон дуу хонгил дагуу хангинахад хэн бүхний айдас хүрч, хөлийн өсгий хүртэл мэдрэх шиг болдог байв. Тэжээгч эхчүүд өөрийн эрхгүй бэмбэгэнэн, хөхөж байсан хүүхдүүд орилж эхэлдэг байлаа.

	Харин ч санасныг бодвол хүүхдийн орилох нь бараг үл сонсогдоно. Учир нь харгалзагч авгай хүүхэд уйлуулахгүй болгох дусаал өгдөг байжээ.

	Харин хөл үймээн ихтэй байв. Байж байгаад л хонх дуугарч хүмүүс орж, гарна, дахиад үзэгдээгүй шинэ хүмүүс ирж... Үгүй, энд ирэх ямар хэрэгтэй юм бэ? Ихэвчлэн орж ирсэн хүмүүс харгалзагчтай өрөөнд орж, хөхүүлэгч хүүхнүүдэд үзэгдэхгүй алга болно. Диттегийн адил хөхүүлэгч Петра, Софи хоёр хүүхэн бүхнийг мэдэж байгаа дүр үзүүлэх боловч учрыг хэлэхгүй жиг жуг гэлцэнэ.

	— Найз минь чи дэндүү залуу байна! гэж Диттег хэлэхэд ихэд үл ойлгогдох байдлаар хариуг хэлсэн болдог байлаа.

	Энэ удаа ирсэн хүн нь нөгөө наймаачин өөрөө байлаа. Үйлчлэгч эхнэр гижигдүүлсэн мэт инээж байгаа болон, наймаачны амьсгаадан алхах нүсэр алхаагаар нь Дитте таньжээ. Наймаачин үргэлж бүдчин янцаглаж явах нь инээдтэй!

	Тэгээд харгалзагч авгай тэр оройжингоо наймаачинтай хамт алга болж, бүх эрхийг Фрекен Петерсен авгайд өгчээ. Тэр авгай нь бас тэднийг явмагц хөхүүлэгч гурван хүүхнийг бүгдийг дуудаж

	— Би ойрхон газар очоод ирье. Та нар хүүхдүүдээ харж байгаарай, мэдэв үү? Бас үүдний өрөөнөөс хараа салгаж болохгүй шүү. Хэчнээн их хариуцлагатай болохыг ойлго оо биз? гэж хэлжээ.

	— За, за ойлголоо! гэж тэд бараг нэгэн зэрэг хэлсэн боловч Петерсен авгайг гарч явмагц Софи, Петра хоёр дээшээ гүйж өөрийнхөө өрөөнд орон будаж шунхдахаар явав.

	Харин Дитте тэднийг гаргаж өгөх гэж доош буун хаалга түгжээд гав ганцаар бүгдийн ачааг үүрэн үлджээ. Хүүхдүүдийг арчлахаас гадна, баахан даавуу угааж цэвэрлэх, бас төрөхөөс зургаан сарын өмнө ирж хамгийн арын өрөөнд хэвтсэн өвчтөнийг асрах хэрэгтэй байв. Ийнхүү хамаг үүрэг Диттегийн толгой дээр ирэх нь олонтоо болжээ! Үнэндээ энэ ажил нь түүний дургүйг хүргэж, ая нь олдвол юмаа аваад сэмхэн оргохоос ч буцахгүй байлаа.

	Дитте амьдралынхаа турш багагүй зовлон эдэлсэн боловч бас л өдий хүртэл олигтой дүгнэлт хийж чадахгүй явав. Өөрийнхөө зовлон гуниг бүхний бурууг хэнд ч үл өгөн бүр илэрхий зовлон чирсэн хүнд боловч тэвчээртэйгээр хандсаар байлаа. Тэрээр төрөхөөс энэрэнгүй сэтгэл нэн тэвчээртэй заяагджээ. Энэхүү чанар нь дээдсээс уламжилсан сайн тал бөгөөд амьдралын элдэв асуудалд түүнийг шүүмжлэлтэйгээр хандаж сургахын тулд ямар нэг ер бусын үйл явдал болох хэрэгтэй байжээ.

	Гэвч энд Диттегийн хүлцэнгүй занг нэн хатуу харгис тэнсэн шалгажээ. Тэрээр тийм ч тэнэг бус, бас ч эцсийн эцэст уур хилэнгүй бус билээ. Дитте хүүхэдтэй болжээ. Энэ амьдралын жирийн асуудал бус уу. Түүний амьдрахуй орчинд ийм явдал гайхмаар зүйл биш. Тэгээд хүүгээ хүнд өгчээ. Үүнд ч бас гайхах юм алга. Ядууст энэ нь ердийн зүйл гэж болно. Харин гүнж хатагтай нар бутач хүүхэд төрүүлж замаа алдана гэдэг хачин хэрэг?! Диттегийн мэдэх зүгээр ч нэг гацааны эзэгтэй нар бус ёстой хатагтай гүнж нар шүү! Энэ нь Диттегийн санаанд багтамгүй явдал байв. Тэд тун аятайхан суурьшжээ. Энд Диттег ирэхэд хэвтэж байсан нэгэн газрын эзний охин ямар нэгэн өвчний улмаас хагалгаа хийлгэх нэрийдлээр иржээ. Түүний гэрийнхэн нь шатан цээрээс халтираад ахар сүүлээ гэмтээсэн гэж хүнд ярьдаг ажээ. Тэр хүүхэн үүнээ ид бах болгон ярьж инээж хөхөрч байна.

	Ийнхүү Дитте нэгийг нөгөөтэй нь харьцуулан бодож төрүүлэн асрах газраа харсан бүхэн нь урьд өмнө учрыг нь олохгүй явсан олон зүйлийг ухааруулж өгсөн тул юм бүхэнд итгэхээ больжээ. Тэрээр санамсаргүй амьдралын арын хаалгыг сөхөж дээдэс тэргүүтний явдлыг өөр нүдээр харах болов. Гүнж хатагтай гэдэг өөрөөс нь төдий л ялгагдах юмгүй хүмүүс гэдгийг мэджээ! Тэд Парист ч юм уу, нийслэлд сургууль, курст явсан мэт зар тараах боловч иймэрхүү газар хэвтэн төрөхийн зовлон эдлэн хашхирч байдаг байжээ. «За тэр таатайхан нүглийн дараах гашуун зулбадас» гэж Диттег төрөх үес хүүхнүүд ярьж байсан нь харин ч энд тохиромжтой үг ажээ.

	Нээрээ Дитте ухаан оржээ. Гэвч ухаарах тусам зүрх шаналан өвдөж, дээдэс, доод ядуус ба үнэн шударга ёс гэгчийн дэнс нь холбилзох болжээ. Түүний нүглийг наманчлан хүүг нь хүнд өгсөн гэхэд зөвшөөрөх байлаа. Гэтэл мөн түүний адил бутач хүүхэд төрүүлсэн хүүхнүүдийн хүүхдийг яагаад тэр тэжээх бол оо вэ? Үүнийг бүр ойлгож ядна.

	Орой үдэш Софи, Петра хоёртой гурвуул өрөөндөө цугласан үес Дитте тэднээс энэ тухай асуухад нь тэд инээж наадан тоглоом шоглоом болгож өнгөрөөнө.

	— Чи яасан тэнэг юм! Яалаа гэж язгууртан улс биднээс дээр байх юм бэ? Гэвч тэдэнд мөнгө бий. Хамгийн гол нь тэр шүү дээ. Ямар хүүхэн өөрийнхөө дураар бутач хүүхдийг гэртээ үлдээж хүүхэд нохойн доог болохыг хүсэх билээ... Би гудамжаар явж байхдаа өөрийн тээшийг хүний саванд хийх илбэтэй ч болоосой гэж олон удаа боддог байсан. Эрчүүл яах вэ дээ, тэдэнд зовох юм алга, цагт нь холдоод өөр нэг юм зайдалж мөн тийм хувь хүртээж байхаас буцахгүй улс. Үнэн шударга ёс гэнэ ээ, шал дэмий! Тэгж л мэдэх хэрэгтэй гэж Софи хүүхэн ярьжээ.

	Гэвч үнэн шударгын тухай юу ч гэж ярьсан тэр үүрэг гэгч үлдэж, хэзээд хүнийг ногтолж байна. Хүний хүүхдийг элгэндээ тэвэрч, хөл дээрээ зогсож чадахгүй болтол хөхөө үлгүүлж байхад, өөрийн нь үр нус нулимс болж байж хүний царай харан угж сорж байгаа гэж бодоход юутай хэцүү хэрэг бил ээ!..

	Дитте ийнхүү бодох бүр санаж сэтгэл нь зовж хүүгээ санана. Хүний хүүхдийг хөхүүлэх гэж авах бүр сэтгэл зовон бодол болно. Ингэж Дитте гайхшаа барж эхлэв. Түүнийг хөлсөлж авахдаа эцгийг нь элдвээр хуурч чаджээ. Тэр хоёр уг нь нэгэн баян айлын хүүхдээ хөхүүлэх дургүй эхнэрийн хүүхдийг тэжээнэ гэж боджээ. Түүнийг айлын хөрөнгөөр хувцаслаж гоёно гэсэн нь алив дээ. Гэтэл харин «тэжээврийн газрын» эх болж хувирчээ.

	Софи хүүхэн ингэж хэлдэг байв. Үүнд нь Дитте дургүй байлаа. Гэвч уурлан гоморхох үедээ энэ үгийг хэлж сэтгэлээ тайтгаруулахыг боддог байв. Цав цагаан халаадыг зөвхөн гаднын хүн ирэхэд өмсдөг байв. Харин бусад цагт тамтаг болсон юм өмсөж элдэв ажилд нухлагдан энэ тэр хүүхдийг тэжээнэ. Амралтын орой ч гэж байхгүй хөлсөлж авсан хугацааны турш тэр гурван хүүхэн үг дуугүй зарцлагдах ёстой байжээ. Үүнийгээ хүүхнүүд гэр орон, хамаатан садныхнаасаа элдэв халдварт өвчин чирч ирэхээс болгоомжилсондоо тэр гэж тайлбарлана. Гэвч үнэн хэрэгтээ энд болж буй явдлыг илтэд задлан ярихаас харгалзагч эхнэр болгоомжилж байдгийг Софи, Петра хоёр гадарлажээ. Өдөр бүхэн үйлчлэгч эхнэрийн хамт хоёр хүүхэн нь үдийн хоолны дараа гадуур зугаалж нэг нь харгалзагч эхнэрийн хамт бусад ажлаа хийж үлддэг байв. Ингэж тэд цэвэр агаар амьсгалдаг байжээ.

	Диттегийн жижүүртэй шөнө Софи, Петра хоёр гарч алга болдог байв. Тэгээд тэднийг эргэж ирэхийг харуулдан Дитте цонхон дээр зогсож, дохио өгмөгц нь хаалга онгойлгох үүрэгтэй байв. Тэр хоёрын хэл ам нь гүйцэгдэхгүй, Диттегийн хөдөө тосгоны байдалтайг шоолон инээлцэх боловч, Диттед туслах эелдэг зантай тул тэд эвтэй суух бөлгөө. Тэгэвч ганц удаа ч болов шөнө Диттег дагуулан явах бодол тэдэнд төрсөнгүй.

	Тэдний бодлоор бол тэд өөрсдөө Диттег бодвол өөр гурилаар зуурагдсан улс гэлцэнэ.

	
X : «ЛХА ТЭНГЭР»

	— Ээ хөөрхий, лха таван тэнгэр минь! Нарлах хэрэгтэй болж шүү! гэж цонхоор тусаж буй сүүмгэр нарны гэрэл бараадуулан харгалзагч эхнэр хүүхдийн орыг тавьж байна. Тэр гэрэл нь эндхийн хэлээр нарлах гэсэн үг байв. Цонх онгойлгомогц ойролцоох шатах хийн заводын яндангаар олгойдсон утаа униараар өрөө тасалгаа дүүрэхийг цэвэр агаар гэнэ.

	Дитте, харгалзагч эм Брам авгайтай үлдэж, үйлчлэгч эм Петерсен нь Софи, Петра хоёрыг дагуулан салхинд гарчээ. Дитте, өрөө тасалгааг янзлан хүүхдийг асарч хөхүүлэн суухад, харгалзагч Брам авгай ихэвчлэн түшлэгтэй сандалд лаглайж энэ тэр юм чалчина. Үнэндээ Дитте ч түүнээс тусламж эрэхээргүй ажилсгийн дээр одоохондоо дөнгөж дөрөв дөрвөн хүүхэд байсан тул бүхнийг амжуулна. Нэг хүүхэд дөнгөж саявтар нөгчиж бас хоёр хүүхэд ор сураггүй алга болсныг үзвэл хувийн хүнд асруулахаар өгсөн бололтой.

	— Ёх, заримдаа манай энд хорь хүртэл хүүхэдтэй ч байх удаа байлаа шүү. Бидний хувь дутсан юм даа... Хэд хэдэн зуурдын үхэл болсон юм... Гэтэл хүмүүсийн сэжигтэй гэдэг ер нөхцөлгүй! гэж хэлээд Брам авгай санаа алдана.

	Тэр авгай Диттег амарлингуй харцаар ширтэнэ. Түүний нүд нь айхаас өөрийг үл илэрхийлэх нохойн нүд лугаа адил урамгүй гөлөрнө. Авгайн бүх бие нь сул дорой хавагнасан мэт, бас гар нь саа өвчтэй юм шиг үзэгдэнэ. Дитте тэр авгайг хэчнээн ч анхааран харсан муу муухай хэмээн хэлэх үг олдохгүй байсан бөгөөд харин элдэв дэл сул яриа сонсоогүй бол түүнийг сайн хүн гэж хэлэхэд бэлэн байжээ. Харгалзагч авгай багтраа өвчтэй тул хэржигнэн амьсгалах ба үргэлж хар торгон даашинзтай явахдаа хэзээд сэтгэл зовонгуй, юу ч үл ойлгох царай гарган явна.

	— Ёх! Ёх муу хүүхдүүд минь хөөрхий! Миний нөхөр болох хүн энэ газраас салж чадахгүй гэж намайг зэмлэдэг юм... Наймаачин чинь миний нөхөр болох хүн шүү дээ. Та нар мэддэг үү? «Бид дэмий юманд мөнгө үрж байна» гэж тэр ярьдаг юм. Үнэндээ ингэж зүтгэлээ гээд эцэст нь загнуулах, муу санахаас өөр юмгүй ажил шүү. Гэвч хуулиар тогтоогдсон хугацаа өнгөрөхөөр бид хоёр урагшаа явна... Тэнд архаг багтраа өвчинд цаг агаар нь сайн гэлцэнэ. Яриа алга, бид эхлээд гэрлэнэ. Урьдах гэрлэлтийн үр уршгийг өнгөрөхөөс нааш гурван жилийн дотор өөр хүнтэй сууж болохгүй хуультайг та нар мэднэ биз дээ гэж тэр авгай ярьжээ.

	— Үр уршиг аа? Түүнийг чинь гурван жил хүлээнэ гэж үү? хэмээн Дитте инээд алдав.

	— Тийм... Хэдийгээр саллаа ч гэсэн хүмүүс харилцаагаа тийм амархан тасалчихдаггүй юм. Ёх, ёх! Тийм дээ, миний муусайн хүүхдүүд минь, хөөрхий! гэж дуу алдана.

	Хонх дуугарав. Брам авгай санамсаргүй дуугарсан хонхны дуунд цочирдон арай ядан босов.

	Дитте өлмий дээрээ гэтсээр явж, «ёслолын» танхимд ойртон» харгалзагчийн өрөөний ханыг тусгаарласан талаас нь очиж чих тавин чагнав. Тэнд эрэгтэй эмэгтэй хоёр хүний дуу сонсогдох ба эрэгтэй нь ямар нэгэн зүйлийг ихэд алгуур ярина. Эмэгтэй нь түүний үгийг таслан огцом огцом эхэр татан уйлж байна. Юу гэж ярихыг нь Дитте сонсож чадсангүй. Гэтэл эрэгтэй нь гэнэт чанга дуугаар:

	— Ядаж, та үүнээс биднийг салгаж туслахгүй юу?.. гэх нь сонсогдов.

	— За, за тэгж үзье, хонгор минь! гэж хэлээд дахин эмэгтэй нь эхэр татав.

	Харгалзагч ямар нэгэн зүйл амандаа бувтнан үргэлжлүүлэх бололтой. Тэгээд бүгд нам жим болов. Тэр үес Дитте тасалгаанаас гарч холджээ.

	Тэд удалгүй «ёслолын» танхимд орж ирэв. Дитте цоожны нүхээр хартал: уйлж улайсан нүдтэй, цонхийсон цайвар царайтай тун залуухан эмэгтэй ба түүнээс нэлээд ахмад лам маягийн урт хар хувцастай эр хоёрыг үзжээ.

	— Энэ өрөөг та нарт өгч чадахгүй. Энд жижиг хүүхдүүд унтдаг юм. Гэвч бид таныг наран талын тайван өрөөнд оруулна гэж харгалзагч авгай хэлж байв.

	— За за гэж залуу эмэгтэй толгой дохино.

	Аюул бүхнээс хамгаалах гэсэн мэт эрэгтэй нь түүний гараас барьж байна.

	— Энэ бүхнийг хэн ч мэдэхгүй биз? Тийм үү? гэж эрэгтэй нь асуув.

	— Энэ талаар зовох явдалгүй. Бид яг л авс шиг дуугүй гэсэн үг! Гэвч та нар урьдчилан захиалах хэрэгтэй. Манайд өрөөний захиалга их байдаг юм шүү гэж авгай хариулж байна.

	Тэгээд харгалзагч авгайг буцаж ирэхэд Дитте гал тогооны өрөөний урт хонгилд зогсож байв.

	Би хурдхан өрөөндөө ороод ирэх үү? гэж Дитте асуув.

	Тэгээд гал тогооны өрөөний шатаар дээшээ гүйсээр өөрийнхөө өрөөнд ороод өдөн дэрэндээ нүүрээрээ наалдан мэгшүүлж гарав. Нээрээ юутай аймшигтай юм бэ! Хөөрхий ядарсан тэр эмэгтэй!.. Бас түүний гараас барьж байсан эрэгтэй нь... Хөөрхий минь! Ийм юмыг харж сууж чадашгүй нь! Диттегийн туулсан зовлонгийн замаар гэлдэрч яваа тэр эмэгтэйг тайван харахад бэрх байв. Хэдийгээр түүнийг зовох цагт гараас нь барих хүн олдоогүй боловч өрөвдөлтэй байжээ! Тэгээд Дитте төрсөн гэрээ, эцгээ, дүү нараа, өөрийнхөө үрийг тэсгэлгүй санаашран бодов. Үгүй ер нь энэ хорвоо дээр амьдрах гэгч юутай аюултай юм бэ?.. Дитте уйлж ч чадахгүй хий дэмий мэгшинэ... «Салгаад аль! Салгаад аль гэсэн үг чихэнд нь цуурайтна. Гэтэл гэнэт түүний сэтгэлд нэгэн аймшигт зүйл сэрхийн бодогдов. Диттегийн энэ ертөнцөд мэндлэх замыг хаагаагүй нь юутай сайн хэрэг билээ гэж эмэг эх нь нэг бус удаа ярьж байсан нь санагдав. «Тэгвэл зовлонт эмгэн би одоо хэнийгээ түших бил ээ?» гэж эмээ нь уйлан хайлан хувь заяандаа баярлан залбирч суудаг байлаа. Хэрхэн яагаад түүний замыг хаах гэсэн учрыг олох сон гэж үргэлж боддог байсан тул энэ үг түүний сэтгэлд тод үлджээ. Гал тогооны өрөө хаалттай тул түүнийг эмээтэй нь уулзуулахгүй хорьж, Дитте гадаа харанхуйд ганцаар үлдэх байсан юм байх гэж энэ тухай дүрслэн боддог байв. Гэвч Дитте бас охин байсан болоод тэр үү?! Түүнээс бас «салахыг» бодож байжээ! Дитте энэ тухай бодох бүр айдас хүрнэ. Нээрээ Дитте чинь бутач охин бас тэгээд ядуу айлд төрсөн шүү дээ... Түүний эх мэт ядуу хүнд хүүхдийг нь тэжээж асрах газар яахин байх билээ. Тэгээд л эсвэл «салж амрах» эсвэл дүүрсэн хэрэг хамаг зовлонг үүрэх хэрэгтэй байжээ.

	Диттегийн орны толгой дээрх хонхыг удтал дарах нь сонсогдов. Тэрээр үсрэн босож өөрийн үүрэгт ажилдаа эргэж иржээ.

	Тэд инээж хөхрөхгүй сууцгаав. Гэвч Дитте санамсаргүй хийсэн нээлтдээ баярлан энэ ертөнцөд мэндлэх замаа хаалгаагүйдээ баясна. Дитте үгүй бол эцэг нь ... Дүү нар нь яах бил ээ? Бас өөрөө ч гэсэн хорвоод хүний төрлийг олж мэндлээгүй бол өөрт нь ч ямар олиг байх вэ дээ? Энэ бүхнийг үл тоон, Дитте амьдралд.ер боогдсонгүй!

	Тэгэхдээ хааяа гэнэ гэнэ сэмхэн уйлж сэтгэлээ засдаг байлаа. Тэгээд Дитте хүний хүүхдийг элгэндээ тэврэх болсноос хойш зүрх нь тэр аяараа эргэх мэт болжээ. Тэрээр хүний дэргэд биеэ барьж, ганцаар үлдмэгц уйлж амран, хамаг сэтгэлийнхээ хар толбыг нулимсаар угаадаг байв.

	Заримдаа өөрийнхөө үрээс ийнхүү амархан салж байгаа болон Диттегийн хүүхдийг хагацуулсныг бодох тусам тэднийг үзэн ядах буюу уурлан зүхэх сэтгэл төрнө. Гэвч хүний үр боловч арчаагүй бяцхан амьтныг өвөр дээрээ авч суугаад яаж хүнийг үзэх ядах бил ээ дээ! Дитте ямар ч гэсэн тэгж чадахгүй хүн байв.

	Диттегийн санасныг бодвол хотын амьдралд дасна гэгч нэн хэцүү ажээ. Хэдийгээр эргэн тойрон үй түмэн хүн байвч Дитте үүн шиг ганцаардмал байдлыг урьд хожид эдэлж үзсэнгүй. Адгуус амьтан энд огт үл үзэгдэх ба ядаж хоол горьдон хөлийн дэргэд хэвтэх муур ч харагдсангүй. Орог саарал урт өдрүүд үргэлжилнэ. Өвөл нь бүр өдөр дундын үеэс гал түлж эхэлнэ. Хаашаа ч харсан байшингийн саарал хана, усны хоолой, яндангийн ёрдойлцох нь далай тэнгис адил. Үнэндээ хорвоогийн хамаг бүх үнэ цэнтэй юмсыг цонхондоо тавьж гэрэл гэгээ ундарсан том гудамж ч байдаг байлаа. Дитте бүр энд ирэхээсээ өмнө тэр тухай сонссон тул заримдаа зүүдэндээ хүртэл үздэг байв. Гэвч тэр бүхнийг өөрийн нүдээр харж, дотор нь орж барьж үзэхээс ч буцахгүй ажээ. Дитте дүү нартаа тоглоом авч өгнө гэж амлачихсан. Түүний хөлслөгдсөн хугацаа дуусмагц мөнгөө аваад... Хөлс мөнгөний тухай бодох нь хүнд хэцүү цагт түүнийг бас тайтгаруулдаг байв. Мөнгөө авахаар хэчнээн их юм худалдаж авах бол!

	— Чи юу ч авахгүй ээ! Чи дэндүү цайлган сэтгэлтэй тайван юм. Эсвэл чи хожим бидэнд үнэн мөнөөр нь төлөх гэж одоо ингэж элдэж байна гэж бодож байна уу? Тийм биш ээ! Үнэнийг хэлэхэд энэ янзаар бол би ч мөд арилах байх аа. Ямар байдалтай байгааг ойлгохгүй байна гэж үү? Болбол хугацаанаас өмнө ажлаас зугтаалгах гэж хичээж байгаа юм. Тэгвэл би хөлс мөнгөө алдана шүү дээ. Үгүй, тэгж ч би чадагдахгүй ээ! Хэрэв найман сарыг нь тэссэн бол яаж ийж байгаад есөн сарыг гүйцээнэ дээ. Хэрэв тун болохгүй загнаад байвал уу... гэж хэлээд Софи хүүхэн их утга илэрхийлэх мэт толгой дохив.

	— Тэгвэл яана гэж? Эздэд хамаг эрх хамаг мэдэл бий шүү дээ! гэж Дитте Довцогийн Гацаанд байснаа санаж хэлэв.

	— Би өөрийнхөө хөлсийг нэхээд өгөхгүй гэвэл хуулийн газар хамаг бүхнийг нь мэдэгдэнэ гэж сүрдүүлнэ. Ингэхэд ч тэдэнд баярлаад байх юмгүй дээ! Би зохих хөлсөө бүгдийг нэхнэ, бас дээр нь цайны мөнгө ч нэхэж үзнэ... Миний нөхөр болох хүн тэгэх бүрэн үндэстэй гэж хэлдэг юм. Надаас л мөнгөөр бэлэг авах нь дутуугүй загнадаг улс шүү! гэж хэлжээ.

	Үнэндээ удаан хүлээлгэсэнгүй, Софи хүүхэн эзэдтэй хэрүүл дэгдээв. Мэдээжээр юуны түрүүн Петерсен авгай түүний тэсвэрийг алдуулжээ. Өдөр бүхэн түүний сүү нь хорогдож байна гэж Софийг зэмлэнэ. Эцсийн эцэст Софи тэсэж чадалгүй ахимаг бүхнийг хаяад надаас юу хүсээд байгаа юм? Хэрэв явуулах гэж хүсээд байгаа бол яваад өгч болно! гэж хэлэхэд Петерсен авгай нөгөө хоёрыг бас дуудан гэрчлүүлэх мэт Софийн хөлсийг төлөхгүй гэж хэлжээ. Цагийн дараа гадаа хаалганы хонх дуугарч Софи нөхөр болох хүнээ дагуулсаар орж ирэв. Харгалзагч авгай тэднийг өөрийнхөө өрөөнд эелдэгхэн хүлээж авахаас өөр үгүй болжээ. Удалгүй Софи хүүхэн тэдэн дээр ихэд баярлан ялсан дүртэй орж ирээд:

	— Тэгэлгүй яах вэ дээ. Хуучин танилтайгаа ингэж л салмаар юм даа гэж хоёр зуутын дэвсгэр барьж хэлэв.

	Дитте сэтгэл нь хөдөлсөндөө хамаг бие нь нэг халуу оргиж, нэг хүйт даана. 

	Зарц нь эзнээ тэгж чадна гэж Дитте огт санасангүй!

	— Энэ асрах газрын тухай дэндүү их юм мэддэг болоод тэр ээ гэж Петра хүүхэн битүүхэн утгатай үг хэлэв.

	Софийн оронд шинэ хүн авсангүй. Дитте, Петра хоёр, дөрвөн хүүхдийг хөхүүлэх болов. Бас тэгээд Дитте бусдаасаа сүүлд амаржсан тул түүнд ихэнх ачаа оногдох болжээ. Азаар харин шинэ хүүхэд авсангүй. Петрагийн ярих нь мөд энэ газар хаагдах байх гэнэ.

	— Софигоос айж байгаа юм. Түүнд хамаг юм нь тодорхой шүү дээ! гэнэ. 

	Софи юу мэдсэн юм бол, бас Петра ч гэсэндээ Диттегийн мэдэхгүй ямар юмыг мэддэг юм бэ? Дитте, энд их олон зүйл эвгүй сэтгэгдэл төрүүлж байгааг төсөөлнө. Хөөрхий хүүхдүүд! «Хөөрхий нялх амьтад!» гэж эндээ ярина. Гэвч зөвхөн ингэж ярихаас цаашгүй. Үнэн хэрэг дээрээ хүүхдийн төлөө огт санаа тавихгүй, зөвхөн ашиг хонжоо: хичээнэ. Магадгүй Дитте цайлган сэтгэлийнхээ улмаас мэдэхгүй байсан ямар нэгэн аймшигт явдал энд болдог ч байж мэдэх юм. Яриагүй тийм! Дитте хүүхнүүдийн ярианаас гадна, өөрөө ч үүнийг мэдэрч байв. Энэхүү байранд нэг л жигтэй эвгүй ажээ. Энд ажилд орсон улс аль болохоор хурдан салж холдохыг бодно. Эндхийн бүх юм нь үл ойлгогдох заналт хүйтэн харанхуйд хучигдсан мэт Фрекен Петерсен, Брам авгай хоёр үргэлж сэтгэл тавгүй сандрангуй байдалтай байдаг байв. Тэр орой үдшийн цагаар болдог нууцгай уулзалтууд уу? Заримдаа хүүхэд авч, өгч байгаа ямар нэгэн хүүхнүүд, эрчүүл дагуулсан нүүрээ битүү тороор бүтээсэн эхнэрүүд... Ихэвчлэн, Диттегийн хувьд гайхмаар үйл явдлаар төгсдөг байв. Зарим хүүхэд тэнгэрт ниссэн мэт гэнэт алга болно. Бодвол хувийн асрамжид өгдөг биз ээ. Зарим хүүхэд тэнгэрээс унасан юм шиг гэнэт орон дээр хэвтэж байна! Орой нь унтахаар явж байхад байснаас огт өөр хүүхэд өглөө нь очиход хэвтэж байна. Заримдаа нэг л хүүхэд гэж ятгах боловч хүүхдийн хөхөх байдлаар өөр хүүхэд гэдгийг Дитте мэддэг байв. Заримдаа хүүхэд зүв зүгээр байснаа гэнэт нас барна. Хэзээ ч дулаацахгүй болон хэвтэж байгаа өчүүхэн лаа мэт хүүхдийн шарангуй цогцсыг харахад Дитте үнэхээр эмгэнэн гашууддаг байв. Үхэл гэгч түүнийг хэзээд шаналгадаг байлаа! Харин Софи, Петра хоёр юм бүхэнд дурамжхан тоомсоргүй хандана.

	— Хамаг зовлонгоосоо салжээ! Одоо харин ч биднээс амар боллоо гэж тэд тайван ярилцана.

	Заримдаа хүүхэд алга болоод хэд хоногийн дараа дахин ирдэг байв. Тэгэхэд хүүхдийн эмнэлгийн газар шинжилгээ хийлгээд ирлээ гэдэг ажээ. Гэвч хүүхдийг зээлээр өгч, өв залгамжлах юм уу, эцгийн гэрчилгээ тогтоох зэрэгт хэрэглээд буцааж авчирдгийг Дитте мэджээ. Хэрэв энэ хэрэг нь бүтэмжтэй болбол хожсон мөнгөний тал хувийг харгалзагч авгай авдаг байжээ.

	— Яасан муухай хэрэг вэ! Ингэж мөнгө олох гэж дээ! хэмээн Дитте шүүрс алдана.

	— Харгалзагч ёстой тэнэг амьтан! Хожсон мөнгөө өөрөө авахгүй наймаачны л олз болгодог юм шүү дээ! Энэ байр нь түүнийх болохоор авгайтай суух нэрийдлээр хуурч гар дороо бүжиглүүлж байхгүй юу гэж Петра зөрдөг байв.

	Гэвч Петра ямар ч илэн далангүй байсан нэг тодорхой заагт хүрээд цааш нь ганц ч үг хэлдэггүй байв. Тэрээр зэлүүдхэн мухар гудамжны арын хашаанд өссөн тул хэрэгтэй цагт амаа барьж чаддаг байлаа.

	Дитте үүнээс удаан байж чадахгүй хүч хүрэхгүй болсноо ухаарч бололцоо л гарвал зугтаамаар бодогдоно. 

	Одоо бол Дитте өрөөндөө суугаад энэ байдлаа эцэгтээ тайлбарлан захидал бичиж байлаа. Хугацаа дуусаагүй байхад ажлаа хаявал тосгонд бараг гэмт хэрэг хэмээн үзэх тул эцэг нь үүнийг дуулаад гомдож мэдэх байв. Их орой болсон тул Дитте тун ядарчээ. Үзэг нь цаасаа балиартуулан «угаалга» гэдгийн «У»-г томоор бичих жижгээр бичихийн алиныг мэдэхгүй будилж суув.

	Тэгтэл Петра орж иржээ.

	— Хөөрхий, лха тэнгэрүүд минь! Хөөрхий хүүхдүүд минь! гэж харгалзагчийг шоолсоор өрөөндөө орж ирэн орон дээр алдлан ойчив.

	— Чи жижүүрээ хаячхав уу? Бүгд явчихсан уу? гэж Дитте асуув.

	— Үгүй ээ, намайг явж унт, би жаахан жижүүрлэе гэсэн.

	— Уухай бас хачин аа! Энэ чинь юу гэсэн үг вэ?

	— Би тэнд байх нь илүү хэрэг юм байлгүй... Пөөх муухай новш! гэж хэлээд Петра хачин эвгүй ярвайв.

	— Чи яагаад ингэж хачин... ярвайдаг юм бэ?

	— Чамд ямар хамаатай юм бэ? Сэтгэлтэй хар хүүдээ дуугүй л захиагаа бичвэл бичиж л бай! гэж хэлээд Петра буруу харан хэвтэв. 

	Тэгснээ төдхөн үсрэн босож ирээд:

	— За яршиг, надад ямар хамаатай юм, унтлаа гээд хувцсаа тайлж эхлэв.

	Дитте ч захиа дээрээ шуухинасаар байв. Тэрээр сургуульд сурч базаагаагүй болохоор бараг бүгдийг мартжээ.

	— «Д» үсэг чинь яаж бичдэг бил ээ? гэж Петрээс асууна.

	— Чи намайг мэднэ гэж бодож байна уу? Ямар нэгэн орооцолдсон гогцоо гаргачихгүй юу. Тэр чинь ойлгох байлгүй.

	— Үгүй, би гэртээ бичиж байгаа юм. Надад сэтгэлтэй хүн үгүй шүү дээ гэж Дитте хэлэв.

	— Хүүхэдтэй байтлаа сэтгэлтэй хүнгүй гэнэ ээ? Бас тэгж хачирхуулна гэнэ ээ! Уг нь сэтгэлтэй хүнтэй байгаад хүүхэдгүй байсан нь дээр юм сан даа! гэж хэлээд Петра хурхирч гарав.

	Дитте захидлаа бичээд ширээний бүтээлгэн дор нууж, хүн таарвал явуулах гэж боджээ. Фрекен Петерсен авгайд өгөөд ер нэмэргүй хэзээ ч хүрэхгүй гэсэн үг. Орондоо орж хэвтээд саяхан ирсэн цагаан шаргал үстэй хөөрхөн охины тухай бодно. Уг нь хүүхэд хөхүүлэх цаг болсон боловч дуудахгүй бол орж очихоос Дитте эмээдэг байв. Хэрэв хэрэг гарвал түүнийг хонхоор дууддаг байлаа.

	Өглөө босоод хүүхдийн өрөөнд ороход нэгэн эвгүй үнэр ханхалжээ. Фрекен Петерсен авгай үхлийн авс цэцгээр чимж байв. Харгалзагч авгай, алчуур барин нулимс арчих байдалтай: «Ээ хөөрхий лха таван тэнгэр минь!» гэж үглэж байна. Тэдний түнш эмч нь аль хэдийн ирчихсэн, хүүхэд үхсэн тухай гэрчилгээ бичиж суув. Гэтэл Диттегийн хайртай нөгөө охин өнгөрсөн байжээ. Бужгардуу шаргал үсийг нь нүүрийг нь дагуулан унжуулж их л хичээнгүйлэн зассан байв. Бяцхан охины нүд нь хагас аньсан байна. Үзтэл тэрээр Диттег хүнээс далдуур олж харж байгаа мэт... Юутай гашуун зовлон бэ!

	Дитте тэр охинтой хагацах ёс үйлдэн эцсийн удаа үнсэхээр тонгойн чичирсэн гараараа толгойг нь илэв. Тэр зүгт хэн ч харахгүй байсан тул Дитте тайван үнсэж болох байлаа. Үйлчлэгч эм, эмчид улаан архи аягалан өгч байв.

	— Өглөөнөөс эхлэх гэж үү? гэж эмч сөөнгөтөн хэлснээ аваад ууж байна. Түүний гар нь салганав.

	Тэгтэл охины оройн сэвлэг үсэн доор, яг зулай дээр нь сүлбээр зүүний толгой тэмтрэгдэхэд Диттегийн гар гэнэт чичрэн өөрийн эрхгүй хашхираад шалан дээр унав.

	Орой нь Дитте оргожээ. Петра хүүхэн түүний юмыг цуглуулахад туслан гудамжинд гаргаж өгөөд бас түр зуур толгой хоргодох язгууртны гудамжинд суудаг танил айлынхаа хаягийг түүнд өгчээ.

	Маргааш нь Петра ч өөрөө хүрч иржээ. Түүний хөлсийг өгөөд ажлаас нь халжээ.

	— Чамайг явчихсанд тэд баяртай байна лээ. Зовох юмгүй. Одоо чиний хөлсний мөнгө тэдний өвөрт үлдэх нь тэр. Би л чи байсан сан бол хөлсөө нэхээд, цагдаа яаманд хэлнэ гэж айлгах байсан юм! Тэгэх хэрэгтэй юм! гэж Петра хэлжээ.

	Гэвч Дитте тэнд дахин буцаж очихыг огтхон ч хүссэнгүй. Түүний хөл хэзээ ч дахин тэр тамын босгыг алхахгүй!

	
XI : ДИТТЕ АЙЛД «ӨӨРИЙН» ХҮН БОЛОВ

	Дитте тэр шөнө Петра хүүхний танил нэгэн ажилчны гэрт унтав. Язгууртны гудамжны хамгийн адагт байх хуучин байшингуудын нэгэнд ганц том өрөө эзлэх ажээ. Тийм ядуу зүдүү орон сууц гэгчийг Дитте амьдралдаа үзсэнгүй. Том тасалгааг хоёр тусгаарлан, нэгэн буланд гал тогоогоо байрлуулжээ. Гал тогоо гэгч нь жирийн нэг дөрвөлжин ширээ байв. Тасалгааны нэг хананд эвхдэг ор маягийн зүйл бэхэлсэн нь эхнэр нөхөр хоёр, Петра хүүхний асруулахаар өгсөн хүүхдийг өвөртлөн унтдаг ажээ. Тэдний хоёр хүүхэд нь сандал дээр унтдаг ажээ. Харин Диттег хамгийн хайрлан үздэг диван дээрээ унтуулжээ. Тэр диваныг зээлээр авсан ажээ. Улаан хүрэн хамба хилэн бүтээлэгтэй тэр диванаас элэгдэж өмхөрсөн мэт үнэр ханхална. Энэхүү хүний орогнох сууцанд юм бүхэн эвэршин хуучирсан үнэр ханхлуулж шал нь босгоноосоо доош суужээ. Гэрийн эзэгтэй орой унтахдаа хоолныхоо үлдэгдэл дээр таваг хөмрөхгүй бол оготнод идүүлж болох байв.

	Өглөө нь Дитте тэдний хоёр охины хувцсыг өмсгөж байхад үснийх нь боолтын нэг алга болсон байв. Гэтэл туузыг нь оготно чирээд босгоны дэргэд хаясан байжээ.

	— Ядуу улс яаж амьдарч байгааг харахгүй юу. Залуудаа бид хөдөө нутгаа орхин хот орно гэж учир зүггүй тэмүүлсэн, нийслэлийн амьдрал энэ дээ. Ганган улс гадуур хөлхөж, гэрт оготно үүрлэжээ. Хэрэв би чиний оронд байсан бол амьсгалахад ч таатай хөдөө нутагтаа оройтоогүй дээрээ буцаж очих сон. Гэвч дүлий хүнд сургаал хэлээд нэмэргүйтэй адил юм уу? гэж цонхны дэргэд бөгтгөнөж байсан эзэгтэй хэлэв.

	Юу! Хүний инээд наад болж эргэж очих гэж үү? Яасан ч үгүй!

	Эзэгтэй дараа нь байшингийн нэгэн булангийн цонхонд хадсан зарлалын самбарын дэргэд аваачив. Дитте тэндээс тохирох ажил эрж болох байлаа.

	— Одоо олигтой юм эрээд олдохгүй ээ. Хугацаанаас өмнө барлаг эрж байгаа улс үнэ хөлс өгч гийгүүлэхгүй. Яах вэ аль дайралдсан газар ороод үз л дээ гэж тэр авгай зөвлөв.

	Саяхан гэрлэсэн цэргийн даргын гэр бүл үйлчлэгч эмэгтэй эрж байгаа тухай даруухан зарлалыг Дитте анхааран олж харав. Авах хөлс нь бага боловч үйлчлэгч эмэгтэйг «өөрийн» хүн мэт үзнэ гэсэн нь Диттед таалагджээ.

	— Би энд тун ганцаардмал байгаа шүү дээ! гэж Дитте хэлэв.

	Гэвч Йенсен хэмээх тэр авгай төдий л баярласангүй.

	— Сайн ажиллахын хэрээр сайн хөлс өгсөн газрыг сонгох хэрэгтэй гэж би боддог. Хөлс төлөхгүй сайхан харьцаж ч бололгүй яах вэ. Өөрийн хүн мэт үзнэ гэдгийг юу болохыг бид мэднэ ээ! Гахайг зөвхөн алж идэхийн тулд гэрт оруулдгийг санах хэрэгтэй гэж тэр авгай номлов.

	Гэвч энэ удаа шилж сонгох гэж явдал болсонгүй. Дитте ямар суух хүнээ эрж байгаа биш, ажил хийх айл эрж байгаа шүү дээ. Тэр хоёр голын дагуух өргөн цэцэрлэг даган алхсаар очиж Дитте шууд ажилд оров.

	Ажил эрж санаа зовохоо больж Диттегийн сэтгэлд элдэв төлөвлөгөө эргэлдэж эхлэв. Тэр айл зургаан сартай хүүхэдтэй байв. Сонины зарлалд ч хүүхдийн тухай байгаагүй бас гэрийн эзэгтэй ажил ярихдаа ч дурсаагүйг үзвэл Диттег өөрөө үзэж мэдэг гэсэн бололтой. Үнэнийг хэлэхэд нэг үеэ бодвол Дитте хүүхдээс залхаж хэсэг зуур ч болов хүүхэдтэй зууралдахгүй байх сан гэж бодох болжээ. Гэвч үүнээс болж шуугиан дэгдээх хэрэггүй овоо нийлэмжтэй айлд ирсэн шиг санагджээ. Айл нь авсаархан өрөөтэй бөгөөд гэрийн эзэн болох цэргийн дарга эсвэл зуслан, сургууль, ажил алба гээд удтал ирэхгүй тул эзэгтэй нь Диттегийн ажилд тусалдаг байв.

	Тэр эзэгтэй их найрсаг хүн байсан бөгөөд түүний эцэг нь хөдөө нутгийн худалдаачин гэх ба эр нөхөр нь ажлын далимаар тийшээ очдог бас хүүхний гэрээс нь идэх уух юм явуулдаг болохыг Дитте олж мэдэв.

	— Бурхан минь, чи энэ тухай манай хар хүнд үг цухуйлгаж болохгүй шүү! Цэргийн даргын алдар нэр нь хүүхний гэрээс идэх юм авахад харшилна гэдэг юм. Нөхрийн өгсөн мөнгөөр би ахуй гэрээ хөтлөх ёстой. Хэрэг дээрээ өөр боловч нөхөр минь намайг их аж ахуйч гэдэг юм. Үүнийг нь би мэдэгдэх гэж хичээдэггүй билээ. Та нар цэргийн хүнд дуртай юу? Миний бодлоор бол цэргийн хувцас шиг дэгжин юм байхгүй! Манай нөхрийн хувцсаа өмсөхийг яана! гэж эзэгтэй ярих ажээ.

	Дитте сардаа дөнгөж арван тавхан кроны хөлс авах ёстой байв.

	— Бид түүнээс илүү төлж чадахгүй. Цэргийн хүмүүс их муу хангамжтай шүү дээ. Эх орныхоо төлөө бүлээн цусаа урсгаж халуун амиа алддаг улс хэзээд өөдтэй амьдарч байгаагүй гэж манай нөхөр ярьдаг юм. Гэвч бид нэр төртэй явах биш үү! гэж эзэгтэй үглэнэ.

	Манай гэрт барлагийн өрөө байхгүй. Тэгэхээр чамайг өөрийн гэрийн хүн гэж үзээд гал тогооныхоо өрөөнд унтуулж хүүхдээ итгэж өгнө! гэж манай нөхөр бодож байсан!.. гэж тэр эхнэр ярьж байв. Нөхөр маань шөнө унтлагынхаа өрөөнд хүүхдээ байлгахад дургүй, ёстой залуу хос шиг байхад саад болно гэдэг хүн. Чамд хүүхэд саад болохгүй биз дээ?.. Бас тэгээд танд итгэж байна шүү дээ! Та бас хүүхэд авч сурна... Үүнийг ч гэсэн хөлс төлөхдөө бодолцох хэрэгтэй юм. Хүн сургах гэдэг хаа хаагүй үнэтэй. Харин гэрийн ажилчныг үнэ мөнгө гэхгүй хүүхэд авч сургаад бас хөлс төлнө гэж байгаа шүү!

	Тэр хоёр, ямар нэгэн юм хамт хийж байхдаа эзэгтэй ингэж дэмий чалчиж суудаг байв. Тэрээр намхан цулцгар тарган, хөөж улайсан хацартай жирийн яриа хөөрөөтэй хүүхэн билээ. Харин түүнийг ажилсаг гэж нэрлэж огт болохгүй. Үнэндээ Дитте түүнийг маанагдуухан амьтан гэж бодож байв. Заримдаа шал угааж байтал гэнэт зогсоож хүүхэд салхинд гарга гэж хэлнэ.

	— Хүү минь ч гэсэн цэргийн хүн болно. Тэгэхээр салхинд гаргаж байх хэрэгтэй. Би шалаа угаагаад байя гэж эзэгтэй хэлдэг байв.

	Гэвч Диттег буцаж ирэхэд авгай шал угаагаагүй байдаг байв. Залуу эзэгтэй ярихаас цаашгүй ажээ! Хоол ч хийж чадахгүй, үдийн хоол гэхэд бэлэн чихсэн гозгор хиам, энэ тэрхнээр өнгөрөөнө.

	— Өнөөдөр хар хүн минь гэртээ хоол идсэн болоосой! Манай хар хүн хоол голомтгой гэдэг нь! гэж заримдаа эзэгтэй дуу алдана.

	Түүний хэлэхээр бол эр нөхөр нь ер бусын хүн бололтой. Дитте ч харах сан гэж яарна. Эндхийн юм бүхэн Диттед шинэ сонин байлаа. Цэргийн дарга нарыг Дитте урьд өмнө ойроос харж байсангүй. Гэтэл бүр «эх орныхоо төлөө бүлээн цус, халуун амиа өгч байгаа» цэргийн даргын гэрт нь иржээ.

	Дитте хөөрүү сэтгэл нь хөдөлж, хоёр гараараа урт илд барьсан эрэмгий зоригтой ханхар том эр дээгүүр өлийн зогсож байгаа дүрийг төсөөлөн бодно.

	— Манай нөхрийн ууртай гэдэг нь! гэж нэг удаа эзэгтэй ам алджээ.

	Гэтэл хоёр долоо хоногийн дараа эр нөхөр нь гэртээ ирэхэд, Диттегийн бодсоноос шал өөр хүн байжээ. Тэр нь хөдөө тосгонд бол тарианы хорголоор бордоно гэж ярьдаг армаг тармаг ширвээ сахалтай дэгжин туранхай цэргийн дарга байв. Толгойтой үсээ бараг дундуур нь хагалж самнасан байх бөгөөд үргэлж түүгээрээ оролдон тэгшилж засаж байна. Бас тэгээд таяг барих бөгөөд тэр нь Диттед тун инээдтэй үзэгдэх тул шөнө сэрээд хүртэл түүнийг бодон инээдэг байв.

	Санаанд нь л таарахгүй шиг юм болбол учир ухаангүй хашхирдаг хүн байлаа. Хэрэв хувцас хунарыг нь олигтой цэвэрлэж индүүдээгүй бол аймаар муухай хараана. Залуу эзэгтэй уйлан хайлан гүйх боловч эр нөхрөө дөнгөж явмагц дажгүй инээж байна.

	— Даанч дэндүү ууртай шүү! Тэр муусайн мухар толгойтнууд нь л ийм болгочихдог байх даа! гэж эзэгтэй ярих ажээ.

	Айлд «өөрийн» нь хүн шиг байх аятайхан боловч, гав ганцаараа тавтай суугаад, хүүгээ бодон уйлж, эсвэл юу ч бодохгүй орон дээрээ хэсэг амран суух өөрийн гэсэн өнцөг булан ядаж шатан доорх зайд ч хамаагүй нэг юм Диттед дутагдаад байв. Тэрээр өөрийн биеэр амьдрал үзэж, үе тэнгийн залуустай хамт наргиж тоглохыг хүсэх болжээ. Бусад айлд зарагдаж байгаа залуу охид бол «амралтын» оройтой байх ба тэр орой нь үерхдэг залуу нь гадаа ирж хүлээгээд хамт зугаалан бүжигт очдог байв. Дитте ч гэсэн тэгж явах сан гэж бодох боловч эзэгтэй үл зөвшөөрнө.

	— Бид таныг хариуцаж байгаа шүү дээ. Гэтэл гудамжаар сэлгүүцэх хэрэг байна уу? гэж тэр эзэгтэй асууна.

	Өдөр нь зав гарахгүй тул орой үдэш үеийн залуустай бага зэрэг зугаалахад Дитте болохгүй юмгүй гэж бодно. Гэвч ингэж зугаалахыг эзэгтэй бол «гудамжаар сэлгүүцэх» гэж нэрлэнэ. Ёс журамтай эмэгтэй хүн гэдэг тэгж явдаггүй, гэртээ зүгээр сууж байдаг. Нэг айлын зарц өрөөндөө элдэв хүн оруулаад кофе ууж суусан гэнэ лээ. Тэгээд бас эрэгтэй хүн гэдэг шүү! Кофе нь гэрийн эзнийх гэдэг! хэмээн эзэгтэй ихэд дургүйцэн ярина.

	— Харин таныг харж хамгаалж байгаад баярлах хэрэгтэй! гэж тэр хүүхэн Диттег ятгана.

	Тэгтэл гэрийн эзнийг буцаж ирснээс хойш байдал бас өөр болж, эхнэр, нөхөр хоёр бараг орой болгон шахуу гарч зугаалдаг болов.

	Хэрэв гэртээ хааяа байх болбол бүр оройтож, хэнтэй ч холбоо барьж чадахгүй болсон хойно мэдэгдэнэ. Тэгээд Дитте гарч арга буюу язгууртны гудамжинд Йенсенийд очих буюу хоёр цаг хэртэй гиюүрэн ганцаараа тэнэдэг байв.

	— Өөр газар ор! Ажил олдохгүй юм биш! гэж Йенсен авгай зөвлөнө.

	— Эхлээд л татгалздаг байсан юм! гэж Дитте амаа барина.

	— Яадаг юм бэ, чи дуугүй л хаяад алга бол!

	Үгүй, үүнийг Дитте зөвшөөрөхгүй байв. Эзэгтэй нь сайхан зантай бас тэгээд өрөвдмөөр юу ч хийж чадахгүй амьтан гэж бодно.

	— Та лав биднээс зугтаахгүй биз дээ? Та манайд ирсэн нь юутай сайн хэрэг вэ! Би хөдөөгийн бүсгүйг л гэртээ байлгах сан гэж боддог юм. Эндхийн Копенхагены бүсгүйчүүл дэндүү ажилгүй улс. Хэрэв байшин сууц нь олигтой бус бол суух ч үгүй. Өөртөө пийшинтэй тусгай өрөө шаардаж, өдөрт алим жимстэй хоёр хоол нэхэж, бас амралтын орой гэнэ шүү! Хэрэв миний удирдлагад ийм амьтад ирдэг юм бол долоо хоногийн дотор л нэгийгээ үзэлцэнэ гэж манай нөхөр ярьдаг юм!.. Бас та хүүхдэд их сайнд чинь улам баярлах юм. Танаас урьд байсан хүүхнүүд бараг нь зугтаасан. Сүүлчийнхийг нь манай хар хүн өөрөө хөөсөн юм. Тэр хүүхнийг юу хийсэн гэж санана аа? Бид хоёр хүүгээ түүнд орхиод харж бай гээд айлд очдог юм. Гэвч хүү минь хачин цонхийгоод байхад нь бид ер учрыг нь олдоггүй байлаа. Нэг орой бид хоёр бүжиг тарахаас өмнө гэр өөдөө ирж явлаа. Миний дотор аягүй болоод гэр өөдөө яарсан юм. Тэгтэл: «Хүүе тэр хүүхдийн тэрэг түрээд, цэргийн эртэй хамт яваа чинь манай зарц Клара юу?» гэж гэнэт хар хүн минь надаас асуулаа. «Чи солиороо юу? Кларад юуных нь хүүхэд байдаг юм. Тэгээд ч одоо манай хүүг хараад гэрт сууж байгаа биз дээ!» гэж би хэллээ. Тэгсэн чинь яриа байхгүй манай хүүг түрээд Клара явж байна. Шөнө дунд гудамжинд шүү! (Эзэгтэй энэ үед нулимс гаргав). Манай хар хүн ч сайн болгоосон. Тэгсэн Клара хоёр долоо хоногийн турш бүжигт очиж, хүүг минь түрдэг тэрэгтэй нь хувцасны өлгүүрийн тэнд орхиод тэр цэрэгтэйгээ бүжиглэдэг байснаа хүлээв шүү! Энэ чинь мөн аюултай хэрэг ээ! Хөөрхий нялх амьтныг тэгж болох уу даа?.. Юунаас тэр вэ? Өөрөө л бүжиглэх гэж тэр шүү! гэж эзэгтэй нэг өдөр Диттег сэжиглэсэн бололтой ярьжээ.

	Тэгээд эзэгтэй нүдэндээ алчуур хүргэснээ гэнэт хаяад гүйсээр зочдын өрөөнийхөө цонхыг онгойлгов. Гудамжнаас түргэн тусламжийн дохио дуулдана. Тэрээр Диттег дуудаж,

	— Энэ түргэн тусламж явж байна! Юу бол оо юм бол доо?.. Би гэрээс гарахдаа зузаахан хувцас өмсөж нэрийн хаягийг заавал авч явдаг юм. Юмыг яаж мэдэх вэ! гэж хэлжээ.

	Нэг өдөр Дитте хүүгийнхээ зургийг шуудангаар ирснийг хүлээн аваад тэсгэлгүй баярлав. Өргөсөн эцэг эх нь нэрийн баяраар нь зургийг нь авхуулжээ. Хүүг нь өргөсөн эцгийн алдраар Йенс гэж нэрлэжээ. Тэгээд цааш бичсэнийг үзвэл, хүү нь их цовоо чийрэг, харин хачин чанга дуутай их ховдог гэжээ. Үүнийг үзээд Дитте ихэд баясан инээв. Тэгнэ ээ тэр, багадаа ч ховдог байсан юм! Зургаас ч харсан ховдог нь ил байна. Гагцхүү өөрөөс нь асуусангүй харийн хүний алдраар хүүг нь нэрлэсэнд Дитте баахан дургүй байлаа. Гэвч дал мод, багана бүхий дэлгэцийн урд юутай аятайхан сууж байгааг хараач! Харваас бас хөөрхөн хувцасладаг юм байна!..

	Өөрийн гэсэн өрөөтэй, тэгээд энэ зургийг тавих шүүгээтэй бол юутай сайхан бил ээ! Зургийг нь хараад л сэтгэл сэргэнэ! Хэдэн өдөр хүүгийнхээ зургийг өвөртөлж явснаа ер нь биеийн илчинд нороод муудах байх гэж боджээ. Тэгээд гал тогооны өрөөний сав суулганы шүүгээн дээр хүүгийнхээ зургийг тавьжээ. Нэг өдөр үдийн хоолны дараа хүүхэд салхинд гаргаад ирэхэд зураг нь хуучин байрандаа байхгүй байв.

	— Аа зураг уу? Арай л золгүй явдал болоогүй. Манай хар хүн гэртээ ирээд тэр зургийг хараад хачин уурлаж, золтой л галд шидчихээгүй. Би арай гэж авсан. Юу гэж тэнд тавьсан юм бэ? гэж эзэгтэй угтан хэлэв.

	Тэгээд шүүгээний нүднээс бага зэрэг үнгэгдсэн зургийг нь гаргаж өгөөд:

	— Дүү чинь үү? гэж асуув.

	— Үгүй, миний хүү! гэж Дитте арай гэж хариуллаа.

	— Уухай, тэгвэл уучлаарай!.. Ийм эвгүй явдал болчихлоо шүү!.. гэж эзэгтэй хоёр гараараа хацрыг нь илж: — Та уурлаж байна уу? Би хөөрхөн жааз худалдаад авч өгье. Би ч гэсэн арай эрт хүүхэд гаргасан юм... гэж нулимс гүйлгэнүүлэн, — Хүүхэдтэй болоод тээж явахдаа Адольф надтай суух болов уу, яах бол гэж догдлон явсныг яана! Хөөрхий минь, та ч гэсэн! гэж Диттег элэгсгээр үнсээд нулимсаа гүйлгэнүүлэн инээж байв.

	Дитте ажлаа шууд хаяхгүй байхад зөвхөн энэ л хэрэгтэй байлаа. Гэвч Дитте тун ядарчээ! Ажил нь үнэндээ тийм их бус боловч ямар олиг байх вэ дээ? Дитте хэзээ ч гэсэн завтай байдаггүй байв.

	Дитте хүүхэдтэй нооролдохдоо жигтэйхэн дургүй болов. Амьдралдаа анх удаа хүүхдийг хайрлах бус, харин уурлан зүхэх сэтгэлээр хандах болжээ. Шөнө босож сүү халааж өгөх, өлгийдөхдөө ер боодолтой юм шиг үзэх болж хэрэв нөгөө аймшигт газар өглөө босоход нь өнгөрчихсөн байсан хүүхдийг хараад уйлдаг байсан бол одоо энэ хүүхдийг өглөө тэр мэт байхад ч юм санамааргүй байх болжээ. Сарын сүүлчийн өдөр Дитте авсан мөнгөө хэд дахин тоолж, хий дэмий гөлрөн суудаг байв. Гэрийн эзэд бас гэртээ байсангүй. Дараа нь Дитте шүүгээнээс хуучин брезент шуудайтай муусайн юмаа задалж хоол иддэг ширээн дээр дэлгэж үзэв. Уйдах үедээ ингэдэг байв. Тэгснээ гэнэт юмаа хамаагүй чихэж хийгээд хүүхдийн сүүг халааж өгөөд хуучин даашинзаа өмсөж гүйж гарав. Араасаа хүн хөөж яваа юм шиг шатаар гүйсээр буугаад гудамжинд гарсан хойноо, хаясан хүүхэд юм бүхний тухай дахин бодож сэтгэл нь зовж эхлэв... Буцаж очихыг хүссэнгүй, яваад өгч бас зүрхэлсэнгүй, цэцэрлэгт суугаад хааяа ойртон хүүхэд уйлж байна уу үгүй юу гэж чих тавина. Магадгүй гал түймэр гарах юм уу, элдэв аюул болох ч юм бил үү гэж айгаад холдож чадсангүй. Тэгээд хүлээсээр гэрийн эздийг ирж байхыг хараад, язгууртны гудамжинд суудаг Йенсений рүү гүйжээ.

	
XII : ДИТТЕ АЯГАЧИН БОЛОВ

	Цагны сэрүүлэг дуугарав. Тогооч Луиза орноос үсрэн босож Диттег дуудна. Дитте сэрсэнгүй тул татаж чангааж байж сэрээв. Дитте орон дээрээ өндийж суугаад нойроо сэргээж ядан нойрмоглоно.

	— Бурхан минь, дахиад унтах нь! гэж тогооч шанагатай ус шүүрэн авав. Юм угаах төмпөнд ус хийх чимээгээр, хүйтэн ус асгахаас айж үсрэн босов.

	— Би хачин их ядарчээ! гэж Дитте ихэд үрчийн үнэхээр ядарсан царай гаргав.

	— За, за! Хурдхан хувцсаа өмс! Одоо аяга кофе уухаар зүв зүгээр болно гэж тогооч Луиза хэлжээ.

	— Гал тогооны шүүгээ цоожтой шүү дээ гэж Дитте дурамжхан хариулав.

	— Юу! Цоожтой гэнэ ээ! Би тийм тэнэг юм гэж үү! Үгүй, тийм тэнэг бус, өчигдөр бүтэн долоо хоногтоо хүрэх кофе авч хоцорсон. Зарц нараасаа атга кофе харамлах мөртөө өөрсдөө ганцхан орой яаж наргиж байна, яршиг байна аа! Өчигдрийнх шиг найрыг чи хямдхан болдог гэж бодож байна уу? Ийм юманд ер мөнгө хайрлахгүй, дараа нь л мөнгөө хэмнэх гэж ганц мөнгө ч болов тоолж эхэлнэ! Үгүй яршиг, үрэхээр нь л үрж байя! Саяхан найрын дараах нэг өглөө, манай «найрын хатан» гэж нэрлүүлсэн эзэгтэй над дээр ирээд, идээд хаясан тугалын махан жигнэмгийг гаргаад ир. «Та сайн угаагаад ясыг нь чанаж шөл хий. Сайхан шөл болно доо» гэдэг байна. Эзэгтэй гал тогооны өрөөгөөр шиншилж гүйхэд миний дургүй хүрнэ гэдэг жигтэйхэн. Тэд үймүүлэхээс цаашгүй. «Хэн тэр шөлийг чинь уух юм бэ?» гэж би асуугаад авлаа. «Бид бүгдээрээ, хэрэв та нарт хоол хийж болохгүй гэж байгаа бол бид та нарт түүгээр чинь сайхан хоол хийгээд өгье!» гэж жишим ч үгүй хэллээ шүү. Тэгэхээр нь, тэгвэл та өөрөө л хийж үз дээ гэж би хэллээ! Тэгсэн таг дуугүй болчихлоо. Өөрөө идэхээс өөр юу ч хийж чадахгүй шүү дээ. Ер нь эд бүгд адилхан улс... Зөвхөн л болсон хоолон дээр улаан лууван, чихрийн манжин хөшиглөж хийгээд итали хольцтой нарийн хоол гэхээс өөр юм мэдэхгүй. Тэгээд ширээ тойрч сууцгаагаад бие биеэ хоосон магтана. «Манай захирлын хийсэн хоол юутай сайхан юм! Ёстой ажилсаг эзэгтэй байна!» гэж дэмийрнэ шүү. Хэрэв чухам түүний хийсэн хоолыг идэж үзвэл ирэх хүнгүй болно доо!

	Судас нь томорсон хөлөө марлиар боож суухдаа тогооч Луиза үргэлжлүүлэн үглэсээр байв. Тэгээд хувцсаа өмсөөд доошоо яаран буулаа. Дитте түүний араас гэлдрэн:

	— Өнөөдөр чи надад тусалж үзээрэй! Бага ч гэсэн туслаарай гэж гуйна.

	Дитте ирснээс хойш найрын дараа өрөө тасалгааг өглөө нь цэвэрлэх ажлыг хэд хэдэн удаа хийжээ. Дитте ийм ажилд овоо зүгшсэн боловч, найрлаж бужигнасны дараа өрөө цэвэрлэхээс ой гутах ажээ. Ширээ сандал, шүүгээн дээгүүр тамхи, чүдэнз, янз бүрийн янжуурын үлдэгдэл, үнс хогтой сав дүүрсэн байх бөгөөд ширээн дээр асгаж цутгасан улаан архитай аяга сав, шил хөглөрч өрөөнд тэр аяараа архи тамхины үнэр шингэсэн мэт байна. Юунаас эхэлж, яаж дуусгахаа үл мэднэ!

	Анхандаа Дитте нүд дүүрэн нулимстай чигээрээ гал тогооны өрөөнд очиж тогоочид хэлээд юунаас яаж эхлэхээ үзүүлж асуудаг байв. Хэрэв ажлаа олж эхлэхгүй бол сүүлдээ дотор нь эвгүй болмоор байдаг байв. Тэгвэл цэвэрхэн шүүр, нойтон элс ч тус болохгүй байлаа. Үйлчлэгч хийж мэдэхгүй юм бол юу гэж ажилд орсон юм гэж Луиза загнах боловч Диттед тусалдаг байв. Дитте түүнд талархлаа илэрхийлэх гэж олсон мөнгөөрөө жижиг торгон алчуур мэт юм худалдан авч өгдөг байв.

	Ийнхүү Диттегийн зэрэг ахисан явдал бага зэрэг мэхлэх аргаар болжээ.

	— Хэрэв чамаас үүнийг чадах уу, түүнийг мэдэх үү? гэвэл цөмд нь «чадна!» гэж хариулаарай. Орсон хойноо хийж сурна гэж Йенсен авгай зөвлөжээ.

	Тэгээд ч анх ажилд авахад нь урьд өмнө аягачин хийж байсан уу, гэхэд Дитте «тийм ээ» гэж шийдмэг бус боловч толгойгоо дохижээ.

	Иймээс анх хийж үзэж байгаа бус мэддэг царай гаргаж хичээн зүтгэх хэрэгтэй болов. Дитте түдэлгүй ажиллаж сурав. Хэрэв тэр нь бүтэлтэй байсан бол тогоочийн хэлсэн ярьсны хүч байлаа. Гэрийн эзэгтэй үд хүртэл орондоо хэвтэж, санаа таарахгүй бол харааж загнана.

	— Чи харин үүнд баярлах хэрэгтэй. Ёстой, учир ёс гэдэг айлд зарагдсан бол чи аль хэдийн хөөгдсөн шүү гэж тогооч хүүхэн Диттед ярьдаг байв.

	Энэ нь Диттег тайвшруулахгүй боловч аль болохоор хичээн зүтгэх болов. Эндхийн юм бүхэн нь бас шинэ сонин ажээ. Шалан дээр дэвссэн хивс нь маш зузаан тул савангаар угааж, нойтон алчуураар ч арчиж үл болох бөгөөд гагцхүү бүлээн цай, сойзоор өнгөлөх хэрэгтэй байлаа. Бас чийдэнгийн унжсан санжсан гоёл чимэг нь хүрэхэд хагармаар мэт санагдах тул зовж арчдаг байв. Өрөө тасалгаа цэвэрлэхдээ Диттегийн айдас хүрнэ. Үргэлж зочинтой байх ба шөнө хагас дутуу нойр авах тул улам хэцүү байв. Луиза тэр хоёр, суух завгүй хоол унд зөөж заримдаа шөнөжин гүйж, хэрэв дуудахгүй бол гал тогооны өрөөнд эвшээлгэн сууж, инээж наргиж байгаа улсыг чагнадаг байв. Шөнө хоёр цагийн үес гэрийн эзэн гарч ирээд тэднийг унтаж болно гэсэн боловч зочдыг явахад хувцсыг нь өмсгөж өгөх гэж үүрэглэн хүлээх бөлгөө. Зочид найрын дараа сэтгэл өндөр явах тул гар цайлгах юм овоо хайрладаг байв. Хэдийгээр Луиза хөдлөх, хийх нь илүү боловч, Дитте царайлаг залуу охин тул түүнд илүүхэн юм оногддог байв. Хорвоо гэгч тийм болой! Гэвч дараа хоёул олсон мөнгөө яг адилхан хувааж авдаг байв.

	— Чи цааргалахгүй дуугүй л өгснийг нь авч бай. Хэрэв хариулт өгч чадах уу, үгүй юу гэвэл «Үгүй» гэж хариулж бай. Шөнөжин нойргүй үймүүлээд нэгтийн дэвсгэр өгөхөд тэд яадаг юм. Хэрэв чамайг үнсэх гэвэл бүү биеэ барь. Эрчүүл архи уухаар тэгэхгүй байж чаддаггүй улс. Хэрэв тэгж маасганаад байвал тэгж л байг. Ямар хамаа байх вэ! Түүнээс болж хорогдох юу байх вэ. Хэд гурван мөнгө илүү л олно шүү дээ. Тийм байдалд хулчийх хэрэггүй. «Чиний хувийг хаана ч тавьсан дуртай авч бай!» гэж ээж минь сургадаг байсан гэж Луиза зөвлөнө.

	Гар цайлгах мөнгө нь Диттегийн сэтгэлийг өргөв. Тэрээр олсон мөнгөө өвөртлөөд, өрөө тасалгаа цэвэрлэж байхдаа тэмтэрч, цаасан мөнгөний шаржигнахыг сонсоод баярладаг болов. Өглөө долоо хагаст захирал өөрөө доошоо бууж ирэх тул энэ үед цэвэрлээд эрүүл салхи оруулсан байх ёстой байлаа. Яаж ч найрласан захирал өглөө эрт босдог хүн байв. Тэрээр эхнэрийнхээ унтлагын өрөөнд ер орохгүй бөгөөд сэтгэлтэй хүүхэн нь хотод өөр газар бий гэлцэнэ.

	Дитте юу ч үл ойлгоно. Эдгээр хүмүүст юм бүхэн бэлэн аяга сав нь дүүрэн, санах зовох юмгүй мэт боловч цаанаа л нэг жаргалгүй хүмүүс байлаа.

	Удалгүй эзэгтэй хонх дарлаа. «Захирал явчихсан уу?» гэж эхнэр нь асууна. Дитте том тавиур дээр өчигдрийн найрын үлдэгдэл улаан дарс, архины шил, аяга хундагатай түүнд аваачиж өгнө. Эзэгтэй түүнийг орныхоо дэргэд тавиулаад, эрэгтэй хүний тамхины үнэр шингэсэн хундаганд хийж их л таатай шимж ууна. Луизийн хэлэх нь тэр үнэр түүнд нэн таалагддаг гэнэ. Түүний унтлагын өрөө нь цэцэрлэгийн зүг харсан цонхтой том саруулхан бөгөөд алтаар бүрсэн эдлэл хэрэглэл, ариун цэврийн үнэртэн хүжис нь олон янзын шилтэй байх бөгөөд зэрэгцүүлэн өрсөн байна. Тэнд нь үс буржийлгах цахилгаан төмөр, нүүр засах энгэсэг тавих хэрэгсэл, бусад гоо үзэсгэлэн бүрдүүлэх арчих зүлгэх, түрхэх юм олон бий. Гэвч эзэгтэй тэднийг хэрэглэлээ гээд царай зүстэй болохоосоо өнгөрсөн ажээ. Хүрэн зээрд магнай нь өглөөдөө төвгөр төмөр мэт үзэгдэх бөгөөд хүзүү хоолой дээр нь үснийх нь будаг наалдсан байх ба будсан хацар, уруул, хөмсөг сормуус нь өнгөө нэгэнт алдсаныг нууж үл чадах ажээ. «Найрын хатагтай» гэж нэртэй энэ авгайн будаг шунхыг арилгавал ямар нүүр царай үзэгдэх бол гэж Дитте боддог байлаа.

	Хэрэв хундага нь хоосон болбол дахин аягалж өгөөрэй. Тэгвэл зарц нараа хэсэг зуур ч болов амар байлгана шүү гэж Луиза түүнд зөвлөсөн байжээ.

	Эхний үед Дитте, эзэгтэйн босохыг хүлээн эргэлддэг байлаа. Хананд өлгөөтэй зургийг тоостой юм уу, нойтон алчуураар арчихгүй гэдгийг Дитте мэдэх боловч бас зэмлүүлэх хэрэг хийдэг байжээ. Дитте тийм ч тэнэг охин биш ээ! Гэвч түүний урьд өмнө үзэж хараагүй олон зүйл урд нь тулгарчээ. Урьд өмнө зүүдэндээ ч үзэхгүй үнэ цэнг нь төсөөлөн бодохын аргагүй ганган хээнцэр эд хогшил элдэв ахуйд гэнэт алхсан тул юм бүхэн шинэ байжээ.

	Олон өрөө тасалгаатай бас үнэтэй эд хогшил их тул ихэд хичээн ажиллах хэрэгтэй байв.

	Халуун нурам дээгүүр явах адил тэр юмыг арчиж цэвэрлэх нь Диттед зовлонтой ажээ. Ганцхан жимс хийх болор шилэн тавгийг аваад үзсэн ч хэдэн зуун кроны үнэтэй гэж эзэгтэй хэлжээ. Үүнийг хагалбал ч өнгөрөх нь тэр ээ! Гэвч тэр ваарыг хагалсангүй харин цэцгийн савд өглөө ус хийтэл аяндаа хага үсэрчээ. Урьд өмнө нь сэв мэдэгдээгүй билээ.

	Харин ч Диттег өөрийг нь бодвол эзэгтэй ийм үед онц явдал болдоггүй байв. Дитте л өөрөө байх суух газраа олж ядан ийш тийшээ хий дэмий холхиж хийх юмаа олж ядна. Тэгснээ гэнэт дээшээ гүйж өөрийнхөө өрөөнд ороод эхэр татан уйлж гарна. Луиза арга буюу түүнийг тайтгаруулах гэж хойноос нь явна.

	— Аймхай амьтан минь чи яаж ийм айлд суух юм! Чамаас хэн ч булаахгүй шүү дээ. Хичээж үзэх хэрэгтэй. За за босож доошоо очиж үз. Чамаас болоод эзэгтэй бас санаа нь зовоод байх шиг байна. Эсвэл хурдхан халагдаж, өөр ажил эрэхийг бод. Энэ айл чинь жилд хэдэн зарц үйлчлэгч сольж амждаг улс. Хөдөө бол хөөж ирсэн хөгшин морьдыг буудаж алдаг. Энд чинь үеэ дуусгавал бид өөрсдийгөө сүлбэж ул долоохоос өөр зам байдаггүй юм. Хэн ч бидэнд дарь сум хайрлахгүй гэжээ.

	Луизийн хөл нь хөөж ядарсан тул усаар шүршинэ. Олигтойхон хэдэн мөнгө хуримтлуулж байгаад тариачин эртэй суух гэж бодож байгаа хүүхэн билээ.

	Гэвч Дитте ажлаа хаяхыг бодсонгүй. Тэрээр хоёр газраас зугтаасан тул одоо болоо. Харин Дитте амьдралдаа анх удаа ажлаа хийж чадахгүй байгаад харамсаж ичих шиг болов. Бусад газар ч гэсэн Диттег голомтгой байсан боловч арай өөр байжээ. Эзэгтэйн шаардлага бүхнийг ёсчлон биелүүлнэ гэгч саранд хүрэх адил бүтэмжгүй ажил болохыг Дитте яваандаа ойлгов. Гэтэл энэ удаа түүнд хүлээлгэсэн үүргийг хийж чадахгүй байгаад өөрөө өөртөө гомдон сэтгэл нь гонсойжээ. Уг нь Дитте өөрийн хүний үгнээс гардаггүй чанараар гайхуулдаг байж билээ.

	Дитте хотоос их юм горьдож байсан боловч тааваараа суухыг хүсээгүй билээ. Энэ талаар Дитте эвдрээгүй охин байв. Хар багаасаа гэрийн ажилд нухлагдсан тул нэлээд туршлага суужээ. Дитте өөрийн ажилсгийг ойлгох тул бас зохих ёсоор үнэлдэг, тэгж үнэлүүлэхийг боддог байжээ. Хөдөө тосгонд бол гэр ахуйг хөтлөх явдалгүй өдөр, оройн хоолонд май, хэлтгий загас цагаан будаа гээд л болдог байлаа. Ширээ бүтээнэ гэж үгүй, бас хааяа нэг ширээгээ зайчилж хөдөлгөнө. Хотод бол шал өөр ажээ. Хотод өдөржин хадлан тариа гэх ажил төрөлгүй, хөдөө газар шиг эрчүүлээ хоол идэж байх зуур юм уу унтах үед л гэр орноо янзална гэхгүй газар юм. Хотод бол хүүхнүүд өдөржин гэртээ сууж ном судар харан элдэв хоол унд хийх гэж оролдон гэр орноо үргэлж цэвэр байлгах ажээ. Чухам л ийм газар ажилсаг хөнгөн шуурхай зарц хэрэгтэй байдаг байна. Дитте ч энэ бүх чанарыг шингээсэн гэдгээ мэднэ. Дитте бараг арван жил шахуу гэр орныхоо ажлыг бие даан хийж хүнд магтагдаж явсан билээ.

	Гэвч Шаазгайн Үүрний муу овоохой, эзэд ноёдын «ордон» хоёрын дунд өдөр шөнө шиг ялгаатай ажээ. Ер зүйрлэх юм ч алга. Ядуугийн намгаас баячуудын диваажин ирсэн байжээ. Урьдын цагт бол шалаа угаагаад цэвэрхэн элс цацаад сууж байхад гэр нь тун таатай мэт санагддаг байв. Гэтэл тэр нь хүн суух аргагүй овоохой байсныг одоо сайн ойлгох болжээ. Өмхөрсөн шалтай, адар нь өт хорхойд идэгдсэн тэдний сууцыг бодвол эндхийн дарсны худалдаачны морины пин илүү цэвэрхэн дулаан тавтай байхыг үзжээ. Сав суулга, хувцас хунар нь ч гэсэндээ хаягдал бүс бараанаас түүж зүйж зүлгэсэн юм байдаг байлаа. Тийм сууцнаас хивс шил толь зураг хөрөг болсон ордонд орж ирнэ гэдэг хачин байжээ!.. Дитте энэ бүхэнд толгой нь эргэн гялбаж, гар хүрсэн бүхэн мянга мянган кроноор үнэлэгдэх тул тун дасаж идээшиж чадахгүй байв.

	Эдний хүмүүсийг ч гэсэн Дитте ойлгож ядна. Дитте эргэн тойрноо нүд чих тавин харж бүгдийн учрыг олох сон гэж мэрийнэ. Гэвч эндхийн улс эд хогшлынхоо нэгэн адил нарийн учир нь үл олдох ажээ. Бараг харж үзэх ч үгүй байж энэ их үнэтэй юмаар яах нь вэ? Юм бүхэн бэлэн, юутай ч болж болох боловч энэ хүмүүс үргэлж сэтгэл дундуурхан байна. Тэд бодох нь өөр, ярих нь нэг өөр байв. Зочид эзэгтэйн гарыг дээр үеийн ном зохиолд гардаг шиг ялдам үнсэх боловч түүний ар талаар жиг жугхийн ховлоно. Дитте үүнийг сайн мэдэж байв! Эхнэр нөхөр хоёр нэг гэрт суух боловч хоёр өөр давхарт хоёр тусгай өрөөтэй байна.

	Дитте энд ирсээр долоо хоногт нэг орой сард бүтэн хоёр сайн өдөр амардаг болов. Гэвч үргэлж торонд сууж сурсан Дитте тор нь онгорхой гэдэгт дасаж чадахгүй байв.

	— Яв яв, охин минь! Газар ширтээд битгий суугаад бай. Явж нөхөр хайж үз! гэж тогооч хүүхэн хөөнө.

	Дитте эхлээд дуртай дургүй явдаг байснаа гэнэт зугаалахад ухаан алдан тэмүүлэх болов. Найз охинтой болж, түүгээр уламжлан, үерхдэг залуутай болов. Иймээс Диттег гадаа гаргаж үдэх явдалгүй болжээ. Тэрээр өөрийн чөлөөтэй цагаа харамч хявцаг мэт хайрлана. Нэг орой түүнийг, хотын гадна хамт зугаалсан бөөн залуус, гэрт нь хүргэж ирэв. Тэд зуслангийн байрны гадаа зогсоод сонирхон харж байжээ.

	— Охин минь, элдэв зовлонд өртөв дөө! Болгоомжтой л байгаарай! гэж нэг өглөө Луиза түүнд хэлжээ.

	Яг тэр өдөр нь Диттег ажлаас нь гаргажээ. Эхлээд дахин ажил солино гэхээс ичиж уйлж үзэв. Бас тэгээд Дитте ажилдаа овоо дасаж байсныг хэлэх юун. Гэвч гутарч гуньсангүй. Түүний танил хүүхнүүд бол үүнийг юман чинээ санадаггүй байлаа. Тэд ажил солиход явдал болдоггүй байв. Нэг сайн нь гурван өдөр үдээс өмнө ажиллаж, үдээс хойш өөр газар ажил эрэх бололцоо олгожээ. Өөр газар ажил эрэх нэрээр тэр гурван хоногт сайн ашиглах хэрэгтэй гэж танил хүүхнүүд нь ярьдаг байв. Түүний хийх ажлыг өөр хэн ч хийхгүй тул сүүлийн гурван өдөр ажлаа ор тас хаях нь эвгүй санагдах боловч нэгэнт өнгөрснөөс хойш яая гэх бил ээ! Бусад хүмүүс ажлаа хийж байгаа цагт гудамж хэсэж дэмий тэнэх бас зохимгүй санагдана. Дитте амьдралдаа анх удаа өвөртөө мөнгөтэй явлаа. Тэрээр хүүдээ, дүү нартаа элдэв юм худалдан авав.

	Шинэ ажилд орсон газар нь ямар ч байж болох байв. Иймээс хуучныг санан гиюүрэх хэрэггүй ажээ. Ер нь хамаг л сайн сайхан бүхэн түүний урд байна! Юу ч гэсэн бүх юм өнгөрсөн гэж огт үл болном.

	
XIII : ОРОХ ОРОНГҮЙ, ООЧИХ АЯГАГҮЙ

	Хөдөө тосгондоо үлдсэн нь дээр байсан юм гэж Йенсен авгайн ярьдаг нь яваандаа Диттегийн толгойд орох боллоо. Хэрэв олигтойхон хувцаслана гэвэл энд овоо мөнгө авсан ч хүргэж амь зогооход бэрх ажээ. Хүний нүдэнд олигтой харагдах гэж оролдох нь тийм ч амар хэрэг бус байлаа. Энд ирсээр тосгонд байснаасаа илүү зовлонтой санагдах болжээ. Хөдөө тосгонд бол Яргачны гэр бүлд бага боловч анхаарал тавьж, хүний зэрэгт тоолон ширээний өнцөгт ч болов суулгадаг байжээ. Гэтэл хотод бол түүнийг хүн хэмээн үл тоох ба ер түүний мэтийн улсыг байгаа үгүйг ч мэдэхгүй мэт байдаг байв.

	Эндхийн байдал сэлтийг Дитте хүний яриа өөрийн ажиглалтаар дүгнэлт хийн бодох болов. Сайн сайхан газар ч байдаг, муу муухай газар ч их байдгийг Дитте ойлгожээ. Зарим айлын эзэгтэй нар зоориныхоо түлхүүрийг өврөөсөө салгахгүй авч, зарц нартаа зүсэм хар талх ч гэсэн өөрийн гараар өгдөг байв. Зарим айлд хэдий ч идэж уусан хамаагүй байдаг гэнэ. Зарим айлын эзэгтэй нар эхэлж хоолоо хийж аваад зарцдаа үлдээж хамт суугаад хооллодог ч байдаг гэнэ. Зарим баян айлын эзэгтэй нар гал тогоогоор гүйн юм бүхэнд хүрдэг бол, зарим нь гал тогоонд орохоосоо ч айдаг эзэгтэй нар байдаг гэнэ. Ийм байдлын эрхээр л байхаас биш яах вэ дээ. Хэрэв олиггүй газар таарвал эртхэн тооцоогоо хийгээд олигтой газар эрэхээс биш яах вэ.

	Уг байсан газар нь бүтэмжгүй болсон тул дахин тооцоо хийж, дахин шинэ газар эрэхээс яах вэ. Нэг газар удаан тогтох тавилангүй мэт санагдана! Овоо дасаж дадаж ирэх үес огтын хэрэггүй юм мэт гаргаж хаядаг байна! Дитте хэдийгээр ихэд хичээх боловч амьдралын тэр урсгалын нөлөөнд оржээ. Ийнхүү амьдралын дугуйд талхигдан эргэх болов. Эсвэл өөрөө зугтааж эсвэл түүнийг хөөх нь эцэстээ ав адилхан мэт бус уу? Нэг үгээр хэлбэл яг адил ажээ. Түүний үерхдэг хүүхнүүд ч гэсэн нэгээс нөгөөг дамжин хотын баруун хязгаараас зүүнийг хүрч, дахин эргэж ажил эрж айл хэсэх бөлгөө. Авах ч юмгүй, өгөх ч юмгүй хуучин цагийн гар урчууд шиг нэг дор үл тогтох бөгөөд тэдний гар ачааг хөлсний үүрэгчид нэгтэйгээс нөгөө хүртэл зөөж гүйнэ. Эцэстээ тэд ядрахын туйлд хүрч ямар нэгэн артель оёдлын газар хөлсний ажилчнаар ордог байлаа.

	Ер тэр хүүхнүүдийг ажил хаяж, солин гүйхэд ямар юм хөөж туугаад байгаагийн учрыг Дитте үл олно. Хөдөө тосгоны ичимхий бишүүрхдэг зангаа орхиж харин ч юм бүхэнд хайнгадуу хандах болжээ. Бага ахуй цагтаа эмэг эхээсээ зугтааж байсан үе мэт шинэ юм бүхэн урьдхаас сонин онцгой санагдаж түүний сэтгэлийг татах болов. Хүүхэд ахуйгаас нь үлдсэн дурсамжийн зах сэжүүр дэрвэх бөгөөд ялангуяа итгэл хүсэл, мөрөөдөл нь улам тодрох ажээ. Урьд өмнө эмээгийнхээ хамт байхад ганцаардан харсан зүгтээ гүймээр санагддаг байсан нэгэн хүсэл нь дахин ундрах болов. Тэрээр ажилд орох олигтой газар, тааруухан газар алин боловч гагцхүү оюун сэтгэлийг нь хөгжөөгөөсэй хэмээн хүсэмжлэх болжээ. Дитте орох газар ажил үүрэг их байхаас огт үл шантрах бөгөөд энэ нь хаа ч тийм байх ёстой гэж үзнэ. Гэвч амьдралд ямар нэгэн үнэ цэнтэй зүйл бий гэдгийг мэдэрч, гагцхүү түүнийг олох нь амар бус, бас хэрхэн яаж олох гэгчийг мэдэх сэн хэмээнэ. Уул нь хүмүүс хоор хоорондоо сайн үйлийг бүтээх гэгч ядаж цөхөхгүй билээ.

	Хүнийг сайн сайхан байлгах, хүний тул, хүнд туслахын учир ажил хөдөлмөр хийхэд Дитте өөрийн биеийг үл хайрлана. Түүнд эв санааг хүсэмжлэх сэтгэл нэн хүчтэй байжээ. Гэвч түүний ажлын хөлсийг олгож, хоргодох байр, сандал ширээ олгох төдийхнөөр хязгаарлагдах тул тэрээр өөрөө илүүдэл мэт болдог байв. Хүнд хайртай дотно байх сэтгэлээр ирж шүү хэмээн бодож, өчүүхэн төдий ч хайрын сэтгэлээр хандах хүн байсангүй. Хэдийгээр аягачин шанагачин боловч тэр айлын хүмүүстэй инээж наадаж, сэтгэлийн гуниг, баярыг хуваан эдэлж чадах хүн хэмээн хэн ч түүнийг хайхардаггүй байжээ. Хийх юмаа л нам жим хийж бай гэж шаардахаас өөр түүний сэтгэл зүрхийг хөндөн харьцах хүн байсангүй. Эздийн инээж наадах нь чамд огт падгүй, тэр тусмаа уйтгар гуниг түүнд огт хамаагүй харин өрөөний булангийн пийшингийн ар тал тоостой байвал сая түүнийг хүн гэж дууднам!

	Үнэн хэрэг дээрээ хаа хаагүй ийм байдалтай байлаа. Хаана ч гэсэн арга буюу ажлын эрхээр байх шаардлагатай тул хүнийрхэн гадуурхаж үзэн ядавч тэвчин өнгөрөөх ичимхий бүрэг адгуус лугаа адил үзэгдэх ажээ. Айл бүхэнд тэдний хүч хөдөлмөрөөр олсон болов уу гэх баян чинээлэг байдал үзэгдэх боловч тэднийд зарагдах үүрэг яагаад Диттед оногддог бил ээ? Тэдний орон сууцыг гагцхүү хөдөлгөх хүн нь Дитте боловч ганц хоног толгой өвдөөд хэвтвэл байх суухын аргагүй загнах явдал болж, ажлаас гарч явах болоход өөр зарц авч амжаагүй бол бас л нүд үзүүрлэсэн хэвээр байдаг байв. Ийнхүү газар дэлхий дээр орох оронгүй золбин амьтан мэт болжээ.

	Дитте ер нь энэ бүхий байдалд урьдын адил үнэн санаанаас зүтгэн, тэдний зовлон жаргалыг хуваалцан тойрон бүхий улсын зан байдалд нийцэж чадахгүй байв. Түүний гэртээ байхад бол хайрлаж үгийг нь сонсдог байсан. Гацааны эзнийд зарц байх үед бол өөрийн дураар байх өчүүхэн боловч толгой хоргодох юмтай байсан. Гэтэл энэ хотын амьдрал түүний санаа сэтгэлд нийцэж огт чадахгүй байжээ! Дитте хүн хэмээн үзэхгүй эд юм мэт хандахад дасаж дадна гэдэг хүнд байлаа. Түүний зөөлөн сэтгэлийг зөвхөн ажлын ашиг сонирхлын үүднээс завшихад нь гомдох ажээ. Тийм ээ, тэрээр айлын ажил бүхэнд зарагдах нь эздэд зайлшгүй хэрэгтэй боловч хүн амьтны нүдэнд торохгүй байх нь түүнд хэрэгтэй байжээ.

	Амьдралын туршлага суутлаа хүнд хайртай энэрэнгүй байх урьдын хуримталснаар л зогсох бөгөөд дахин тийм сэтгэлийг тэжээх нөөц ундарга огт үгүй болжээ. Удах тусам эздийн үгийг хайнга биелүүлж, хайнга хандах сэтгэл нь лавширна.

	Энэ нь ч ашигтай байжээ! Ажил хийхээс өөр юм мэдэхгүй тоглоомын хүүхэлдэй шиг хүйтэн сэтгэлтэй эргэн тойрон юу ч болж байсан нүдэн балай чихэн дүлий байх хэрэгтэй ажээ. Төлөв даруу, олон таван үггүй байх хэрэгтэй байжээ. Эзэгтэйн нүд нь бөлцийж нүүр нь хөөн уйлж унжсан боловч, гэр ахуйн хэргийг жишим ч үгүй ярьж аяга ус, дусал эм өгч байх хэрэгтэй байжээ.

	Урьд өмнө бол зөөлөн сэтгэлийн эрхээр эзэгтэйн духан дээр нойтон юм тавьж аятай үгээр тайвшруулахыг боддог байсан бол одоо биеэ барьж, хэлэх бүхнийг нь ёсчлон гүйцэтгэх хэрэгтэй байжээ. Зун цаг Торбект зуслантай нэгэн баян банкны эзнийд Дитте богино хугацаагаар зарагджээ. Хотын захад аятай байх болов уу гэж Дитте ч дуртай явжээ. Гэвч зусланд олон зочин хонуутаар ирдэг байв. Нэг удаа зочид олон байсан тул арга буюу өөр гэр бүлийн хоёр хосыг нэг өрөөнд, дунд нь далдавч тавин тусгаарлаж унтуулахад хүрчээ. Өглөө Дитте тэдэнд аяга кофе авчирч өгөхөд нөгөө зочид ороо андууран будилсан бололтой тэнд алга байжээ! Дитте айсандаа авч ирсэн аягатайгаа унагажээ. Ийнхүү түүнийг будилсны учир ажлаас нь халжээ.

	Диттегийн үнэнхүү хүнлэг сэтгэлээр бодож, сэтгэх явдлыг хориглох нь хамгаас гомдолтой байжээ! Зарим эзэд түүнийг заавал ажлын формын хувцастай бай гэж шаарддаг байв. Үүний учир нь гаднын хүний нүдэнд шууд зарц аягачин гэж ойлгуулах санаа байжээ. Овоо царайлаг, зан ялдам тул Диттег заримдаа гэрийн эзний охин гэж андуурах ч явдал байлаа. Эзэгтэйн дэргэд л тийм явдал болоогүй нь байна!

	Гудамж талбай түүний гэр болжээ. Тэндээс сэтгэлээ өргөх эрч хүчийг авна. Түүний зугаалахаар явахад «тэнүүчилж явна» гэж нүд үзүүрлэдэг байв.

	Дитте энэ үгийн учрыг ойлгох боловч мэдээгүй юм шиг дуугүй өнгөрнө. Өөрийн үе тэнгийн залуусын дунд Дитте төдий хөгжин баярлаж бас чаддаггүй байв. Хэдийгээр чөлөөтэй байя гэж хэчнээн бодовч туулсан хүнд амьдрал нь түүнийг улам төв төлөв болгодог байжээ.

	
XIV : КАРЛЫН ЦАРАЙ

	Дитте гал тогооны өрөөнд мухар сандал зайдлан, ширээний буланд шигдэн сууж өглөөнийхөө цайг ууж байв. Тэрээр ёрдойсон өндөр яндан гөлрөн ширтэж суух бөгөөд хэрэв цонхоор гадагш харвал нэгэн хэвийн зэвхий хана туурга үзэгдэх байлаа. Дитте хоолоо идсэн болж суухдаа хэт дэмий гөлрөн, зэрэгцээх өрөөнд хооллож байгаа улсын чимээг бүдэг бадаг сонсож байна.

	— Лаура! гэж хоёр ч удаа чанга дуудах сонсогдов.

	Дитте босож кофе аваачиж өгөв. Тэрээр энэ шинэ нэрд нэг л дасаж өгөхгүй байв.

	Нөгөө өрөөнийхний яриа яваандаа хэрүүл болж хувирав. Юу болчих оо юм бол? гэж Дитте анхааран чагнав. Урьд өмнө бол хэрүүлийн чимээгээр сэтгэл нь зовж эхэлдэг байсан Дитте одоо өөр болж, эздийн хэрэлдэхэд харин ч бах нь ханасан мэт чагнадаг болжээ. Эзэд гэдэг Диттегээс сайн ч үгүй, муу ч үгүй адилхан улс тул хэрэлдэх нь байтугай, бүр зодолдох ч удаа байдгийг ойлгох болов. Энэ бүх байдал нь хар багаас баян эздийг онцгой улс гэж биширч байсан итгэлийг нь сулруулжээ.

	Нөгөө өрөөнд чимээгүй боллоо. Бурхан минь! 

	Магадгүй гадаа хаалганы хонх дуугарсантай холбоотой ч байж мэдэх юм. Дитте хаалга онгойлгох гэж явтал эзний охин Кристин авхай гартаа захидал барьж угтав.

	— Манн авхайн нэр дээр ирсэн захидал байна! гэж тэр охин «авхай» гэдэг үгэн дээр ёжтой өргөж хэлээд захиаг Диттед өгөв.

	Дитте энэхүү доромжлолыг ойлгов. Эзэд ер нь зарц аягачнаа «авхай» гэж өргөмжлөх нэн дургүй. Энэ нь бүр Диттег ажил авах үед мэдэгджээ.

	— Нэр чинь хэн бил ээ? гэж эзэгтэй асуужээ.

	— Кристин Манн гэж Дитте хариулав.

	— Пээ, юутай эвгүй хэрэг вэ! Манай бага охиныг бас Кристин гэдэг... Андуурах юм байна даа. Чамайг өөрөөр нэрлэвэл яасан юм бэ? Жишээ нь Лаура?

	Энэ нэр Диттед таалагдсангүй.

	— Тэгвэл та намайг нэрээр минь биш овгоор минь Манн гэж хэлбэл яасан юм гэж Дитте түүнд санамсаргүй хэлжээ.

	— Үгүй манайхан аягачин шанагачныг авхай гэж нэрлэж заншаагүй юм! гэж эзэгтэй дургүйцжээ.

	Ийнхүү Дитте өөрийн нэрийг орхиж хүний нэр зүүх болсон билээ. Эхний үед түүний хүн байх эрхийг нь булаагаад авчихсан мэт санагддаг байв. Нохойг л яг ингэдэг шүү дээ. Нэг эзнээс нөгөөд ирэхэд шинэ эзэн шинэ нэр өгдөг! Диттег энд «та» гэж харьцах хүнгүй гагцхүү чи гэж доромжилсон аялгаар хандана. «Лаура тасалгаа цэвэрлээд, мод оруулахаа мартах вий!» гэж түүнийг ер хүн байна гэж бодохгүй үгээр ярилцана. Энэ ч гэсэн нохойтой харьцдаг байдлыг санагдуулах ажээ. Ийм байдлаар Диттег энэ айлын зарц гэдэг санааг алхах бүр давтана. Гэрийн эзнийг «эзэнтэн та» эхнэрийг нь «хатагтай та» гэж, хүүхдүүдийг нь «залуу эзэн», «авхай» гэж нэрлэх ёстой байв.

	Манн авхай гэж тэд хошигнож шоолох үедээ түүнийг ёжлон нэрлэх ажээ. Гэвч энэ бүхэнд Дитте жишим ч үгүй хандах бөгөөд түүний хувьд баярлах гомдох нь ялгаагүй болжээ. Манн авхай гэж яагаад түүнийг нэрлэж болдоггүй бил ээ? Хоршоо худалдаанаас юм авахад түүнийг тэгж нэрлэдэг байв. Зүсэм талхны тул ядуугийн эрхээр айлд зарагдах боловч Дитте хэнээс ч дутахгүй бас тэгээд хүмүүжилтэй охин байв! Юу ч гэсэн Дитте гэртээ захиа бичихдээ дүү Эльзаг «Манн авхайд» гэж захиагаа хаяглаж бай гэжээ.

	Гэрээс нь захидал ховор ирнэ. Хэрэв бичиг цаас нийлүүлдэг байсан бол Ларс Петер өдийд лав төсөөрсөн биз ээ.

	Диттетэй захидлаар харилцах үүрэг Эльзад оногджээ. Гэвч Эльза захидал аятайхан бичиж үл чадна. Арай гэж хэд гурван үг холбоод «За өөр ч бичих юмгүй шив дээ. Баяртай!» хэмээн дуусгасан байдаг байв. 

	Гэр орон, танил улсын тухай тодорхой юу ч мэдэж чадалгүй хоцорно. Тэр ахуй амьдралын «аар саар» юманд Эльза бичихээр сонин юм олж үздэггүй байв. Харин хэн өнгөрсөн, хэн хэнтэй зугаалах болсныг овоо бичнэ. Гэвч тэр бүхэн Диттегийн сонирхол татахаа аль хэдийн больжээ. Харин тэднийтэй ойр дотно холбоотой хэвээр байж, хааяа ирж очдог хэмээн Карлын тухай бичсэн байх ажээ. Үзтэл Дитте гэрээсээ холдон холдсоор байхад Карл тэднийд ойртсоор байжээ. «Чи Карлтай уулзаж байна уу?» гэж захидал бүхэнд асуух ажээ. Түүнтэй холбоогоо тасалсныг мэдээгүй юм шиг бичсээр байжээ! Энэ нь угтаа түүнд сануулж байгаа хэрэг байв! 

	Өнөөдрийн захидалд бас л сануулсан байлаа. Ларс Петер төсөрхөн хотод орж ирээд Диттетэй уулзах гэсэн боловч бас ажлаа сольсон тул буцжээ. «Чи байр нь, үргэлж ажлаа сольж байдаг юм аа?» гэж Эльза бичжээ. Тэгэхээс биш яах вэ дээ? Тэд эндхийн байр байдлыг огт төсөөлөхгүй улс!.. Гэвч Ларс Петер түүнийг эрээд уулзаж чадаагүйд харамсаж эхлэв. Аавтайгаа тавтай уулзаж ахуй амьдралынхаа тухай сайн ярьж авах сан гэж хүсэх тул улам гомдолтой санагдана. Эцгийнхээ дууг сонсох сон гэж урьд урьдаас илүү хүсэх болжээ. Түүний сэтгэл дотор тун их юм хуржээ. Эцэгтэйгээ уулзахад хэзээд сэтгэл тэнийн хамаг зовлонг мартах бөлгөө.

	Карлыг хотод олж хараагүй, түүний тухай сонсоо ч үгүй байв. Гэхдээ Диттег хотод орж ирэх үес Карл бяцхан зурвас илгээж суудаг гудамж хашаагаа мэдэгдэж, хэрэв зөвшөөрвөл түүний хойноос ирж хамт зугаалж байя гэсэн байжээ. Гэвч Дитте хариу өгсөнгүй. Ямар хэрэг байна? Тэртэй тэргүй гэрээс гарч чадах биш дээ. Уг нь яг тэрхэн үед түүнд эр хүний түшиг хэрэгтэй байсан цаг билээ. Харин Дитте эрх дураар нисэх шувуу мэт болсон цагтаа түүний хөдлөх гишгэх бүрийг хүнээр цагдуулахыг бас хүссэнгүй. Гэвч Карл, нийслэл хотод ирж гудамж засах газар ажилд орсныг Дитте мэдэж байв. Нэгэн удаа тогооч Луиза, түүний нөхөр болох хүн Диттег мэдэх нутгийнх нь залуутай хамт ажилладаг тухай ихэд битүүхэн утгаар хэлсэн байжээ. Луиза юуны тухай үг өдөж буйг ойлгосон Дитте тоогоогүй өнгөрч билээ.

	Энэ бүхэн нь түүнийг Карлаас бүр хөндийрсөн гэсэн үг биш байв. Дитте Карлаас хол хөндий байхыг хичээх боловч түүний тухай мартаж чадахгүй байжээ. Түүнтэй харьцаж агсан өдрүүд нь сэтгэлд лав мөр үлдээжээ. Түүнийг огт санахгүй байж үл чадна. Ажил хэрэг нь бүтэмж муутай байх үес түүний өмнө Карл үзэгдэн урьдын адил ширтэн зогсож байх шиг санагдах удаа ч байлаа. Гэвч Карл түүний өр зүрхний хүн болж чадахгүй хэвээр байлаа! Өөрийн биеийг голж дурамжхан байх үес тэр бурхансаг номхон царайт Карл үзэгдэх нь Диттегийн амьдралд санаатайгаар шургалж байх шиг!..

	Дитте түүнийг олонтоо зүүдэлдэг байв. Сэтгэл нь хөдөлсөн буюу ядарч зүдэрсэн өдрийн дараа шөнөжин хар даран зүүдэлнэ. Зүүд бүхэн нь хоорондоо адилхан. Дитте Карлтай тэмцэн түүний амиа хорлоход хүргэж болох гунигтай бодлыг үлдэн хөөх гэж хичээн оролдовч тус болохгүй байгаа мэт үзэгдэнэ.

	Үгүй, Дитте түүнээс хөндийрч үл чадна!

	Нэгэн орой Дитте Карлыг олж харжээ. Олж харах ч гэж дээ, түүнд л тэгж санагджээ. Хойд захын нэгэн клубт очиж Дитте бүжиглэхээр цахилгаан тэргээр явж байжээ. Карлын захианд дурдсан тэр гудамжнаас холгүй зогсоолын ойролцоо олон хүний дунд Карл зогсож байхыг Дитте олж харжээ. Яг цахилгаан тэрэг хөдлөх үед олж харсан тул Карл түүнийг цоо ширтэн харин санаснаас огт өөр ямар нэгэн юм асуух мэт харж байжээ. Юун тухай асууж байсныг Дитте мэдэж байв. Ээх! Уг нь түүний харцанд уурлах байдал тодорсон бол дээр байх сан.

	Тэр оройн бүжиг Диттегийн сэтгэлийг хөдөлгөсөнгүй. Олон үзэгчдийн дотор Карлын царай харагдаад байх шиг байжээ. Дитте сэмхэн харахад Карл түүнийг ширтсэн хэвээр үзэгджээ. Эцэст нь тэсэж чадалгүй гарч түүнтэй уулзан, бүжиглэж болохгүй яагаа вэ? гэж асуумаар санагджээ. Гэвч Карлыг хэчнээн ч эрсэн тэнд байсангүй. Энэ байдал Диттегийн сэтгэлийг зовоож, бүжиглэхээ ч болив. Хэрэв ямар нэгэн хүний нүүр царай харагдаад байвал эсвэл тэр хүнд муу, эсвэл ойр дотнынхонд нь муу гэдгийг эмээгээсээ дуулсан билээ. Тэгэхээр яаж сэтгэл зовнихгүй байж чадах билээ. Гэр орон, хүүгээ санан Диттегийн сэтгэл үймрэв. Магадгүй Диттег энд дагаж явахад юм уу, эсвэл яг ч бүжиглэж байх үед нь ойр дотнынх нь хэн нэгэнд зовлон учирсан ч байж болох юм! Наргиж хөгжиж явахад гэр бүлийнх нь хэн нэгэн хүн амь тэмцэн зовж байх удаа алийг тэр гэх билээ.

	Тэгээд ирмэгц эздээсээ аав өвчтэй гэдэг нэрийдлээр хоёр хоногийн чөлөө гуйжээ. Гэвч түүнд чөлөө өгөөгүй бас сарын шинэд хүргэхээс нааш ажлаас халагдаж болохгүй хуультай тул өөрийн бага сага юмыг эвлүүлэн боож гэрийн зүг оргон явахаар санаа шулууджээ. Сэтгэл нь гэрийн зүг тэсгэлгүй чангаалдана! Бага сага юмаа хашаа цэвэрлэгчийн тусламжаар эздийг байхгүй хойгуур гаргаж Язгууртны гудамжинд суух Йенсенийд авчирч амжив.

	Гэртээ ирэхдээ эцгийгээ хэвтэж байгааг үзээд гайхсангүй. Юм ачиж байгаад эцэг нь нуруугаа гэмтээсэн тул бараг хөдөлж чадахгүй жин тавьж хэвтэнэ. Харин Довцогийн Гацааны аягачин байсан Синег гэртээ байхад ихэд гайхав. Гал тогооны хаалга онгойлгомогц нүдэнд нь туссан модон шаахай гэрийн хувцастай, хөөсөн тарган гартай Сине хүүхэн утаа уурт хормогч зүүчихсэн зогсож байхыг үзээд Дитте эгээтэй л барьж явсан юмаа алдчихсангүй. Түүний аажим тайван байдал ажил төрлөө оролдож байгааг харахад Сине гэртээ байгаа юм шиг байлаа. Сине урьдын адил улаан хацартай хэвээр бөгөөд Диттег хармагц улам улайж, зочноо дотогш оруулж өгсөнгүй. Хэдийгээр Дитте их зан гаргах санаагүй боловч Сине хүүхэн баахан ичсэн бололтой.

	Дитте, орж ирэхийг хармагц Ларс Петерийн царайд баярын совин татав. Гэвч эцгийнх нь царай цайж нэн ядарсан байдал илэрхий. Үзтэл тэд энэ хооронд ядуухан амьдарч байсан бололтой. Сар дуусахаас өмнө Диттег гэнэт хүрч ирсэнд эцэг нь гайхсангүй харин баярлажээ.

	— Уухай охин минь, ёстой хатагтай бол оо шив дээ! гэж хэлээд эцэг нь ялдамхан ширтэхэд Диттегийн зүрх баяраар бялхлаа. 

	Нүд үзүүрлэхгүй, ялдамхан ширтэх ийм энэрэнгүй харц л Диттед дутагдаж байжээ.

	— Тэгэлгүй яах вэ! Таны охин чинь тийм ч царай муутай амьтан биш биз дээ? гэж Дитте инээн хэлээд, — Дүү нар хаачсан бэ? гэж асуув.

	— Дүү нар нь өөр өөр газар байжээ. Эльза нь хоёр бага дүүгээ дагуулаад май загас цэвэрлэлцэж байв. Кристиан нь гацааны айлд барлаг хийсээр байгаа гэнэ

	Дитте эргэн тойрноо нэвт ширтэн ажиглаж хаана юу өөрчлөгдсөнийг анхааран харна. Хоёр цонхны дунд нэгэн сайхан хайрцаг тавьжээ. Тэр нь Синегийнх байв!.. Түүн дээр тавьсан цэнхэр бүрхүүлтэй ширээний чийдэнгээр Дитте таньжээ.

	— Эльза таныг өвчтэй гэж ер бичээгүй шүү дээ. Та хэвтээд удаж байна уу?

	— Бараг сар болж байна... Чамайг сандаргаад яах вэ гэсэн юм. Уг нь гайгүй өвчин боловч их шаналгаатай золиг юм. Би өөрөө ч эргэж чаддаггүй. Харин Синегийн ачаар л байна.

	— Би Синег энд байгааг мэдээгүй шүү!

	— Тийм нь ч тийм байх аа... Би айл амьтанд мөчир гишүү зөөж хэд гурван юм олох санаатай. Хурдхан ачихын тул тэргээ өргөж хөндөлсүүлбэл амар байдаг юм. Гэвч зовлонтой ажил. Уг нь би тэрнээс цаадхыг нь өргөөд л байдаг юм сан. Гэтэл гэнэтхэн ингэчихдэг байна. Зам дээр хэчнээн удаан хэвтсэн гэж санана. Босож чаддаггүй шүү. Дараа нь арай гэж гэрт минь авчирсан. Сине миний зовлонг мэдээд хөөрхий, тэгээд... Эльза яаж ганцаараа юмаа янзалж чадах вэ дээ! Сине манайд яг л тэнгэр бурхнаас илгээсэн дагина шиг хүрч ирсэн шүү... Тэгэхээр чи түүнтэй дотносог байж үзнэ биз гэж Ларс Петер инээмсэглэн хэлжээ.

	Яг энэ үед Сине кофе оруулж ирээд хэнийг ч харалгүй ширээн дээр тавьсан тул эцэг нь дуугаа нам болгон шивнэжээ.

	— Би чамайг яаж их тус болж байгаа тухай л Диттед ярьж байна гэж хэлээд эцэг нь Сине рүү гараа сунгав.

	Сине, Ларс Петерээс Дитте рүү хараагаа шилжүүлж, эцгийнх нь орны толгойн дэргэд очиж суув.

	Дитте огт гоморхоогүй боловч тэр сэтгэлийг нь аав, Сине хоёр ойлгохгүй байх шиг санагдана. Тэдэнд яаж сэтгэлээ ойлгуулах аргаа олж ядан босож очоод Синегийн хацрыг үнсэж:

	— Би ч гэсэн аль хэдийн ингээсэй л гэж хүсэж байсан юм! гэж хэлэв.

	— За одоо боллоо. Одоо бусад улс юу ч гэж ярьж байсан хамаа алга! гэж эцэг нь санаа амарсан бололтой хэлжээ.

	Дитте ч бас тэгж бодож байв.

	— Гээд та хоёр суучихгүй яасан юм бэ? гэж Диттегийн сандран хэлсэн үгэнд Сине тэссэнгүй инээд алджээ.

	— Харин ийм асуултыг чинь бид нар л чамаас асуумаар юм. Чи л харин биднээс өмнө гэрлэх байсан юм биш үү! гэж Ларс Петер хөхрөв.

	Тэгснээ Диттегийн дурамжхан царайг хараад: 

	— Яриагүй эхлээд хөл дээрээ зогсох хэрэгтэй. Зөвхөн баян цатгалан улс л өлгийтэй байхдаа гэрлэдэг юм! Хэрэв Кристиан зугтаачихгүй шиг бол түүний насанд хүрсэн гэрчилгээ авах өдөр нь бид хуримаа хийе гэж бодож байгаа гэж эцэг нь хэлэв. 

	— Кристиан бас л тэнэмэл хэвээрээ юу?

	— Тийм ээ, саяхан зугтаагаад үзсэн байх аа. Ламбугайд загнуулаад Копенхагенд очиж чамтай уулзаад дараа нь далайн онгоцонд ажил олох гэж зүтгээд алдсан байх. Найм есөн миль газар явган явна гэдэг чинь яггүй хэрэг шүү! Би явж эрсэн шүү дээ. Тэгэхэд чамтай уулзаж чадаагүй чинь тэр шүү дээ. Би ч эрээд нэмэргүй гэж мэдээд цагдаагийн газар мэдүүлсэн. Тийм л болоод байгаа хүн дээ.

	— Гэрчилгээ авангуут нь далайд явуулчих... Хэрэв би эрэгтэй хүн байсан бол шууд далайчин болох байсан. Хуурай газар хэрэггүй гэж Дитте хэллээ.

	Энэ үгнээс нь Диттег хотод сэтгэлгүй болсон гэдгийг эцэг нь гадарлажээ. Гэвч Дитте энэ тухай яриа сэдэх дургүй байв. Эцэг нь ч шаардсангүй. Охин нь хувь заяаныхаа төлөө ганцаараа зүтгэж сурсан хүн. Айх юмгүй давгүй болгоно!.. Хорин насандаа ямар байгааг нь харахгүй юу! Ганган цэвэрхэн, сэргэлэн хүүхэн болж! Одоо түүнийг харсан хүн Шаазгайн Үүрийн дагуур зулбадас, яргачин удамтын охин гэж хэн ч хэлэхгүй биз ээ!

	Маргааш нь Дитте буцах хэрэгтэй байв. Тэрээр Ноддебоор орж хүүтэйгээ уулзаад явахыг бодно. Тэгээд сарын шинэдээр хотод очиж шинэ ажил эрэх хэрэгтэй байв. Гэрт нь түүний туслалцаа дутагдсангүй. Тосгоноор хэсүүчлэхийг бодсонгүй. Боовон байшингийн настнууд өнгөрснөөс хойш Дитте тосгоныхноос сонирхоод байх улс үгүй байлаа. Тэд байшинг худалдсан тул тэнд шал өөр улс одоо сууж байгаа гэхэд тун хачин санагдана!

	Поуль, Расмустай элбэлцэн байж морь тэрэг хөллөөд эгчийгээ гаргаж өгчээ. Дитте хэдийгээр гэртээ удаагүй боловч түүний сэтгэлийг нэн өргөжээ. Бас дүүтэйгээ хамт порт тэргээр явах юутай сайхан.

	Гэвч хүүтэйгээ уулзсан нь түүний сэтгэлийг гонсойлгоход хүргэжээ. Дитте хүүгээ маш их санасан боловч удтал уулзаагүй хөндийрсөн байх гэж айж байжээ. Хүүгээ хэрхэн том болсныг төсөөлөхгүй байсан тул хэлээ гарган «Па ба!» гэж хашхиран өрөөн дотор дэвслэн гүйж байгаа сэгсгэр жаалыг өөрийнхөө хүү гэж таньсангүй. Тэгээд хамгийн гол нь хүү нь ээжийгээ танихгүй, бишүүрхэн зугтааж байсан явдал байлаа! Гэрийн эзэгтэй хүүг эхэд нь зориуд авчирч өгөв.

	— Харахгүй юу манай Йенс хүний эгчээс айдаггүй сайн хүү шүү! гэжээ.

	«Хүний эгч» гэдгийг дуулаад Диттегийн зүрх шимшрэн өөрийгөө энд илүү хүн гэдгийг ойлгож, хурдхан явахыг бодов. «Ямар ч гэсэн энэ миний хүүхэд» гэж бодсоор Хиллерэдийн замаар явж, Копенхаген орох галт тэргэнд суухаар яарчээ. «Ямар ч гэсэн миний хүүхэд!» Гэвч ингэж сэтгэлээ тайтгаруулах нь олигтой юм биш байв. Өөрөө хүүгийн эх байх эрхээ хассан болохоор яана гэх вэ! Бас хүүг нь Карл үргэлж эргэдэг байсан явдал ч түүнийг тайтгаруулсангүй. Тэрээр өөрийгөө муу эх гэж бодно. Өөрийн үрийг хүний үүрэнд аваачиж хаяж, биеийн амрыг харсан хөхөө шувуу шиг хэмээн өөрийгөө буруутгана!

	Дитте Копенхагенд буцаж очих төдий л дуртай биш байжээ. Хот түүнийг залхаажээ. Түүний төрсөн гэрт нь суурьшиж аз жаргалаа олсон Синед атаархана. Яг ийм ядуухан үүрт л Дитте ч гэсэн хувь заяагаа олж болох байлаа.

	Хэсэг зуурхан Карлыг бодсоноо болихыг хичээн тэр санаагаа үлдэн хөөв.

	
XV : ДИТТЕГИЙН АЖЛЫН ӨДӨР

	Сэрүүлэг өглөөн зургаан цагт дуугарахад Дитте өчигдрийн ажил, урьд өмнөх ажилдаа ядарсан бие нь олигтой амарч чадсангүй өндийн суув. Нойрмог хэвээрээ орноосоо гулсан бууж тэмтчин хувцаслах зуур арайтай л орон дээрээ дахин уначихсангүй. Тэгээд биеэ барин хүчлэн өндийж, төмпөнтэй хүйтэн усанд алчуур базан нүүрээ арчив.

	Тий тий! Хүйтэн усны жиндэлтэд хамаг бие нь янгинах шиг болов. Зүрх нь чичрэн булгилж улам хүчтэй лугшиж эхлэв. Биед нь хуримтлагдсан далдын увдис хүч бүхэн агшин зуур сэргэжээ. Хүний дотор сайн муу хоёр хилэнц байдаг хэмээн эмээгийнх нь ярьж байсан үг энэ үед аргагүй санагдав. Халуун залуу цус нь хамаг биеийг нь төөнөн лугшиж Диттег дулаацуулна.

	Тэгээд Дитте аажуухан том зөөлөн зүлгүүрээр биеэ арчиж эхлэв. Нэг гараа дээш өргөн хажуу хавиргаа дагуулан сөрвийн ургасан шаргал үстэй суга юугаа арчиж, мөр нуруугаа зүлгэнэ. Хүүхэд ахуй цагийг бодвол уян булбарай улам зөөлөн цагаан болсон биеийн нь хаана ч гэсэн урт цагаан гар нь хүрнэ! Бага ахуйд ийнхүү хүчлэн зүлгэж хөдлөхөд хамаг бие нь шархиран дуугарах шиг болдог байлаа. Түүнээс хойш Дитте үнэхээр өнгө зүс гоо, бие бялдар бүрэн сууж эхэлжээ.

	Хайрцаг дээр тавьсан толинд түүний хөдлөх барих тодрон үзэгдэнэ. Одоо яаж ч бөхийсөн нурууны бөгтөн огт үгүй, гагцхүү зөөлөн дугуйран харагдана. Ер нь ямар ч хөдөлгөөн хийлээ гэсэн бүх бие нь эвлэг аятайхан үзэгдэх болжээ. Бөөрөнхий махлаг гуя урагш түхийсэн цээж зэргээ харахад сэтгэл ханамжтай тул Дитте дотроо баярлана. Түүний сэтгэлийг зовоодог байсан арьсных нь саарал өнгө аль хэдийн арилжээ. Хэвлий нь чанд бөгөөд хөндөгдөөгүй үрийг нь хамгаалан хадгалах мэт үзэгдэнэ. Харин хаа нэгтээ хурсан таргалах бүдүүрэх байдал санамсаргүй наалдсан мэт сэтгэлийг зовооно. Үүнийг Дитте хөлөө угаахаар доош тонгойхдоо ажиглав. Харин гуя дээрх мэнгэ нь ер арилахгүй бололтой. Энэ мэнгэ нь Диттед далдын хүчийг шивнэх мэт гайхаш төрүүлнэ. Өрөөсөн хөл дээрээ зогсоод доошоо тонгойход үс нь нүүрийг бүрхэн доош унжиж төмпөнтэй усанд дүржээ. Дитте үсээ хойш болгох зуур үргэлж зогсоо ажилласнаас болж хөөсөн хөлийн шагай, хар цус хурсан булчингийн хуруу дарам газрыг тэмтрэв. Энэ бүхэн түүний сэтгэлийг зовоодог байлаа.

	Ер нь Дитте биеийнхээ хэлбэр галбирыг хэнд ч гологдохгүй гэдгийг өөрөө мэдэх тул сэтгэл дүүрэн ажээ. Яагаад? Хэн нэгэн хүнд таалдагдах гэж бодлоо гэж үү? Түүнийг далдуур мөрөөдөгч хүн бий гэж үү?

	Үгүй, Дитте бас л нойр нь сайн сэргэж чадаагүй байна! Хэдийгээр нэг хүүхэд төрүүлсэн боловч хүсэл тэмүүлэл, тачаалын шунал бас л түүнд оргилоогүй хэвээр байжээ. Дитте зүгээр л өөрийн биеийн аятай зохицсоныг үзээд сэтгэл тэнийсэн ажээ. Түүнд сэтгэлтэй хүн ч байсангүй. Тийм хүний ч хэрэггүй байлаа. Тэрээр сэтгэл зүрхнийхээ илчийг бишгүй хамаагүй цацсан. Харин одоо хэрэгтэй цаг болтол харамлан хадгалахаар шийджээ.

	Долоон цагт арван таван минут дутуу байхад Дитте доош бууж хийн пийшин галлаж цай тавиад сургуульд явдаг хүүхдүүдийг сэрээв. Тэднийг хувцсаа өмсөж байх хооронд Дитте зоогийн өрөөг цэвэрлэн хүүхдүүдийн өглөөний ундыг бэлтгэнэ. Тэр хүүхдүүд хувцаслах зуураа Диттегийн дэргэд эргэлдэж, талханд хэрхэн тос түрхэж байгааг нь цоо ширтдэг байлаа... Диттегийн өрөвдөх сэтгэл, хүлээх үүрэг хоёрын хооронд тэмцэл үүснэ. Одоо бол Дитте багахан хөлстэй түшмэлийн аягачин болжээ. Энэ айл ёстой л алтадсан ядуу амьдралтай улс байв. Хүүхдүүд нь үргэлж өлөн ховдог байгаагаар үүнийг мэдэж болно. Дитте тэднийг өрөвдөн бололцооны хэрээр илүү дутуу юм цүнхэнд нь хийж өгнө. Өлөн хүүхдүүдээс харамлах, ялангуяа хөдлөх бүр шүлсээ залгин зогсох хөвгүүдийг өрөвдмөөр ажээ.

	— Танай ээж намайг болгож өгөх байх аа даа! гэж Дитте хэлнэ.

	— За яах вэ! Та ийм сайн эгч шүү дээ! гэж хүүхдүүд түүнд хайртайгаа илэрхийлж ядна.

	Гэвч хүүхдүүд явснаас хойш үлдсэн тос талхыг үзээд эзэгтэй Диттег загнадаг байв.

	Өглөө найман цагт гэрийн эзэн кофе ууж, ажилдаа явахын өмнө сонин уншина. Есөн цагт эзэгтэй орондоо хэвтсэн хэвээр кофе ууж бас арван таван минут хэртэй зүүрмэглэнэ. Тэр авгай дөрвөн хүүхэд төрүүлсэн тул биеэ гамнан өглөө эрт босохыг боддоггүй байв. Хагас цагийн дараа авгай хонхдож хувцсаа өмсөхөд нь Дитте очиж туслалцана. Авгай хувцаслах зуураа, өглөөнөөс хойш Диттегийн ямар ажил хийснийг асууж, дахин юу хийхийг хэлдэг байв... Юу гэнэ ээ, бас л хийгээгүй юу? Чи лав их оройтож босдог байх! гэж авгай үргэлж үглэнэ.

	Өглөөний ажил хамгийн нүсэр байв. Гэрийн бүх хүмүүсийг ээлж дараалан бөөцийлж, завсарт нь бас гэр орныг нь цэвэрлэж янзлах ёстой байв. Дитте өрөө тасалгаа гал зуухны хооронд гүйж, бас авгайн хонх дарахад яарч очно. Бусад өрөө тасалгааг цэвэрлэж, галласан үес эзэгтэй босож тэнд очиж хэвтэнэ. Тэгэхээр унтлагынх нь өрөөг цэвэрлэнэ. Энэ тэрийг арай гэж амжуултал өглөөний зоог бэлтгэх болно. Гэвч эзэгтэйн хэлснээр бас энэ тэр юмыг нааш цааш нь болгох хэрэгтэй байна.

	Гэрийн эзэд боловсролтой хүмүүс тул хоор хоорондоо хэрэлдэхгүй, Диттег ч загнадаггүй байв. Харин хааяа нөр үгээр гэмгүй царай гаргаж хэлэх нь элдвээр хараан загнаснаас хэцүү байдаг байлаа. Нэг үгээр хэлбэл, эзэд хааяа уурлан загнаж, хааяа бас энэрэнгүй хандаж байгаасай гэж Дитте хүснэ. Гэвч эздийн сэтгэлд тийм бодол үл төрөх ажээ.

	Ер нь тэдний үргэлжийн дурамжхан занг Дитте ойлгож ядна! Гэрийн тоос шороог арилгаж, гялалзтал өнгөлснөө харж сэтгэл нь тэнийгээд гал тогооны өрөө рүү явна. Тэрхэн зуур зочдын өрөөг эргэн харж, тэнд тавлан суухад юутай аятайхан байх бол гэж бодно! Гэтэл гэнэт эзэгтэй хонх дарж, дуудаад түүнийг дув дуугүй хөтлөн явж, энэ тэр булан хонгил ширвэнэ. Бурхан минь! Яах вэ дээ, энд тэнд өчүүхэн төдий тоос үлдэж дээ! Энэ чинь юу ч биш шүү дээ! Эзэгтэй ядаж ганц удаа ч бол: ― Ээ, баярлалаа Кристине минь юутай сайхан цэвэрлэж, янзлаа вэ?! гэж хэлдэг ч болоосой.

	Түүний хөдөлмөрийг зохих ёсоор үнэлэх л Диттед дутагдах мэт. Тэдний нутагт, хэрэв баярлахаар юм хийсэн бол талархлаа илэрхийлж сурсан билээ. Тэнд өгч авч баярласнаа хэлдэг байв. Гэтэл энд зөвхөн авахаас цаашгүй баярлалаа гэж хэлэх ёсгүй юм шиг дүмбийнэ. Дитте энэ айлд ирэхдээ хүний санаа сэтгэлд аль болох таатай байхын хүслээр бадарч иржээ. Хар багаас нь түүнийг айлд хэрхэн ажиллах, удаан суувал хэрхэн байхыг ой тойнд нь ортол сургасан байжээ. Урьд өмнө эздийг бараг бурхан лугаа жишиж, өөрөө тэдэнд зарагдах хувьтай төрсөн мэт боддог нь яваандаа өөрчлөгдөж тэд ч хүний л адил улс гэдэг ойлголт нь улам хүчтэй болж байв.

	Дитте ухаан сууж байсан боловч аз жаргалтай байж чадсангүй. Түүний сэтгэл зүрх нь хүнд тус болохын хүслээр ундарч байдаг атал энд яаж ч тус болохыг бодсон сэтгэл санаа нь үргэлж хоосон явдаг байжээ. Арга буюу ажилдаа ядран унахгүйн эрхээр өөрийгөө бодох болов. Түүнийг хойш урагш унаж тустал зарах боловч өрөвдөн хайрлахыг эзэд нь үл мэднэ! Эзэд гэгч сайн ч үгүй муу ч үгүй тэдний л адил хүмүүс, тэгээд нэлээд боловсролтой боловч тус болж байгааг тэгэх ёстой гэсэн байдлаар хүлээн авч талархлаа илэрхийлэхгүй байж сурсан ганц илүү талтай улс байв. Надаас болж ядартлаа гүйлээ, одоо болно! гэж жирийн хүмүүс бол сэтгэлийнхээ үгийг хэлж талархана. Хөлсөөр ажиллаж байгаа хүнд бол: «За өнөөдөр боллоо!» гэж нэгэн тодорхой цагт хэлнэ. Эздэд бол тэдний ажилд зүтгэн хэчнээн ч их ажилласан улам л чамлагдана. «Арай эртхэн босож болмоор юм даа» эсвэл «Оройдоо, жаахан сууж болмоор юм даа!» гэнэ. Зарц хүн хамаг цагаа эздийн төлөө зориулах ёстой мэт үзнэ. Зарц хүнийг долоо хоногт ганц өдөр хэл ам болж байж арай гэж амрааж мэднэ!

	Хэчнээн ч хичээсэн Дитте эздийн зүгээс талархлын үг ховор сонсох байлаа. Дитте амрах цагаа хасан нойр хоолгүй зүтгэх боловч бас л чамлагдана! Эзэд эсвэл улам их зүтгүүлэх, эсвэл өдөр бүхэн хүч тамирыг сорж байхыг боддог бололтой. Аягачин шанагачны эрүүл мэндийн тухай ч бүр бодохгүй ажээ. Хэрэв хүн өөрөө сөгдөж унатлаа хөдлөхийг бодохгүй бол хий гэснийг нь хийсэн болоод аятайхан аргалаад байж бас болох байв.

	Биеийн эрүүлийг цагт нь бодох хэрэгтэй ажээ! Харин сэтгэл, зүрхний хувьд энэ туршлага явцгүй байв. Хөлийн хавдраас салахын тулд өөр нэгэн гэмд өөрийг дасгав. Биеийн гадаад үзэмжээс түүний сэтгэл хавьгүй цэвэр цэлмэг гэж бахархдаг нэгэн үе байсан боловч одоо бүх юм өөрөөр эргэжээ. Хэрэв урьдын адил сайн охин гэж нэрлэгдэхээр байсан бол одоо бүсгүй болсондоо баярлах байжээ! Гэвч өөрийгөө хамгаалахын үүднээс хамаг сэтгэлийн сайхнаа дарж байх ёстой болжээ!

	Ийнхүү Дитте өөрийгөө хайрлан эздийн хэлдгээр ажлаас залхууран хойш суух муу зантай болж ирэв. Урьд нь Дитте залхуурах гэгчийг мэддэггүй байлаа. Ажилд орохдоо болзол зэргийг нарийн ярьж цаг тогтоох болжээ. Дитте жижиг хүүхэдтэй айлд ажил хийхгүйг бодох ба хийлээ гэхэд хүүхэд авахгүй гэж урьдчилан ярилцдаг болов. Тэгэхгүй бол шөнө өдөргүй хүүхдийг нь авах болно! Ингэж харьцах нь түүний сэтгэлийг шаналгах боловч, өөрийн биеийг бодож зөөлөн сэтгэлээ чангалж сургах болжээ.

	Ичимхий дуулгавартай бүрэг занг нь хотын амьдрал аль хэдийн арчин өөрчилжээ. Түүгээр ч үл барам өөрийг хамгаалахын үүднээс заримдаа ширүүн дориун үг хүртэл хэлдэг болов. Энэ нь угаагч хүүхнүүдээс сурсан зан байв. Тэд өөрсдийгөө хамгаалж чадах ажээ!

	Хойно хойноосоо үйлдвэрийн газар орж байгаа үеийн охидоо дуурайх ч юм уу гэж үргэлж бодох болов. Аягачин зарц хүүхнүүд, толгой хоргодох байр сандал, ширээ, хөлс мөнгө авах нь илүү боловч хүүхнүүд үйлдвэрт орохыг дурлана. Дитте үүнийг сайн ойлгож байв. Үйлдвэр дээр хүйтэн, чийгтэй тоостой, бараг нар үзэж чадахгүй байдаг байжээ. Гэвч айлд сууж хүний жаргалд атаархан сэтгэл санаагаар хавчигдан байх нь бүр ч дор мэт санагдана. Ажиллах айл нь хэчнээн чинээлэг болох тутам зарц хүн нохой бус тул улам өнчин мэт бодогдоно! Янаг хоёрын орны дэргэд лаа барьж зогсдог тэр үлгэрийн зарцаас ч долоон дор зовлонг баян айлын аягачин улс эдлэх бөлгөө!

	 

	 

	Байдал нэгэнт ийм болж хувирсан тул Дитте өөрөө хэтэрхий махруун эсвэл үнэхээр залхуудаа ингэж зэмлүүлж байдаг юм уу гэж өөрөөсөө асуух болов! Ямар ч гэсэн хүний ажил хийх хүн тэр байдалдаа зохицох шиг жаргал байсангүй. Диттег гэрчилгээ аваад анх айлд зарагдах гэж байхад: «Зарц хүнд өөрийн бодол гэж байхгүй байсан нь дээр» гэж эцгийнх нь ярьж байсан санагдана. Энэ журмыг сахиж байх шиг сайн юм байсангүй. Ядуу улс дуугүй байж, эрхэнд нь орж байхаас ашигтай юм үгүй!

	Хэрэв Дитте тэгж чадахгүй бол яах вэ? Түүний дотор эсэргүүцэх хүсэл оргилно. Аажимдаа Дитте үүнийг мэдэрч улам эрс болж байв.

	Нэгэн орой орж иртэл хайрцаг савыг нь хөдөлгөсөн бололтой байхыг Дитте ажиглажээ. Урьд нь ч ийм явдал байдаг л байлаа. Гэвч энэ удаа тэсвэрлэмээргүй санагджээ. Тэр бяцхан өрөөний бүрэн эзэн нь Дитте юм. Эцсийн эцэст өчүүхэн булан эзлээд тавтай сууж болохгүй яасан юм! Эзэгтэйтэй үг зөрж, Дитте тооцоогоо нэхэв.

	Дараачийнх нь нэг өдөр үдээс хойш Дитте өөр ажил эрэхээр явжээ. Томхон түшмэлийн ганц бие бэлэвсэн эхнэрийнд ажил хийхэд болмоор санагджээ.

	Тэр авгай хэдэн удаа:

	— Чи хархүүгүй юм биз дээ? гэж дахин давтан асуужээ.

	— Үгүй, үгүй гэж Дитте инээж хариулжээ.

	Гэрт гаднын эрэгтэй хүн унтахад би их айх хүн шүү. Би чинь гав ганцаараа суудаг юм шүү дээ гэжээ.

	Тэд ажил, хөлс мөнгөө ярилцаж, Дитте өрөө тасалгааг нь үзэн зөвшөөрчээ.

	— За чи өөрийнхөө тодорхойлолтыг үзүүлээч гэж тэр авгай хэлэв.

	Гэнэт Диттегийн дургүй хүрч:

	— Та ч гэсэн өөрийнхийгөө над үзүүлэхгүй юу? гэж сөргөн асуужээ.

	Авгай гэнэт хортой могой гишгэсэн мэт царай нь хувьсхийн

	— Юу гэнэ ээ? Эндээс тонил! гэжээ.

	Дитте шал тэнэг харьцсанаа хожим нь ойлгожээ. Тэр мэтийн зарц барлаг улс өөрийн үнэнч шударгын тухай гэрчлэх бичиг авч очих ёстой нь мэдээж хэрэг.

	Харин эздэд гэрчлэх бичиг сэлт огт хэрэггүй бөгөөд ямар байна тэр янзаар нь угтах ёстой ажээ. Дитте дахин айлд зарагдах ажил эрэхээ болихоор шийдэв. Ганц өрөө сараар хөлсөлж аваад өдрийн ажил эрэх санаа төржээ.

	Орой нь гэрийн эзнийд зочид ирсэн байв. Ямар нэг ажлын далимаар зочдын өрөөнд Диттег орж очиход эзэгтэйн ярианы өнгөөр цаашид хэд хоног ажиллаж болох юм гэсэн бодол төржээ. Түүний байдал төрхийг харсан ч Дитте тэдний хэнээс ч илүү гоолиг хүзүүтэй билээ. Хэрэв олигтойхон хувцас өмсөх юм бол тэднийг хаанаа ч дагуулахгүй хүүхэн болох байв! Эрчүүл нь авгай нараа мартан түүнийг ангайн ширтэж байв.

	— Эд бүгд ав адилхан улс! Биднийг бодвол өөр хольцын улс! гэж нэгэн эхнэрийн хэлэхийг Дитте сонсов.

	— Уухай, аягачинд нүдээ өгөх нь ээ гэж авгайчуудын уулга алдах дууг ч олонтоо сонсдог байсан бил ээ! 

	Одоо түүнийг дахин орж очиход яриа өөрөөр эргэнэ дээ харж л байгаарай. Яг тэглээ! Диттег дахин орж очиход бүгд ярихаа зогсож авгайчууд нь түүнийг нэвт ширтэж байв. Дитте тэдэнд царайчлан хойш урагшаа гүйж ядаж байхад, тэд түүнийг мөч мөчөөр нь ялган, хөдөөгийн хөшүүн, бүдүүлэгт нь хүрч доромжилж байхыг бүр анхнаас мэдээд нэн их гоморхдог байлаа. Ийм үед л өөрийгөө хамгаалах хүнгүй гав ганцаарыг голдоо ортол мэдэрч нэн шаналдаг байжээ. Ам ангайх эрхгүй хүн яаж өөрийгөө хамгаалах юм бэ! Дуугүй байж өөрийн ажлыг гүйцэтгэх үг сүггүй амьтан мэт байжээ. Тэд, нохойг бол яаж ч буруутай байсан өвөр дээрээ авч илбэж эрхлүүлэх боловч зарц хүн хэнд ч найдах аргагүй байлаа! Эздэд ер нь зарц хүн нүдэнд нь хүйтэн харагддагийг Дитте ойлгож эхэлжээ. 

	Тэд түүний хөдөлмөргүй байж чадахгүй байжээ. Гэвч түүнийг үзэн яддаг ажээ. 

	Хэрэв түүнийг үг дуугүй зарж, өөр ямар ч холбогдолгүй байх ахул тэд улам баярлах байлаа. 

	Гэвч Диттед одоо юм бүхэн хамаагүй мэт санагдана! Түүний бие галбирыг тэд шоолон инээлцэхээ болив. Хэрэв өөр юмсын тухай яривал ямар хамаа байх вэ! Тэдний яриаг сонирхохыг үл бодно.

	Гэвч хаалганы ард сэмхэн зогсоод тэднийг өөрийн тухай юу хэлэхийг сонсмоор санагджээ. Гэрийн эзэгтэй ямар нэгэн үг хэлэхэд зочдын зарим нь инээлдсэн боловч, хэн нэгэн эрэгтэй хүн:

	— Уучлаарай эрхэмсэг нөхөд минь, би зарц нарыг шоолоход тун дургүй хүн. Манайд байгаа хүн эхнэр бид хоёрын хамгаалалд байдаг. Бусад айлд ч тийм байдаг байх гэж би бодож байна гэж хэлэх сонсогдов.

	Диттегийн зүрх баяраар бялхав. Тийм л айлд ажиллах ганц хүсэл байжээ!

	Удалгүй тэр зочин гарч явахад Дитте пальтог нь авч өгөхдөө нүд нь их л найрсгаар гялалзжээ. Дитте тэр хүнийг үнсээд авмаар сэтгэл нь хөдөлжээ.

	
XVI : ХАВАР

	Ванг авгай Дитте хоёр гал тогооны өрөөнд үдийн хоол хийж байлаа. Цонх нь онгорхой байсан тул уур утааг нэвтлэн нар тусаж солонгорно.

	— Юутай сайхан цэвэр агаар вэ! Ёстой тавтай урин цаг ирж байна даа! гэж Ванг авгай ярина.

	Нөхөр Ванг нь хүүхдүүдээ дагуулаад хаврын анхны цэцэг эрэн цэцэрлэгт зугаалж явав. Өнгөрсөн жилийн хатаж хагдарсан ногоон дундаас цэцэг олоод хүүхдүүд нь хөөрөн хашхирна. Тэдний хэн нэг нь байн байн цонхон дээр гүйн ирж:

	— Хоол болж байна уу? Би өлөн чоно шиг байна! гэж асууж байлаа.

	Тэгснээ гэнэт бүгдээрээ цонхны дэргэд цуглаад:

	 

	Ходоод хоржигноод байна. 

	Хоол хурдан өгөөч ээ!

	 

	гэж зэрэг зэрэг хашхирч хөл гараа савчуулан дэвхцэв. Ёстой нэг бүлэг дээрэмчид шиг авирлаж байлаа!

	— Усаар шүршээд орхи! гэж Ванг авгай Диттед хэлмэгц тэд чөтгөрт хөөгдсөн мэт зугтаан ярилцах саравчны дэргэд очоод:

	 

	Манн авгай бүү уурла, 

	Хүйтэн усаар ч болсон дайлаач!

	 

	хэмээн хоолой нийлүүлэн хашхирав.

	Гэтэл гэнэт тэртээ яг цонхон дээрээс нь нэгэн хүний толгой үзэгдэв! Ванг авгай, Дитте хоёр цочсондоо дуу алдав. Гэтэл хамгийн том хүү Дредерик нь цэцэрлэгийн модноос дүүжлээд ингэж хэрэг тарьсан ажээ.

	— Өнөөдөр ямар хоолтой вэ? гэж бүдүүн хоолойгоороо хөгжилтэй гэгч асуув.

	— Чанасан төмс, хуйхалсан толгой бий, эрхэм зулзага минь! Хүйтэн зуушинд чинь холимог ногоо өгнө! гэж эх нь хариулжээ.

	Хүү нь модноос үсэрч буугаад;

	— Ямар хоол хийж байгааг би харсан! гэж хашхиран гүйв.

	— Яг л манай дүү нар шиг юм. Үдийн хоол ойртох тусам тэд тэсэж сууж чаддаггүй юм!.. гэж Дитте инээв.

	Ванг авгай толгой дохив. Тэрээр Диттегийн ярианаас Ларс Петерийн хүүхдүүдийн тухай мэдэх тул хэрхэн хашхиран гүйж байдгийг нь төсөөлөн бодно.

	— Далайн эрэг дээр юутай сайхан байх бол! Хэдийгээр ядуу зүдүү боловч та нар тэнд лав аятайхан амьдарч байсан байх даа. Хэрэв айл хүүхэдтэй бол ядуу гэж болохгүй! Тийм үү?

	— Тийм ээ, хоол унд нь л олдож байвал яах вэ! гэж Дитте хэзээ хэзээний эмгэн шиг хэлжээ.

	— Тийм дээ! гэж Ванг авгай сүүрс алдсанаа, — Нээрээ хэцүү байх даа! гээд санаа алдав.

	— За Манн авхай өрөөндөө орж хувцсаа өмсөөд ир дээ. Би шүүс халааж байя. Тэгээд бүгдээрээ хамт хооллоно шүү гэж аяархан нэмж хэлжээ.

	Энэ үгийг дуулсан анхныхаа өдөр барьж байсан саваа алдсан шиг явдал болсонгүй. Тэгэхэд чихэндээ итгэж ядсан билээ. «Би хамт суугаад хоол идэх гэж үү? хэмээн Дитте тун гайхан асуухад Ванг авгай инээд алдаад,

	— Тэгэлгүй яах вэ! гэж түүнээс өөрөөр байж болохгүй юм шиг хариулж билээ.

	Гэвч анхны өдөр Дитте гал тогооныхоо өрөөнд үлдсэн нь дээр гэж бодож байв. Гэтэл энд ирсээр дөнгөж долоо хоног өнгөрч байгаа боловч эзэдтэй хамт хооллох нь жирийн үзэгдэл мэт санагдах болж эхлэв.

	— Хэрэв гал тогооны өрөөнд хэн нэгэн хүн суугаад ганцаархнаа хооллож байгаа гэж мэдвэл Вангийн хоол хоолой руу нь ордоггүй юм гэж Ванг авгай тайлбарлажээ.

	Дитте тийм зөөлөн сэтгэлийг сайн ойлгох бөлгөө. Бүр Шаазгайн Үүрт байхаасаа эхлэн бүгдийг хооллож малдаа хүртэл өвс тавьж өгөөгүй бол түүний хоолой руу хоол орж өгдөггүй байлаа. Энэ араншныг Дитте эцэг Ларс Петерээс өвлөсөн биз ээ.

	Гэвч тийм сэтгэлийг бусад хүмүүст үл үзсэн тул гэнэт гайхсан нь тэр билээ.

	Анхны өдрүүдэд тэдний хамт суухаа ичиж байв. Одоо бол Дитте энэ бүхний байдалд дасжээ. Сүүлийн хэдэн жилийн дотор гал тогооны өрөөнд ганцаараа сууж хооллож сурсан байлаа. Тиймээс хүнтэй хамт, ялангуяа эзэдтэйгээ хамт сууж хооллоно гэхэд тун эвгүй зохимжгүй санагдана! Дитте хоол идэх үедээ эвгүй явдал гаргавал яана вэ?

	Гэвч царай нь улайн ичингүйрэн сууж байгаа Диттег хэн ч ажигласан шинжгүй байлаа. Ванг авгай Диттетэй ярих гэж элдэв юм шалгаана.

	— Манн эгчийгээ тайван байлгаж хоолыг нь идүүлж үзээч. Та нар гайгүй ярьж амжина гэж эх нь хэлдэг байв.

	— Энэ эгч манайд үргэлж байх юм уу? гэж хамгийн бага хүү нь асууна.

	— Эгч таныг яагаад Манн гэж нэрлэдэг юм бэ? Эрэгтэй хүний нэр шиг юм гэж бяцхан Инге ахин Диттег ширтэн асууна.

	Тэр таван настай их дүрсгүй охин байв.

	— Тэгэлгүй яах вэ, нөхөртэй болох гэж тэгж байгаа юм. Эмэгтэй хүн бүхэн нөхөртэй байхыг хүсдэг гэж Фредерик ах нь хэнэггүй хариулав.

	— Манн гэдэг нэрийг та нар шоолох явдалгүй. Энэ манай орны хамгийн дэлгэрсэн хамгийн хуучин удмын нэр юм. Манн овоггүй байсан бол бид ч ядрах байсан. Тэд энэ нутагт бүх юмны эзэн байжээ. Гэтэл нэг муухай чөтгөр тэднийг загасчин болгосон юм. Тэр чөтгөрийг «Ходоод» гэж нэрлэдэг. Учир нь ходоодоо л дүүргэхийг хамгаас эрхэмлэдэг байжээ. Гэвч Маннчуудад түүний эсрэг тэмцэх зэвсэг бий. Тэр бол зүрх нь билээ гэж гэрийн эзэн Ванг хэлжээ.

	— Аа! Энэ чинь эгч таны тухай үлгэр байна шүү! Тэгэхээр та үлгэрийн дагина юм аа! Тэгээд яасан бэ? Тэд тэр чөтгөрөөс салж чадсан уу? гэж хүүхдүүд нь Диттег ширтэн асууна.

	— Одоохондоо чөлөөлөгдөж чадаагүй. Гэвч шунахай чөтгөр тэдний зүрхэнд хүрэх цагт чөлөөлөгдөнө. Маннын зүрх дийлдэшгүй!

	Дитте үнэн хэрэг дээрээ энд үлгэрийн дагина мэт тавтай байлаа. Эндхийн ажил нь багадаа ч тэр биш. Энэ айл төдий баяны зэрэг бус тул оёх шидэх, угаах арчихыг ер ажлаас хойш суухгүй гэртээ хийж болгоно. Хүүхдийн хувцас гэж баахан явдал чирэгдэл болно. Хүүхдүүдийн хувцсыг элэгдтэл өмсгөнө. Орой бүхэн бага зэрэг боловч оёх шидэх ажил гарна. Гэвч энэ айлд Дитте гэртээ байгаа мэт суух болов. Хэрэгтэй цагт эрснээ олж болох товч зэрэг ойр зуурын юм хийсэн хүүдий, хуучин шинэ өөдөс чихсэн баадан зэрэг нь өөрийн нь гэрийг аргагүй санагдуулна. Дитте хуучин оймс нөхөх зэрэг урьдын танил ажил хийх болсондоо баярлана. Нийслэл хотод эд юмс, хүн амьтанд хайрлан хямгадаж хандана гэгч үгүй болохыг Дитте ойлгосон билээ. Энд хуучирсан юм, илүүд үзэгдэх хүнтэй ёсорхон харьцахгүй үеэ өнгөрөөмөгц нь засаж сэлбэнэ гэгчийг мэдэхгүй шууд хогийн саванд хаядаг байв! Ийнхүү түүний төлөө хүн санаа тавьж өөрөө хүний төлөө санаа тавих болсондоо Дитте нэн баяртай байлаа! Өдөржин ажил мундахгүй. Орой нь хүүхдүүдийг хэвтүүлээд Дитте эзэгтэйн хамт оймс хувцсыг нь засаж сэлбэн дэнлүүний гэрэлд удтал суудаг байв. Тэд дор дороо л бодол болон дув дуугүй ажиллана. Дитте ч тийм дуу шуутай бус. Харин Ванг авгай өдөр нь хөгжилтэй, дуу шуутай хэр нь орой нь аймхай шувуу шиг таг дуугүй болдог байв. Ийнхүү хүүхдүүд нь тайван нойрсож бүхий энэ нам жим орчлонд бас тэдний төлөө томчуул нь санаа тавин ажиллаж суугааг Дитте гайхан чагнадаг байлаа. Дитте энэ үед хаана байгаагаа мартаж, урьдын адил гэртээ сууж «бяцхан эхийн сэтгэлээр» дүү нараа унтуулаад хувцас хунарыг нь янзалж байгаа юм шиг санагдана. Дитте бага байх үеийнхээ нүсэр ажлыг саналаа гэж үү? Яагаад тэр гэнэтхэн нүүрээ даран сэмхэн уйлдаг болов оо.

	— Юу бол оо вэ? Яагаад сэтгэл чинь зовоод байна, охин минь? гэж түүний мөрийг түшин Ванг авгай элэгсгээр асууна.

	— Би энд их сайхан байна! гэж Дитте шуухитнан инээхийг оролдоно.

	— Тэгээд уйлаад яах вэ? гэж хэлээд Ванг авгай инээжээ.

	— Үгүй, би багадаа бараг тоглож байгаагүй... Одоо бодоход их уйтгартай юм! гэж нэг удаа Дитте үнэнээ хэлжээ.

	Ванг авгай ойлгож ядсан байртай ширтэнэ.

	— Эртхэн танайд ирсэн болоосой! гэж Дитте хэлээд авгайн цээжинд наалдав.

	Энэ үгээр өөрийнхөө сэтгэлийн зовлонгийн хагас хугасыг ч болов илэрхийлжээ. Бусад айлд зарагдаж байхдаа Диттегийн зүрхэнд дэндүү их шар ус хурсан байв. Хэрэв ийм айл таараагүй бол ч дээр байсан мэт. Учир нь сайн сэтгэлтэнтэй учраад урьдын зовлон улам гаслантай санагдана.

	Дитте урьдын заншсанаар тэднийг «эзэн», «эзэгтэй» гэж хүндлэх боловч Ванг авгай нөхөр хоёр түүнийг нь эрс эсэргүүцэж илүү хүндэтгэл хэрэггүй гэлцэнэ. Дитте заримдаа миний хамаг хүчийг сорох гэж ийм эелдэг царай гаргаж байна уу хэмээн сэжиглэдэг байлаа. Ядарч эцсэн үед нь тийм бодол орж ирдэг байв. Энэ айлын ажил бусад айлын адил бөгөөд өөрийгөө сул чөлөөтэй байна гэж бараг бодох завгүй байжээ. Гэвч гэрийн эзэгтэй түүнтэй адил ажиллаж, хэрэв өглөө эрт босох хэрэгтэй бол инээсээр ирж Диттег сэрээдэг байлаа. Түүний шатаар өгсөж яваа хөнгөн алхааг сонсоод сэтгэл сэргэмээр байв. Эндхийн ажил төдий л зүдэргээтэй бус байдаг нь гэвэл аль аль тал нь ажлаас хойш суухгүй адил тэгш зүтгэж байсанд бил ээ! Гэрийн эзэд хөдөлмөрийг үзэн ядахгүй бөгөөд зарц боолын хувь мэт үзэх байдал огт үгүй.

	Нэг үгээр хэлбэл хамаг ачааг Дитте ганцаараа үүрч байна гэж бодохооргүй байв. Гэвч урьдын хөнгөн шингэн байдал нь түрүүчийн айлуудын энэрэлгүй хөдөлмөрт ихэд мохсон байжээ. Түүнээс хойш ажил хийхийн тулд сэтгэлээ хүчлэн жолоодох хэрэгтэй байдаг болжээ. Заримдаа ямар нэгэн юм нь болж бүтэхгүй байгаа мэт түүнд бодогддог байв. Гэрийн эзэгтэйн гайхсан харц нь түүний ажилд хүч өгөх боловч дараа нь ичиж, айх шиг болно. Дитте өөрийгөө зөвтгөх гэж бусдад буруу хүлээлгэхийг бодох удаа байх болжээ. Вангийнхан түүнтэй хамт сууж хоол унд ууж идэж, орой үдшийг хамт өнгөрөөхийг хичээх нь түүнийг харж зөвхөн идэх уухыг нь л хэмнэх гэсэн санаа гэж бодох болов. Түүнээс бус ийнхүү сайхан сэтгэлээр хандах учиргүй биз ээ!.. Гэвч удалгүй хүнийг тэгж хар буруу санасандаа гэмшиж хамаг бие нь халуу оргих шиг болдог байв! Ингэж гэмших бодол нь түүний аз жаргалтай байгаа үеэ бүрэн ухамсарлах үес орж ирдэг байлаа. Иймэрхүү эсрэг тэсрэг бодолд орооцолдон мөн хааяа аанай тэр хар буруу санах сэрэмжлэх сэтгэлдээ хөтлөгдөн өөрийгөө зэмлэн бусдыг буруутгадаг байв. Энэ үед нь Ванг авгай сэтгэлийг нь засаж тайтгаруулдаг байлаа.

	Гэвч хамаг хэрэг шал өөр хоёр амьдралын зөрөөнд байжээ. Түүний ухаан, сэтгэл нь хүнд хүчир ажлын явцад хоцронгуй болж, харин зохих ёсоор өсөн хөгжихөд цаг хугацаа хэрэгтэй байжээ. Дитте хав харанхуй орчноос гэнэт хурц наранд гараад зарим газраа «хэт шарсан» байлаа. Энэ нь тийм сайхан бус боловч гуужиж байгаа хуучин арьсны нь цаанаас шинэ залуу арьс ялгаран тодорч байжээ.

	Хаврын өгөөмөр цаг эхэлж, Дитте өдрөөс өдөрт баяр хөөртэй болов. Амьдралдаа анх удаа Дитте үнэ цэнг ойлгожээ. Хөдөө тосгонд байхдаа хаврын урийг баярлан угтдаг байсан учир нь хүүхэд багачууд гадаа хөдөө тоглож, түлээ түлш гэхгүй ажил бага, санаа амар болох нь таатай байдаг байжээ. Магадгүй нийслэлийн чулуун ханан дунд хаврын өнгө царай илүү ч тодорсон байж мэднэ! Дитте уудам талтай хамт уяран, сэтгэлийн нь гүнд мөнгөн хонх жингэнэн дуугарах мэт баясал ундарч үгээр илэрхийлж үл болом хүсэл юуг хөдөлгөн хаврын дуулал болон хөвөрч, хөөр баяр, ялдамхан гунигийг үлдээн өнгөрдөг байлаа. Ялангуяа шөнө сарны туяаг гөлрөн ширтэж, унтаж чадахгүй орондоо эргэж хөрвөөж байхад ийм явдал олонтоо тохиолддог байжээ. Унтаж байх үес сарны гэрэл нүүрэн дээр тусахгүй байгаасай гэж бодном! Олонх залуу охид өөрийн гэнэн сэтгэлийн харгайгаар аз жаргалдаа хайнга ханддагийг эмэг эх нь сануулан ярьдаг байсанд Дитте хатуу итгэх бөлгөө.

	Харин өдрөөс өдөр уртсан байгаа нь мэдэгдэж улам таатай дулаахан болох нь илтэд мэдэгддэг байв. Өглөө босож харах тутам цэцэрлэгт энд тэнд шинэ навч нахиа буй болох нь гайхалтай. Хүүхдүүд энэ бүх хөдлөл хөгжлийг нүд алдалгүй ажиглаж баясан хашхирсаар ирж гэрийнхэндээ мэдэгдэх бөгөөд гэрийн эзэн Ванг тэргүүлж бүгдээр үзэхээр гарч, Ванг өөрөө гайхамшигт үзэгдлийг тайлбарлана. Тэрээр ургамал бүхний нэрийг андахгүй бас хэрхэн яаж ургадаг, юугаар тэжээгддэгийг мэдэх ба бараг цэцэг бүхэн юу бодож байдгийг хүртэл мэддэг байв! Түүний өрөөний хана туурга номын шүүгээгээр дүүрчээ. Энэ бүх эрдэм ухаан ганц хүний толгойд багтаж байгаад Дитте биширнэ.

	Өглөө мандсан наран өдрийнхөө ажлыг үргэлжлүүлсээр байна. Цэцэг бут амьдралын шим хүртэж том мод лугаа адил санагдах болов. Нэгэн сайхан өдөр шингэх наран байшингийн булан тойрч Диттегийн өрөөний цонхоор өнгийжээ. Дитте ширээний ард суугаад захидал бичиж байтал түүний улаан хацар халуун уруулыг шингэх наран гэнэт үнсэх мэт болжээ. Тэгээд Диттегийн магнай үсийг илбэн наадсаар ойн цаагуур нар далд оржээ.

	Ванг авгай захидал барьсаар орж ирэв. Энэ нь тэндхийн зуны цэнгэлдэхэд болох бүжигт наадмын урилга байв. Вангийнханд идэшний ногоо зөөж худалддаг тэднийхээс холгүй орших залуу цэцэрлэгч урьсан байжээ.

	— Таны ирээдүйг бодох хэрэгтэй болжээ! Эндхийн залуусын толгойг эргүүлэх онц ашигтай юм биш. Урьд манайхаар хэвлэл тараагчдыг арай гэж гуйж байж ирүүлдэг байсан бол одоо зав чөлөө өгөхгүй шаваад «Үгүй хэрэггүй, баярлалаа!» гэж байж явуулдаг боллоо. Таныг эндхийн залуус юу гэж нэрлэснийг мэдсэн үү? Хөндөгдөөгүй хүүхэн гэдэг болж шүү! гэж Ванг авгай Диттегийн мөрөн дээгүүр захиаг харж бодлыг нь таасан байдалтай хэлэв.

	Диттегийн уур хүрсэн боловч, Ванг авгай ихэд инээж байлаа.

	Гэрийн эзэн Ванг ажлынхаа өрөөнөөс гараад Диттегийн бяцхан өрөөний хаалгаар инээдтэй, эв дүйгүй байдлаар шагайж байна. Намхан тотгонд нь толгойгоо цохихгүй гэж улам бөхийжээ.

	— Орж морил! гэж Ванг авгай хэлэв.

	Түүнийг болгоомжтой орж ирэхэд Дитте сандлаа тавьж өгөн өөрөө эзэгтэйн хамт орон дээрээ суулаа.

	— Энд чинь тун аятайхан газар юм аа! Ганцхан ном л дутагдаж байна. Би танд унших ном өгөх үү? гэж эргэн тойрныг ажиглав.

	— Нээрээ юу! гэж гайхан Дитте ном уншдаггүйгээ мэдэгдэхээс ичиж, — Хэрэв Робинзоны тухай бол зүгээр сэн гэж нэмж хэлэв.

	Тэр номыг Дитте хүүхдэд байхыг үзжээ. Түүнээс өөр номын нэр мэдэхгүй байв. Ер нь ном өгье! гэсэн нь түүнийг төдий л баярлуулсангүй. Дараа нь уншсан номын нь тухай ярь гэвэл тогтоохдоо муу байлаа.

	— Танд өөр сонирхолтой ном өгсөн ч болно. За Мари, гадуур салхинд гарах уу?

	— Би өнөөдөр хүүхдүүдтэйгээ гэртээ байя. Манай авхай харин салхинд гараг! гэж Ванг авгай хариулжээ.

	Эзэн Ванг, Дитте Фредерик гурав шингэх наранд зугаалахаар гарчээ. Ванг эзэн тэр хоёрын дунд алхаж саяхан болсон ажилчдын сүрт жагсаалын тухай ярихад нь Дитте гайхна. Дитте түүний үгийн ихэнхийг ойлгохгүй байсан боловч түүний зөөлөн намуухан эршүү дууг сонсох бүр зүсэм талхны тухай бодлоос илүү эрхэм мөнгөний тооцоо өдөр тутмын аар саар юмнаас илүү эрхэм хүн төрөлхтний шинэ ертөнцийг Диттегийн өмнө дэлгэн нээх мэт ажээ. Тэр амьдралыг бэлгэдсэн шинэ ертөнц бий гэдгийг ойлгох болж, тэнд дарлагдан доромжлогдсон хүн бүхэнд энэрэнгүй хайр зөөлөн сэтгэлээр хандаж, түүний үл мэдэх оюун ухааны дэлгэр амьдрал байдаг хэмээн бодно. Гэвч тэр бүхнээс эрхэм өндөрт бурхан бий бөгөөд бүхнийг ажиглан харж байдаг биз ээ. Эзэн баячуудыг диваажингийн хүрээлэнд дүрслэн, түүний дор бурхан, тэгээд бүр доор нь Дитте мэтийн улс байдаг юм болов уу гэж бас бодно. Өнөөдрийн хувьд бол өөрийн эзний хамт ядуусын хүслэн болсон тэр үлгэрийн оронд дураар зугаалан яваа мэт санагдах ажээ.

	— «Газар дэлхий, цэлмэг тэнгэр минь юутай сайхан!» хэмээн амьдралын дууллыг өргөх бүрэн үндэстэй эрхээ тэмцэн олох гэж ядуус хүсэж байгаа юм. Чухам үүнээс болж тэмцэл өрнөдөг гэж Ванг хэлэв.

	— Тэгээд ядуус архи уун согтуурч хорвоод амьдрахаа яагаад улам гунигтай болгодог юм бэ? гэж Фредерик асуув.

	— Архи гэгч хүмүүсийг ялгаагүй болгодог ганц зүйл юм. Иймээс ядуус архины уур дор амьдралын дууллаа өргөж дуулдаг. Харин сөөнгө хоолойгоор дуулж байгаа нь тэдний буруу биш ээ!

	— Нээрээ тийм. Аав минь, нэг өдөр халмагхан байхдаа «Бодож сэтгэж сурна гэгч юутай сайхан байх сан бол» гэж хэлж байсан юм. Харин эрүүл үедээ бол амьдралын учир холбогдлыг бодохоос айдаг бололтой: «Амьдрал гэгч даанч зовлонтой эд» гэж ярьдаг юм хэмээн Дитте зөвшөөрөв.

	Дитте, Фредерик хоёр Вангийн хоёр талаар харж хувь хувьдаа бодол болж алхана. Шингэх нарны туяа түүний нүдний шилэнд тусжээ. Фредерик аавынхаа гараас хөтлөн:

	— Дитте, чи нөгөө талаас нь хөтлөөч! Тэгвэл хөл нийлж алхана гэж хэллээ.

	Дитте нэн баяртай байв! Ингэж гурвуулаа хөтлөлцөн алхаж явахад түүнийг Фредерикийн эгч юм уу, эсвэл, Вангийн эхнэр гэж ч бодож мэднэ. Тэд гэртээ ирэх замдаа: «Бидний зам хорвоогийн баяслыг туулна аа...» гэж намуухан аялж явлаа.

	Ванг авгай хашааны үүдэн дээр зогсоод хүлээж байв.

	— Та нар мөн ч удаан зугаалав аа! Энэ оройны турш манай гадуур хэчнээн олон залуус эргэлдэв ээ!.. гэж хэлэв.

	— Тийм ээ. Манн авхайн замыг засаж өгөхгүй бол ойр хавийнхандаа аюултай хүн юм гэж эзэн Ванг хариулжээ.

	Дитте тэсгэлгүй инээв. Үгүй, Дитте хүнтэй суухыг яараагүй байжээ.

	Гэвч энэ хавар, Диттег улам цэцэглүүлж, ямар ч учраас юм, нүдэнд улам дулаахан хүүхэн болгожээ.

	
XVII : САЙХАН ДУРСГАЛТ ҮЕ

	Ванг авгай цагийн хуваарьтай. Үдээс хойш цагаа ашигтай өнгөрөөх гэж яг өдрийн нэг цагт хоолоо иднэ. 

	Өглөө Диттег ажил хийж байх үед нь Ванг авгай:

	— Өнөөдөр үдээс хойш өөрийнхөө юмыг хийгээрэй гэж нэг бус удаа хэлдэг байлаа.

	Тэр авгай, Дитте ч гэсэн ганцаараа сууж оролдож хийх юмтайг ойлгож мэдэх ажээ.

	Дитте бяцхан өрөөндөө орж юмаа янзалж арчиж цэвэрлээд өөрийн гэр гэж бодоход сэтгэлд таатай амралт болдог байжээ. Ажлынхаа өрөөнөөс Вангийн ханиах дуу сонсогдохуйд Дитте түүнд саад болохгүйг хичээн улам сэмхэн хөдөлнө. Түүнийг зохиолоо бичиж байхад гэрийнхэн нь өөрийн эрхгүй өлмий дээрээ гишгэн сэмхэн явдаг байв. Хэдийгээр Ванг тэгж шаардахгүй, ер уцаар зангүй боловч гэрийнхэн нь заншсан билээ.

	«Аав нь юм бичиж байгаа» гэж Ванг авгайг хэлмэгц гэрт нь яг сүм дуган шиг чимээгүй болдог байлаа. Харин бага хөвгүүд нь түүнийг үл харгалзан гаднаас олсон зэвэрсэн хадаас юм уу, чулуугаа аавдаа үзүүлэх гэж шатаар өгсөн гүйдэг байв. Эх нь тэдний хойноос «Хүүхдүүд, хүүхдүүд минь!» гэж аяархан дуудна. Харин Ванг тэр даруй өрөөнөөсөө хүүхдүүдээ угтан гарч дотогш оруулна. Вангийн өрөөний хаалга онгоймогц тамхины утаа баагьж Диттегийн өрөөнд ороход түүний сэтгэл сэргэх шиг болдог байлаа. Ванг ажлынхаа өрөөнд дүүрэн утаа болтол тамхи татаад сууж байна.

	— Ингэж байж л сая тэнгэрт байгаа мэт сэтгэж бичдэг юм байх даа гэж эхнэр нь тоглоом хийнэ.

	Тэр авгай нөхрийнхөө тасралтгүй тамхи татахад үглэх боловч өөрөө ч бас тамхины утаа үнэртэхгүй бол нэг л юм дутуу мэт санагддаг байжээ.

	Диттегийн бяцхан өрөө цэвэрхэн, нэн таатай ажээ! Хуучин төмөр орны толгойд хатгамалтай цагаан даавуу угласан тул төмөр нь үл үзэгдэнэ. Жижигхэн шүүгээгээ бас цагаан даавуугаар бүтээж, цонхныхоо цагаан хөшгийг орой үдэш татна. Дитте өрөөгөө үргэлж цэвэр тохилог байлгахыг үзвээс эндээ сэтгэл дүүрэн суугаа нь илт. Тоос шороо нь үл үзэгдэх энэ өрөөнд юм бүхэн цэвэр цэлмэг харагдана.

	Энд Дитте, хотод ирснээс хойш насанд хүрсээр анх удаа баярласандаа уйлсан юм! Хэдэн сарын өмнө сэтгэл санаагаар унаад явж байхдаа энэ айлын босгыг алхсан тэр өдөр билээ. Даруухан янзалсан жижиг өрөө нь тун таатай санагдсан бөгөөд, орны толгойн дэргэдэх жижиг ширээн дээр ваартай цэцэг тавьсан байжээ. Амьдралд нь анх удаа хүмүүс түүнд цэцэг бэлэглэжээ. Энэ нь тавтай амарч сайхан нойрсохын бэлгэдэл мэт байлаа. Түүнээс хойш ваартай цэцгээ тасралтгүй шинэчлэн оройн цагаар талд зугаалах зуур шинэ цэцэг авчирч орныхоо толгойн дэргэд тавьдаг байв.

	Жижиг шүүгээн дээр аль хэдийн Довцогийн гацаанд байхдаа далайн эрэг дээрээс олсон дунгийн ясаа тавьжээ. Өнгөрснийг дурсах ганц юм нь энэ байв. Хүүгийнхээ зургийг шүүгээнд хадгална. Учир нь хүнд харуулах гэж ил тавивал хүмүүс элдэв юм шалгааж үнэнийг мэдмэгц нүд үзүүрлэж эхэлдэг байлаа. Тэрээр хэрэггүй юманд илэн далангүй загнаж гэрийн эзэдтэй харьцаагаа муутгахаас болгоомжилно. Дитте хүүгээ санах нь бага болж, хааяа санавч урьдын адил зүрх сэтгэлээ шаналган түүнийг үзэж тэврэх сэн гэж байж ядахаа болжээ. Дитте гэртээ очоогүй удсан боловч, Ванг авгай зун, хоёр долоо хоногийн чөлөө өгнө гэсэн тул тавтай зочлохоор бодож байжээ.

	Гаднаас харахад онц өөрчлөгдөөгүй мэт боловч сэтгэл санаа нь хөгжиж байгаадаа өөрөө баяртай байдаг болов. Хот хөдөө хоёрын хооронд орших газраас харахад нийслэл хот битүү шигсэн хана хэрэм шиг үл харагдана... Энэ нам жим газар хотын тухай тэндэх хүмүүсийн урьдын бодол дурсамжаа эргэцүүлэн дурсаж болох ажээ. Тийм ч учраас Вангийнхан энд суудаг биз. Копенхаген хотыг Ванг улс орны зүрх гэж нэрлэх боловч Диттед энэ нь ойлгомжгүй байжээ. Харин нийслэл гэгч нь өдөрт, жилд маш их юм чихэж байдаг асар том ходоод мэт түүнд санагдана!.. 

	Копенхаген хот өөрийг нь ч гэсэн золтой л залгичхаагүй билээ. Гэвч «Вангийн эдлэнгээс» нийслэл хот аятайхан харагдана. Өдөртөө Дитте хот орж, цонхны үзмэрүүд сонирхон юм худалдаж авдаг байлаа. Эсвэл тэднийхэн бүгдээрээ амьтны хүрээлэнд очдог байв.

	Диттегийн өрөөний цонх Фредериксборгийн их зам руу харах ба тэр дагуу тариалангийн талбай тариа ногооны газар ганц нэг хэсэг хэсэг байшин харагдана. Тал дунд тариачид малаа хариулж, газраа хагалан, замаар янз бүрийн хүмүүс хөлхөнө. Түүнээс цааш уудам нуга тал, ой мод үзэгдэх ба цэцэг үр жимсний том аж ахуй энд байдаг ажээ. Шувууд жиргэж, бороо асгаж, хүйтэн салхи үлээж, дахин нар гарч бороо арилж цэлмэг болно. Үүнийг харж ханашгүй сайхан ажээ. Гэвч энэ, бүх гайхамшгийг бурхан бүтээсэн болохоор гайхах хэрэггүй гэж Дитте бодно.

	Харин ёстой гайхамшиг гэгч Диттегийн ширээн дээр хэвтэнэ. Тэр нь ном билээ. Тэр номыг Ванг зохиожээ. Хүмүүс яаж тийм гайхамшгийг бүтээдэг юм гэхэд ухаан санаанд нь багтаж ядна! Номыг нээн, цагаан хуудсан дээр хараар бичсэн үгийг холбон унших үес урьд өмнө нь үзээгүй, үнэн хэрэг дээрээ байгаа ч үгүй, гэвч сайн танил мэт хот, тосгон, загасчны суурин, хүмүүс хамаг зовлон, жаргалтайгаа нүдэнд үзэгдэн, чиний өмнө өөр ертөнц нээгдэнэ. Цонхоор харахаа болин номын хуудас сөхмөгц шал өөр ертөнцөд аялах мэт болоход Дитте нэн гайхан биширнэ. Ёстой л ид шид гэгч энэ биз ээ! Ванг авгайн ярихыг сонсвол түүний нөхөр хэд хэдэн ном зохиосон гэх бөгөөд өрөөнд байгаа олон ном бусад хүмүүс зохиосон боловч хоор хоорондоо огт адилгүй гэнэ! Иймээс Дитте хүртэл зохиолчийн «онгодыг үргээхгүй» хэмээн орой үдэш дуу шуу болдоггүй байв. Дитте энэ үгийг одоо гадарлах болжээ. Ванг шөнө орой болтол суух бөгөөд Диттег хааяа сэрэхэд хаалганы нь завсраар гэрэл тусаж байдаг байв. Энэ нь Ванг тамхины утаанд бүгчимдсэний улмаас хаалгаа нээсэн нь тэр байлаа. Утаагүй л бол түүний ажил урагш явдаггүй байжээ! Тамхины утаан дунд суугаад элдэв дүр дүрс үзнэ гэдэг хачин юм шүү.

	Заримдаа гэнэтхэн хэрэв бурхан хорвоог бүтээгээгүй бол зохиолч Ванг ч байхгүй байх болов уу гэж Дитте боддог байв. Вангийн бичсэн ертөнц нь байгаа амьдралаас дээрсэх юмгүй боловч дурлалын тухай бичсэн нь бурхны бүтээлээс хавьгүй сайхан мэт санагдана.

	Дитте гаднын чимээ сонсохгүй гэж хоёр чихээ дараад номоо уншина... Замаар тачигнан яваа тэрэгний дуу эгдүүг нь хүргэнэ. Гэтэл тэрэгний тухай тэр номд бичээгүй байлаа. Гэлээ ч гэсэн «Үгүй энэ чинь Ларс Петер шив дээ!» гэж Ванг авгайн дуу алдахыг Дитте тод сонслоо. Тэгээд Ванг авгай хаалгаа онгорхой орхиод зам тосон очжээ.

	Дитте ч гадагш яаран гүйж гарав. Үнэхээр Ларс Петер, Сине хоёр бүх хүүхдүүдтэйгээ тэрэг дүүрэн улс иржээ! Ванг авгай тэднийг буухад нь тусалж бас Синегийн яг уруул дээр үнсэж харагдав.

	— Уучлаарай та минь, би та нарыг Диттегийн яриагаар таних болж, их сайн болсон юм гэж ярьж байна.

	Ванг авгай тэднийг дэс дараалан баярын харцаар ширтэнэ.

	— Тэгвэл охин минь бидний нэрийг хугалаагүй... овоо л яваа юм байна даа! гэж морины хондлой түшин буух завсраа Ларс Петер сэтгэл хангалуун хэлж байв.

	— Сайн байна уу, охин минь! Дахин чамтайгаа уулзахад юутай сайхан юм гэж эцэг нь Диттег тэвэрч толгойг нь илэв.

	Фредерих, түүний хойноос дүү Инге нь бусад хүүхдийн хамт гүйн ирцгээв! Ванг ч бас цэцэрлэгийн гүнээс хамгийнхаа бага хүүг өргөсөөр яаран гарч ирэв.

	— Морь тургиж байна! гэж хүүхдүүд хашхирав. Үнэхээр мориных нь хоёр завжаар хөөс цувна.

	Ирсэн зочид шууд цааш хот руу явах гэсэн боловч морь нь сульдаж, өвс тавьж амраахаас өөр нөхцөлгүй байв. Дитте тэдэнтэй хамт хагас өдөр явахыг зөвшөөрөх байх гэж Ларс Петер бодож ирсэн байжээ. Гэтэл түүнийг үг хэлэхээс урьтан, Ванг авгай зочдыг гэртээ урьж цай унд уугаад дараа нь ярилцъя гэхэд Ванг ч бас зөвшөөрчээ.

	Ларс Петер ямар нэгэн юм эрэх мэт аяныхаа цувны халаасанд гараа хийж яах учраа олж ядан зогсоход түүний хоёр талаас нь Дитте, Ванг авгай нар шууд хөтлөн явав. Үнэн хэрэг дээрээ эцэг нь баахан ичингүйрч цаг хожих гэсэн байжээ.

	— Ээж та юу гэж бодож байна? гэж асуухад Сине учиргүй инээн, хоёр хацар дээр нь бяцхан хонхор үзэгдэв. Тэгэхээр эцэг нь зөвшөөрч Поуль, Расмус хоёр морь тэргээ янзлав. Дитте тэднийг сүүлчийн удаа харснаас хойш дүү нар нь их том болжээ. Ёстой эрчүүл болжээ!

	Ларс Петерийг дээр Вангийн өрөөнд орж тамхи татахыг урив. Доод өрөөнд хүүхдээс болоод тамхи татдаггүй байжээ. Ларс Петер өрөө дүүрэн номыг хараад ихэд гайхна.

	— Та үүнийг бүгдийг уншсан гэж үү? хэмээн итгэмжгүйхэн асуув.

	Ванг заримыг нь уншаагүй, ер нь унших зав ч болохгүй байх гэдгээ хүлээх хэрэгтэй болов.

	— Би гэдэг хүн ном сонин гэхгүй шүү. Гадаа хөдөө ажиллах болохоор унших дургүй болдог бололтой. Гэртээ ирмэгц ядраад үүрэглэж эхэлдэг юм. Гэвч ном гэдэг хүнтэй адил танилцах тусам улам их сайн сайхныг мэдэх гэж зүтгэдэг болгох эд биз. Ер нь үзэг цаастай нооролдох ч атаархмаар ажил биш байх аа. Авьяас байлаа ч гэсэн би л лав зориглохгүй хэрэг байх! гэж Ларс Петер үргэлжлүүлэн ярив.

	— Тийм ээ, тийм ч хөгжилтэй ажил биш гэдэг таны зөв. Би ч гэсэн тантай ажлаа дуртай солиод хөдөө гадаа хэсэж явах сан. Гэвч миний сэтгэл зүрхэнд бичихгүй байж болохгүй, надаас өөр хэн ч бичихгүй жаал зугаа юм байгаа юм. Ер нь танаас өөр ингэж шударга ярьдаг хүн ховор. Ихэнх улс зохиолчид атаархаж байдаг юм гэж Ванг их төв байдлаар ярьжээ. Хүүхнүүд кофе барьсаар орж ирэв. Бүгд Вангийн ажлын өрөөний тавцан дээр сууж уухаар шийджээ.

	— Энэ чинь Ларс Петер таны тулд л юм шүү. Уг нь энд гаднын хүн ордоггүй юм. Гэвч бид танд их хайртай болжээ. Бид таны тухай, хүүхдүүдийн чинь тухай, танай тосгоны тухай хэчнээн их ярьдгийг та лав мэдэхгүй байх гэж гэрийн эзэгтэй хэлэв.

	Ванг авгай сэтгэл хөдөлсөндөө болоод хацар нь улайчихсан байв.

	— Та тэгээд надад тэгж хайртай боллоо гэнэ ээ. Тэгэхдээ миний эхнэрийн дараа шүү дээ! Хэдийгээр та хатагтай боловч та сайхан сэтгэлтэй хүн юм. Гэвч... золиг чамайг арай л хэлчихсэнгүй тэгээд та намайг яаж тань аа вэ? гэж Ларс Петер хөгжилтэйгөөр асуулаа.

	— Миний эхнэр хувилгаан хүн. Та ч гэсэндээ манай авгайг хатагтай гэж хэллээ шүү дээ. Үүнээс өмнө хэн ч тэгж ажигладаггүй байсан юм. Манай авгай ч ахмадын охин болж төрсөн боловч түүнийгээ мэдэгдэх гэж хичээдэггүй хүн! гэж Ванг авгайгаа харж тоглон хэлжээ.

	— Энэ л чамд таалагдахгүй байгаа биз гэж нөхрийнхөө толгойг илэн хэлснээ, — Уучлаарай би, одоохон ирнэ. Дитте энд та нартай байж байна гэж хэлээд гарахдаа нөхрийгөө сэмхэн дохив. Нөхөр нь ч түүний хойноос гарав.

	Эд нар лав одоо мөнгөгүй байгаа байх. Тэгээд яах аргаа олохгүй сандарч байгаа байх гэж Дитте эцгийнхээ чихэнд шивнэв.

	— Нээрээ яадаг бил ээ?.. Уул нь бид ороод л гарах гэсэн чинь улсыг сандаргачхав аа даа! гэж Ларс Петер бас санаа нь зовов.

	— Та нарыг авчрах юм сан гэж үргэлж ярьдаг юм. Тэгээд та нарыг гэнэт явчихвал бас эвгүй байх болно. Аав танд мөнгө байхгүй биз дээ? гэж Дитте асууна.

	— Юу гэсэн үг вэ, охин минь! Бид Синегийн мөнгөний хагасыг аятайхан юм таарвал авна гэж авч гарсан гэж Ларс Петер санаа нь амарсан бололтой хэлжээ.

	Тэгээд эцэг нь зуун крон гаргаж Диттед өгөв. Түрийвч нь дүүрэн байхыг хараад Дитте баярлажээ.

	— Харахгүй юу манай ээж хэчнээн баян байна! гэж Синег баяртай харснаа, — Гэвч бид энэ мөнгөө идээд үрэхгүй ямар нэгэн ашигтай юманд зарна аа! Тэгээд танай эзэд чинь яасан бэ? гэв.

	— Би өөрөө мухлагт очоод ирье. Энэ мөнгийг чинь бүгдийг үрж болох уу? Тэгвэл мухлагийн өрийг ч гэсэн нэгмөсөн төлчихье! гэж Дитте асуулаа.

	Дитте гармагц:

	— Үнэхээр сайхан хүүхэн болж шүү, тийм ээ? гэж эцэг нь хэлжээ.

	— Хэзээний л ийм шүү дээ. Харин олигтойхон хүнтэй л суулгах юм сан гэж Сине хариулав.

	— Над шиг нөхөртэй юу гээд Ларс Петер инээснээ, — Үгүй Дитте арай дэндүү цамаан загнах вий гэж айх юм гэж хэлэв.

	Ванг авгай орж ирэв. Тэгээд тэр хоёрын ар талаас очиж мөрийг нь тэврэн авсныг бодвол Дитте мөнгөний тухай мэдэгдсэн бололтой. Авгай юу ч хэлээгүй боловч Ларс Петерийн толгойг бодлогошрон илснээ гэнэт тонгойж халзарч яваа орой дээр нь шовхийтэл үнслээ.

	— Хүүхдүүд яасан бэ? гэж Ларс Петер яриаг нь өөр тийш болгон Ванг авгайг талархал хүргэхээс эмээн асуув.

	— Гадаа цэцэрлэгт бүгдээрээ тоглож байна. Тэд хэчнээн амархан үерхсэнийг та харахгүй юу. Поуль, Расмус хоёр манай хэдэд нүх ухахыг зааж байна. Харамсалтай нь энд Кристиан алга даа! гэж Ванг авгай хэлэв.

	— Юу та нар бас түүнийг мэддэг юм уу?.. Тийм ээ... Одоо ч хүү минь овоо ажиллаж байгаа. Гэвч танайхаар гэнэтхэн хүрээд ирж ч магадгүй шүү! Тийм этгээд амьтан!

	— Нэлээд зөрүүд хүүхэд гэсэн байх аа гэж Ванг авгай инээв.

	— Тийм, нээрээ л тийм дээ! гээд Ларс Петер үсээ илнэ.

	Тэд гэрээс гарсаар хэд хоносон болох нь ярианы явцад мэдэгдэж, идэх уух юм спирт хүртэл авч гарсан нь тодорхой болов. Тэд модны цоорхойд буудаллаж, хоол хийж үдэлж хоноглож явжээ. Өнгөрсөн шөнө Ноддебын тэнд нэгэн тариачин айлд хоножээ.

	— Юутай сайхан бол! Би тэгж аялж үзэх юм сан гэж Ванг авгай дуу алдав.

	Түүний нүд нь гялалзана.

	— Тэгээд, болохгүй нь юу байх вэ? Морь тэрэг аваад харсан зүгтээ л явж болно шүү дээ! Гэвч хээрийн элдэв тавгүй байдалд дасах хэрэгтэй юм.

	— Манай хар хүн бид хоёр ч түүнийг чинь чадна шүү!.. Манай хөл хөрөнгөнд ч таарсан аян болох байх гэж Ванг авгай инээмсэглэв.

	— Нээрээ та нарыг хараад юутай сайхан улс вэ гэж би бодсон юм. Одоо л би ойлголоо. Үнэхээр сайхан сэтгэлтэй улсад юу ч байсан илүү дутуу юм үлдэнэ гэхгүй байдаг. Үгүй, өнөө морь тэрэг минь яалаа? гэж Ларс Петер айсан бололтой хурдан босов.

	— Манай хар хүн хүүтэйгээ хамт морийг чинь өвсний хашаанд тавихаар явсан. Хотод унтах газар эрж байсанд орвол манайд хоноод явсан дээр гэж бид бодсон юм. Хэрэв тавгүй л гэхгүй бол манайд унтаад явахгүй юу гэж Ванг авгай хөхрөв.

	Хэрэв тийм дээр хүрвэл Ларс Петер өлгүүр налаад унтсан ч чадна шүү тун бөх нойртой хүн билээ.

	— Бид та нарт ингэж ажил удна гэж бодоогүй юм сан!

	Дитте Эльза хоёр сагс дүүрэн идэх юмтай хүрч ирэв. Тэртээд Ванг бас ирж яваа харагдахад Ларс Петер амдан гарч ойр орчинтой танилцах гэж боджээ. Сине хүүхнүүдтэй гэрт үлдэв.

	— Харгуйн тэр талын газрыг сайхан хагалж янзалсан харин энэ талыг нь хамаагүй хаясан байдаг нь юу бил ээ? гэж Ларс Петер гайхан Вангаас асууна.

	— Энэ чинь газрын хонжооч нарын хийж байгаа ажил. Тэд санаа тавих газраа ажиллаж нөгөө хэсгийг шоовдорлон ийнхүү өрөвдөлтэй болгодог юм гэж Ванг тайлбарлав.

	Тэд талын зах барин гэлдрэв. Анхандаа эхнэрийгээ бодвол онц яриа хөгжилтэй эр бус, дуу цөөтэй ихэмсэг хүн юм уу гэж Ларс Петер санажээ. Гэтэл үнэн хэрэг дээрээ Ванг хүний ярихыг сонсож ажиглан яг нүүр нүүрээрээ уулзаад яривал харин ч их яриасаг хөгжилтэй хүн байв. Тэрээр нийгмийн асуудлыг нарийн мэддэг хүн бололтой бас тэр тухай өөрийн бодлыг ч нуухгүй ярьж байв. Нээрээ ч юуг нь нуугаад байх вэ дээ гэж Ларс Петер бодно. «Дээдэс хүчит нийгмийг» Ванг огт үнэлэхгүй хүн байлаа.

	— Энэ чинь бид тэдний өмнөөс бодож сэтгэж байгаа юм! гэж тэр шууд хэлжээ.

	— Ларс Петер мэтийн улс тэрхүү «Дээдэс хүчит нийгмийн» төлөө ажиллаж зүтгэдэг болохыг урьд нь ойлгож байсан боловч Вангийн хэлсэн үг түүнийг гайхахад хүргэжээ.

	— Хэрэв бид тэдний төлөө ажиллаж, та нар тэдний төлөө бодож сэтгэдэг юм бол тэдэнд чинь хийх юмгүй улс шив дээ! гэж Ларс Петер инээв.

	— Юу гэсэн үг вэ! Тэд чинь ходоодоо чихэх ажилтай юм биш үү? гэж Ванг хэнэггүй хэлж байв.

	Ийм дуугүй төлөв хүний амнаас тийм үг сонсоход гайхалтай бөгөөд дөлгөөн ус хамгийн гүнзгий гэдэг ч ортой юм даа!

	Тагт дээрээс, тэдний хоол идэхийг урьж алчуураар даллаж байв. Ваартай цэцэг, улаан архи тавьж ширээгээ ёслолын байдлаар зассан байлаа.

	Ванг, ширээний нэг булангаас өөрийн тогтмол суудаг матмал бариултай царс модон сандлыг авч тавиад:

	— Ларс Петер та энд суугаарай гэж тэрээр зочныхоо зүг нэн хүндэтгэсэн байдлаар харж хэлэв.

	Тэр нь үнэхээр хүндэтгэлийн байр байсан тул Ларс Петер яах учраа олохгүй балмагдан суулаа.

	Би амьдралдаа ингэж хүндлүүлж үзээгүй хэмээн Ларс Петер аяархан хэлжээ.

	Хоол идэж байхдаа бүгд нэн хөгжилтэй байв. Хамгийн гол нь хүүхдүүд инээж шуугих нь Вангад ихэд аятайхан байжээ. «Хоолны үед хүүхдүүд эзэн нь болох ёстой» гэж тэрээр ярьж байв.

	Ванг отгон хүүгээ өвөр дээрээ суулган хоол идэж байхыг ажиглав.

	— Ингэж суухгүй бол хоол идсэн болдоггүй юм гэж Ванг хэлжээ.

	— Аав бас яг л ингэдэг байсан шүү дээ! гэж Дитте хэлээд тэр хоёрыг хайрын нүдээр ээлжлэн харахад нь баярласандаа хацар нь улайж үзэгдэв.

	— Тийм ээ, би ч гэсэн ингэдэг л байсан... Одоо ч жижиг хүүхэдгүй болохоор өвөр дээрээ суулгах хүн олдохгүй болжээ. Энэ золигууд өөрсдийгөө том болсон гэж бодох юм. Харин ээж маань сар шинийн өмнө хүү гялайлгах амтай, тэр болтол нь тамхинаас гарах үгтэй дээ! гэж Ларс Петер Вангийг атаархангуй харж хэлэв.

	Сине царай нь ув улаан болон:

	— Бурхан минь, бид арван гурвуулаа4 байна шүү дээ гэж дуу алдав.

	Том жижиггүй бүгд инээд алдацгаалаа.

	— Манай ээж жаахан сүсэгтэй юм. Харин би ч, бурхан минь, тийм юм мэдэхгүй хүн дээ! гэж Ларс Петер тосож өгүүлэв.

	— Энэ чинь таны удмын зан. Танай удам ил далд хүчинд итгэдэггүй байсан учир та нарыг ад үздэг байжээ. Сүсэггүй боловч дүүрэн итгэлтэй хүмүүсийн төлөө! Бид элдэв чөтгөр шуламд итгэхгүй, харин хүнд итгэнэ! Үүний төлөө ууцгаая гэж Ванг улаан архитай хундагаа дээш өргөв.

	Ванг авгай ч бас хундагаа өргөв.

	— Энэ чинь та нар хүүхдэд хайртай, ирээдүйдээ итгэдэг болоод тэгж байгаа юм. Би Синегийн эрүүл мэндийн төлөө уухыг хүсэж байна! гэж Ванг авгай тэднийг харж уулаа.

	— Өнөөдөр Тиволи (Копенхагены зуны цэнгэлт хүрээлэн) явцгаая. Харин зөвхөн томчуул л явна шүү! гэж Ванг хэлэв.

	— Уухай! Тэгвэл би ч гэсэн явах нь ээ! гэж Фредерик хэлжээ.

	Ванг авгай инээв. Түүнийг өнөөдөр хэн нэгэн хүн гижигдээд байгаа юм шиг үргэлж инээд алдаад байлаа.

	— Хүүхдүүдтэй хэн үлдэх бил ээ! гэж санаашран асуув.

	— Би харж байя. Өнөөдөр их ядарсан тул би явахгүй гэж Эльза хариулав.

	— Охин минь, чи харах гэж үү? гэж Ванг авгай үнэхээр гайхав.

	— Тийм ээ. Энэ охин маань хэдэн жил гэр толгойлж, ажил хийж сурсан юм гэж Ларс Петер бахархан өгүүлжээ.

	— За тэгвэл миний төлөвлөгөө ийм байна. Өнөө орой томчуул нь Тивогийн цэцэрлэгт явна, маргааш Дитте гэрийнхнээ бүх хүүхдүүдийн хамт аваад Амьтны хүрээлэнд оруулж бас хот үзүүлээд орой буцаж ирж хоол идэж унтаад нөгөөдөр зочдоо үдье гэж Ванг авгай хэлэв.

	— Үгүй. Би ч гэсэн Амьтны хүрээлэн үзнэ! Намайг гэр сахь гэх нь ээ! гэж Ванг үнэхээр гоморхсон байдалтай байв.

	— Тэгвэл би ч гэсэн явна! Харин оройн хоол л оройтох байх шүү битгий уурлацгаагаарай гэж Ванг авгай хэлжээ.

	
XVIII : ДИТТЕ САРНАЙ ТҮҮВ

	Сайхан зун болов. Халуун агаар газрын хөрсөн дээгүүр жирэлзэн урсаж байгаа нь нүдэнд харагдсан аагим халуун зун ирлээ. Хацар нүүр төөнөн, ургамал цэцгийг гандаам халуун болж байв. Модон шаахайтай нэг нэгнээсээ ихэрхэх юмгүй дөрвөн хүүхэд инээдэмтэй тоглоно. Фредерик дугуй унаад усанд орохоор явжээ.

	Вангийн ажлын өрөөний доод талын тагт дээр Ванг авгай, Дитте хоёр юм оёж сууна. Ванг гаансаа зуугаад өрөөндөө холхиж яваа нь тэдэнд дуулдана. Тагт дээр гарч гансныхаа үнсийг унагаад орж байгаа бололтой. Хоёр хүүхэн түүний алхааг чих тавин чагнана. Тийнхүү Ванг өдөржин холхих юм уу, хүнтэй энэ тэрийг хөөрөн сууж байхдаа ч өөрийнхөө бичих юмыг бодож байдаг байлаа. Гаднын байдлаас нөлөөлөхгүй түүний сэтгэл санаа нь хэзээд хийж байгаа юмаа бодож байдаг нь нүдний нь харцанд илхэн байна. Тэрээр яг л сарны хүнийг санагдуулнам. Түүнийг уруу татах ч нөхцөлгүй Ванг авгайн үгээр бол ёстой л «дийлдэшгүй» хүн байв.

	Ванг авгайн санамсаргүй тааралдаж хямдхан авсан цэцгэн хээтэй мяндсархаг эрээн юмаар тэд Диттед хувцас оёж суужээ. Хүүхнүүд зүү хуруувчаа шаламгай хөдөлгөн оёж байна. Сэрүүн сэн болов уу гэж тэд нүцгэн хөлдөө савхин гутал угласан байв.

	— Оймсоо хайрлаж байгаа юм! гэж Ванг авгай тоглоом тохуу хийнэ.

	— Хэвлэл зөөгчид үзвэл яана? гэж Дитте санаа нь зовсон байдалтай хэлэв.

	— Уухай, юутай ихэмсэг хатагтай вэ, гэж Ванг авгай Диттег шоолон инээв.

	— Хэвлэл тараагчдаас үнэхээр зовж байгаа юм биз дээ! Яах вэ дээ, биеийн өнгөтэй нимгэн оймс л өмсөж гэж бодно биз! Нүцгэн хөлийн өнгөнд зохицсон нимгэн оймс чинь одоо маяг болж байгаа шүү дээ гэж нэмж хэлэв.

	Ванг тагт дээр гарч гаансныхаа үнсийг цохиж унагахыг сонсоод:

	— Хөөе чи бидний толгой дээр унагав аа! гэж эхнэр нь хашхирав.

	— Өө уучлаарай! гэж хэлээд хашлага дээгүүр бөхийн харснаа даруй доош бууж ирэв.

	— Та нар эгч дүү хоёр шиг юутай найртай сууна вэ! Харин намайгаа бүр мартчихаа шив дээ! Өнөөдөр цай өгдөггүй өдөр юм болов уу? Их халуун байна шүү! гэж хоёулыг баяртайгаар харж өгүүлжээ.

	Дитте оёж байсан юмаа больж үсрэн бослоо.

	— Ээ, би бүр таг мартчихсан шүү! гэж хэлээд гал тогооны өрөө рүү гүйв.

	— Эсвэл хожмынхоо хар хүнийг бод оо юу? гэж Ванг авгай түүний хойноос инээв.

	— Ёстой л хүүхэд дээ! Түүний бодлогоширсон царай нь хачин зохисон юм шүү! Үнэхээр хайр хүрмээр!

	— Хэрэв би эрэгтэй сэн бол лав дурласан гэж Ванг авгай үнэн санаанаас хэлжээ.

	— Хүүхдүүд ээ! Хүүхдүүд ээ! Та нар цай уух уу, буцалгасан жимсний шүүс уух уу? гэж Дитте гал тогооны хаалган дээрээс хашхирав.

	— Жимсний шүүс! Харин хальстай нь хийгээрэй! гэж хүүхдүүд хариулав.

	— За тэгвэл саравчинд очоорой! гэж хариулах Диттен хоолой мөнгөн хонх шиг дуулдана. 

	Дитте удсангүй цай авч ирлээ.

	— Бидний шинэ оймс ямар байна? Бурхан морилж ирсэн ч заавал нэг юм хэлэх байх шүү! Торгомсог юм гэх болов уу? гэж Ванг авгай асууна.

	— Тун сайхан оймс байна! Даанч дэндүү үнэтэй юм даа! гэж Ванг хариуллаа.

	Хоёр хүүхэн тэссэнгүй инээд алдав.

	— За боль доо! Бас тэгээд яруу найрагч гэнэ ээ... 

	Ванг эхнэрийнхээ хүзүүгээр тэвэрч, нүүрийг нь ширтэн:

	— Яруу найрагчийн тухай юу гэж!.. Тэр чинь надад ямар хамаатай юм бэ? гэж ярьдаг.

	— Чи яруу найрагч биш гэж үү?

	— Би амьд хүн! Энэ л надад зохих нэр. Тэгээд л боллоо. Үнэнхүү амьд хүн бүхэн яруу найрагч мөн.

	— Би ч гэсэн яруу найрагч биш боловч амьд хүн шүү дээ!

	— Чи бол амьдаахай, тийм ээ, ёстой амьдаахай! гэж хэлээд эхнэрийнхээ нүдэн дээр үнсээд явав.

	— Түүнийг яруу найрагч гэхэд огт дургүй, Урлаг зураачдыг ч олигтой үнэлдэггүйг чи лав ажигласан байх аа. Тэднийг үсчин гэж нэрлэх дуртай. Харин өөрөө бол ер ганган хээнцэргүй чухам үнэнийг бичих гэж махаа иддэг юм. Тийм л хэцүү байдаг юм байх даа? Гэвч бид өөрсдөө худал хуурмагаас эхлэлтэй учир жирийн ардаас сурах хэрэгтэй гэж ярьдаг юм.

	— Биднээс үү? Үгүй, бид чинь яаж бичихийг ч мэдэхгүй улс шүү дээ! гэж Дитте гайхан дуу алдав.

	— Харин тэгээд л тэр биш үү... Сайн мэдэхгүй юм даа. Ванг дуугардаг хүн биш дээ. Үймээн дэгдээгч гэж хэлмээргүй хүн шүү, тийм үү? Гэвч түүний хойноос нь мөрдөж байдаг юм. Үнэн шүү. Хэрэв болдог сон бол цааш нь харуулж ч магадгүй. Түүний ном нь одоохондоо дуугүйхэн байхыг боддог. Хараад л байгаарай мөд л ярьж эхлэх болно доо. Дитте минь тэд Вангийг минь надаас салгаж мэднэ шүү!

	— Юу гэж? Ядуусыг өмгөөллөө гэж үү!?

	Дитте дээрх үгийн учрыг үл олох тул бүр ангайж хоцров. 

	— Ирээдүй гэгч ядуусын өмч юм! Тэд эсвэл өөрсдийн уранхай цоорхойг авч хаях, эсвэл баячуудыг уранхай цоорхойгоор чимэхийг хүсэж байгаа улс. Хэрэв ямар нэгэн юм эхэлбэл... Ванг лав оролцоно гэж би боддог! Дитте минь түүнийхээ төлөө энэ хорвоогийн юуг ч хайрлахгүй байх сан!

	Ванг авгай ширээн дээр гараа дэрлэн тонгойв. «Яасан сайхан гартай хүн бэ! Өөрөө ч гэсэн цайлган сэтгэлтэй сайхан хүн юм!» гэж Дитте түүний өтгөн хар үсийг болгоомжтой илбэн бодно. Ванг авгайг тайвшруулахыг бодох боловч Дитте нарийн учрыг нь олохгүй байлаа. Хүүхдүүдийн хэн нэг нь ээждээ гүйн ирж нэг юм үзүүлэх завсар Ванг авгай уйтгараа нуун яралзтал инээж байв.

	Хүүхдүүд нь зав чөлөөгүй гүйлдэнэ. Инге охин шүрэн хорхой хурууныхаа үзүүр дээр тогтоогоод дуулж байтал тэр нь гэнэт далавчаа дэлгэн нисэж одно. Отгон хүү нь нэг янзын өт барьчхаад үзүүлэх санаатай оролдож байна.

	— Амттай юм! гэж дүрсгүйтэн хэлэх боловч амандаа хийх царайгүй бөгөөд гагцхүү эх, Дитте хоёрыгоо уулга алдуулан айлгах гэж бодно.

	— Муу золиг минь, чи зүгээр байна уу, үгүй юу! гэж эх нь ширүүхэн зандрав.

	Дитте бодолд ороод түүний юу гэж хэлэхийг ч дуулсангүй. Тэрээр өөрийн хүүхэд ахуй цагаа дурсана. Тэд яасан ядуу зүдүү амьдарч байгаа вэ? Яаж ч махран зүтгэсэн ядуу хэвээр байжээ. Өдөртөө хийж бүтээсэн бүхнийг нь шөнөд нь мангас махчин залгих шиг болдог байв. Гэтэл тэр тухай үнэнийг хэлэх хүн энд байжээ... Ядуус өөрсдөө хэлж бичиж чадахгүй! Харин түүнээс болж энэ хүнийг шоронд хорих гэнэ! Дитте сэтгэлийн хэмжээгүй баяр бахархалдаа умбан айх шиг болов.

	— За явж өмсөж үзэх үү дээ? гэж Ванг авгай хэлэв.

	Тэд унтлагын өрөөнд оров. Тэнд том толь байдаг байлаа. Дитте хувцсаа тайлав. Булбарай цагаан гар нь нарны гэрэлд туяаран хацар нь улаа бутарч саяын хэлсэн үгэнд баярлан хөөрсөн байдал нүдэнд нь тодорно. Ванг авгай хормой сугыг нь янзалж байхад Дитте гараа өргөн зогсоно.

	— Ёстой л их баярын үдэшлэгт очих гэж байгаа хатагтай шиг л байна даа! гэж түүнийг эргүүлж тойруулж харснаа, — Тун сайхан зохиж байна. Их эвлэгхэн биетэй юм аа. Одоо манай хар хүнд очиж үзүүлээд ир... Манай Дитте хэчнээн дэгжин болсныг чи хараач гэж Ванг авгай хашхирав.

	Халуун байсан тул Ванг хаалгаа онгойлгожээ. Дитте баярлаж ичингүйрсэн ув улаан хацарлан орж очив.

	— Хачин ганган хүүхэн болжээ! гэж хэлээд, — Үүнийг тэмдэглэх хэрэгтэй! гээд бэлхүүснээс нь бариад адарт хүртэл өндөр өргөж, — Одоо та биднийг бурам чихрээр дайлах хэрэгтэй! гэж хэлээд инээж байв.

	Дитте Вангаас харцаа салгаж үл чадна. Диттегийн толгой эргэв. Юутай их чадалтай бас тэгээд... Түүний нүдний шил нь гялалзаж, цаанаас нь оч адил хоёр нүд ширтэх юм. Одоо л Дитте үүнийг ажиглав. Дитте шууд гулсан түүний гарт тэврэгдэн наалдаж, нүдээ аниад яг уруул дээр нь үнсээд шатаар сандран гүйлээ.

	Дитте өөрөө түүнийг үнссэн үү, Ванг түүнийг үнссэн үү гэдгийг сүүлд нь бодоод бодоод олсонгүй. Гэвч тэр үнсэлтийг юугаар ч солихгүй байлаа. Ер нь эндээс өөр газар очих, ажлаа солихыг бодохоо больжээ. Түүний эргэн тойронд юм бүхэн энхрийлэл, хайраар гэрэлтэх мэт санагдана. Өдөр бүхэн, шөнө бүхэн гайхамшгийг зөгнөн мансуурна. Өглөө нүдээ нээмэгц аз жаргалтай өдөр хүлээж байгаад баярлан орой унтах бүр ямар нэгэн гайхамшгийг хүсэн хүлээн нүдээ анина. Дитте сэтгэл санаагаар бүхнийг тэврэн, түүнийг ч хариу хайрын илчээр төөнөж байжээ.

	Дитте хүүхэд төрүүлсэн боловч үнэнхүү хайрын гал дөлөөр эрэгтэй хүнд хандаж үзээгүй байлаа. Урьд нь түүний эхсэг нигүүлсэнгүй, өрөвчхөн сэтгэл нь хөдөлж байсан болохоос бус жинхэнэ хайр биш байжээ. Тэр сэтгэлийн хөдөлгөөн одоо хүртэл түүнийг эзэмдээгүй байлаа. Гэтэл ямар нэгэн далдын хүч тэрхүү сэтгэлийн увдисыг хөдөлгөж, урьдын адил зовлонгийн ачаа үүрүүлэх бус яруу сайхан жаргалын дээдийг эдлүүлэх гэж даллана. Нэлээд удтал эгшиглэж байсан тэр дуун одоо бүр чангаран дуулдах боллоо. Бүхэл бүтэн найрал дуучид дуулах шиг эцэс төгсгөлгүй хурим найрын хөгжим мэт сүрэг шувуу дэрхийн нисэх адил улам бүр зүрхийг нь булгилуулна. Дитте сэтгэлээ барьж унтахын тулд зүрхээ баздаг байв.

	Эргэцүүлж бодох юмгүй, эргэж хургахгүй хайрын илчинд умбахаар зүтгэнэ. Түүний сэтгэлд өөр юм бодох байр байсангүй. Дитте Вангд хайртай, Ванг Диттед сэтгэлтэй гэхээс өөр юм бодохыг үл хүснэ. Хүүхдүүд нь улам сайхан харагдаж, Ванг авгай хүндлэх нь улам нэмэгдэв.

	Ванг авгай ер сэдэв ав аа болов уу? гэж Диттегийн сэтгэл гэнэ гэнэ шимширнэ. Ванг авгай түүний толгойг илж байхдаа «Чиний юу бодож байгаагаас илүү би мэдэж байна!» гэх шиг санагдана. Нэгэн орой сүүлчийн трамвайгаар Дитте хотоос буцаж ирэхэд Ванг түүнийг угтжээ. Бас нэг өдөр Вангийн өрөөнд Дитте хээрийн цэцэг зулгааж авчрахад:

	— Харахгүй юу, бид хоёулаа чамайг харж хандаж байна шүү дээ!.. гэж Ванг авгай хэлээд нөхрийнхөө хүзүүгээр тэвэрчээ.

	Ванг авгайн илчтэй цагаан гар нь хэн нэгэн хүнд ойр дотно байгаа сэтгэлээ илэрхийлэхэд тус дөхөм болдог байв.

	Диттегийн сэтгэлд сэрхийн орсон нөгөө асуулт хариугүй үлдэв. Ванг авгайн Диттег энхрийлэх халамжлах нь урьд урьдаас улам илүү болсон мэт санагдана. Тэд яг л эгч дүү хоёр шиг болжээ. Дитте тэр авгайг хардах, атаархах сэтгэл байсангүй.

	Гагцхүү Ванг харин авгайгаасаа сэтгэл хувирах вий гэж Дитте айна. Гэтэл нөхөр нь урьдын адил эхнэртээ халамжтай хайртай дуугүй хэвээр байлаа. Харин сүүлийн үед Ванг улам ч дуу цөөтэй болсон мэт бөгөөд энэ нь бүхний хүндэтгэлийг татна. Түүний гэрийнхэн нь ганц ч ширүүн үгийг нь дуулахгүй атал тэр хүн бүхэл нийгмийн эсрэг тийнхүү эрс шийдмэг тэмцэх зориг төгөлдөр байх нь гайхмаар байлаа.

	Диттегийн хувьд аз жаргалтай үе эхэлжээ. Гэвч нэгэн өглөө босоод харахад Ванг авгай нүд улайж уйлсан байх нь мэдэгдэв. Диттегийн аз жаргал эхлээд нам тайван байснаа сэтгэлийг нь шимшрүүлж эхлэв. Магадгүй түүнд тэгж харагдсан ч байж болох, эсвэл хувь заяаны гэмтэн гэдгээ хүлээх сэтгэл нь зовоосон ч байж мэднэ. Ямар ч гэсэн энэ явдал түүнийг бодолд оруулжээ. Дараа өөрийн хүсэлтийн жолоог бүрэн тавьсан боловч урьдын бялхам жаргалгүй мэт болжээ. Түүнийг сэтгэл зүрхийг даллах гашуун жаргал, ялдамхан нүгэл нь урьдын адил түүнийг бүүвэйлэхгүй мэт санагдана. Дитте, өөрийгөө энэ хорвоо ертөнц дээр хамгаас хувьтай жаргалтай гэж мансууран бодох боловч гэнэт үйлийн үр, нүглийн мөр нь аянгын хар үүл болон нүүгэлтэх мэт. Ийм сайхан ялдам авгайтай, ийм ухаантай, өрнүүн уужим сэтгэлтэй хүнд дурласандаа Дитте бахархан баярлаж заримдаа инээж, заримдаа уйлна.

	Дитте заримдаа гадаад ахуй орчныг үл мэдрэн гагцхүү жаргалын мананд хөвж явах үе байдаг болов. Гэвч сэтгэл санаа нь гэнэт хувиран айдас нь хүрч хамаг бие нь хүйт оргино. Учир нь алхам бүрд урьд өмнө нь бодож сэдээгүй асуулт тулгарна. Түүнийг зөвхөн хайр дурлалын төдийд нь бус нүгэлтэй дурлалд жолоогоо тавьсанд буруушаалтай. Гэхдээ хайрын эрхэнд чөлөөтэй бөмбөрөн бүхийд бус эхнэртэй хүнтэй холбоотой болсонд хамаг нүгэл нь байжээ. Залуу охид эхнэртэй хүнтэй холбогдохоос муухай юмгүй мэт тул Дитте өөрийгөө бузарлажээ! Хэрэв нутгийнхан нь мэдвэл түүнийг үзэн ядах сан. Хүүхэдтэй болсныг нь тэд өршөөсөн, харин энэ явдлыг үл хэлтрүүлнэ .ий. Ларс Петер ч тэнд байх газартай болно. Дүү нар нь ... тэдэнд ч бас хүний нүүр харах нөхцөлгүй болно.

	Дитте гунигаа ганцаар сэтгэлдээ нууж, жаргалаа хүнтэй хувааж байлаа. Тэглээ гээд зовлон нь нимгэрэх биш харин ганцаардмал байдал нь улам зовооно. Хэрэв Ванг авгай мэдсэн бол?.. Тийм сайн хүнд ямар хэцүү байх вэ?.. Ядаж ууртай уцаартай байсан бол ч яах вэ. Зовоож байхад болох юм! 

	Дитте Ванг авгайн нүүрийг эгцлэн харахад бэрхтэй болж бүр хармагц нь доош нүд буруулан гөлөлзөх муухай явдалд учрав. Урвахаас өөр аюултай юм гэж байх уу? Ванг авгай ямар нэгэн юм мэдэж байгааг Дитте түүний дууны өнгө, нүүр царайгаар гадарлах шиг болно. Тэгэхэд Диттегийн хамаг бие нь арзасхийх шиг болно. Гэлээ ч гэсэн Дитте жаргалтай хэвээр харанхуй болохыг тэсэж ядан хүлээх, тачаангуйн ялдам мананд мансуурахын хүслэнд автагдсаар байлаа.

	— Хайр дурлалаа нуух гэж харанхуйг эрэлхийлэх юутай зовлонтой байдаг бол? гэж нэг удаа Ванг авгай юм индүүдэж байгаад алсыг ширтэн бодлогошрон хэлжээ. Гэвч харанхуй түүнд хайр дурлал бэлгэдэх тул Дитте баяртай байлаа. Түүнийг өөрөөсөө зайлуулах, түүнээс зугтаах тухай бодол Диттегийн санаанд орсонгүй.

	Нэгэн өглөө Дитте Ванг авгай хоёр гал тогооны өрөөнд хамт юм хийж байлаа. Цонхны дэргэдэх савд Дитте загас цэвэрлэж байв. Гадаа бороо шавшиж, хүйтэн салхи сэвэлзэнэ. Ванг дээр өөрийнхөө өрөөнд холхиж байхыг бодвол ажлаа хийж байгаа бололтой. Энэ зун шиг Ванг тэгж их махран ажиллаж байсангүй. Яаж ийнхүү хичээн суух нь гайхмаар байлаа. «Давхар ажилтай хүн» гэж Ванг авгай инээмсэглэсэн гэмгүй царайгаар мөртөө ихэд онцолж хэлснийг Дитте болгоомжлон анхаарав.

	— За ингээд энэ зун өнгөрдөг байжээ! Гайхамшигтай сайхан зун байлаа шүү! гэж Ванг авгай зуухныхаа дэргэд зогсон өгүүлэв.

	Дитте хариу үг хэлэх гэсэн боловч хоолой нь зангиран хамаг бие нь халуу оргив. Дитте түүний царайг харж зүрхэлсэнгүй улам доош тонгойно. Энэ зун... энэ зун... өнгөрч байна!

	Ванг авгай зуухнаас холдон ямар нэгэн юм ширээн дээр тавьсан боловч байрандаа зогссон хэвээр байв. Дитте нулимсаа харуулахгүй гэж хийж байгаа юман дээрээ улам тонгойсоор байв. Гэтэл гэнэт түүний мөрөн дээр Ванг авгайн эелдгээр гараа тавихад давхийн цочив.

	— Дитте! гэж Ванг авгай алгуурхан эхлэв.

	— Юу? гэж Дитте нулимсаа алгаараа арчсан боловч Ванг авгайн царай руу эгцлэн харж зүрхэлсэнгүй.

	— Дитте минь, бид цааш ингэж үргэлжлүүлж чадахгүй нь! Чи бидний хэн ч үүнийг цааш тэвчишгүй нь! Би ч гэсэн... 

	Дитте нулимс гүйлгэнэсэн нүдээрээ Ванг авгайг царайчлан харав.

	— Дитте минь, би уурлаагүй шүү! гээд Ванг авгай инээх гэсэн боловч сэтгэлийн хүнд нэрмээс түүнийг инээлгэсэнгүй.

	— Юу гэж уурлах юм бил ээ дээ! Гэвч энэ гэрт... хоёр хүн байж болохгүй нь ... Надад тэвчих хүч алга... чи ч гэсэн адил гэж хэлээд Ванг авгай Диттегийн мөрөн дээр толгойгоороо налав.

	— Би аль хэдийн... татгалзъя гэж бодсон юм! Би их харамсаж байна! гээд Дитте мэгшин уйллаа.

	— За зүгээр... одоо яана гэхэв, нэгэнт л ийм болсноос хойш гэж тайтгаруулан: — Харин яагаад ингэж хачин болчхов оо... Чи - би... дээр - дор... гээд урьдын адил хөгжилтэй инээжээ. — Хөөрхий минь чи нуух гээд яах вэ дээ!.. гэж хэлээд Диттегийн толгойг илж үнсэв. — За одоо үдийн хоолон дээр хөгжилтэй, юу ч болоогүй юм шиг сууна шүү! Чи бид хоёр хэн нь ч хэрүүл шуугианд дургүй! гэж хэлэв.

	— Үгүй, би одоохон явсан нь дээр!

	— Юмаа яах вэ? гэж асуугаад Ванг авгай тээнэгэлзсэнээ малгай, гадуур хувцсыг нь авчирч өгөөд: — За яах вэ. Шууд явсан нь дээр гэж байгаа бол явахаас биш яах вэ. Харин Вангтай салах ёс гүйцэтгээрэй!

	— Үгүй! Үгүй! гэж Дитте байж ядан хэлжээ.

	— Чи Ардын дээд сургуулийн нийтийн байранд очсон ч болно шүү дээ. Би үдээс хойш юмыг чинь боогоод аваачиж өгье! Харин бид хэзээд сайхан анд нар хэвээр шүү, тийм ээ! гэж Ванг авгай хувцсыг нь товчлох зуур хэлэв.

	Ванг авгай Диттег үүд хүртэл гаргаж өгөв.

	— Байзнаарай! гэж Ванг авгай гэнэт ухасхийн: — Энэ манай цэцэрлэгийн сүүлчийн сарнай гэж том улаан цэцэг зулгааж өгөв.

	Ванг авгай гал тогооныхоо өрөөний тагт дээр зогсож цагаан алчуураар удтал даллаж байлаа.

	Гэвч Дитте эргэж харсангүй. Нүд дүүрэн нулимстай хэвээр яаран холдов. Цахилгаан тэрэг хүртэл Дитте ухаангүй гүйв. Тэгээд тэргэнд суусан хойноо барьж явсан сарнай цэцгээ гээснээ анзаарчээ.

	
XIX : НОХОЙ

	Ноён хувцаслаж амжаагүй боловч Диттег өглөөний цэвэрлэгээ хийж байхад хоолны өрөөнд орж ирлээ.

	— Скоттын ходоод яаж байна? гэж тэр ихэд сандрангуй асууна.

	— Мэдэхгүй гэж Дитте товчхон хариулав.

	— Гадаа гарах гээгүй юу?

	— Үгүй.

	Өвгөн анчин унтлагынхаа өрөө рүү эргэж гэлдрэв. Түүний алхах гишгэх нь урьдын цэрэгт байсан ул мөрөө хадгалжээ.

	— Хачин юм даа. Би урьд шөнө түүнийг дагуулаад хоёр ч удаа гадаа гарсан. Лав бие нь муу байгаагаас зайлахгүй! гэж ярих дуу унтлагын өрөөнөөс сонсогдоно.

	Эзэгтэй юу ч хариулсангүй.

	Дараа удалгүй ноён ногоон нөмрөгөө өмсөөд дахин гарч ирээд улаан архи, түүхий өндөг өгөөч гэж Диттед хэлэв.

	— За, Скоттод өглөөний нь хувийг өгье гээд архинд өндөг хийгээд хутгаж гарлаа.

	Тэгээд ширээн дор хэвтэж байсан нохойгоо дуудаж гаргав. Нохой нь урах гэж байгаа юм шиг хэдэр байдалтай байлаа. Дитте арай гэж амыг нь нээж, ноён бэлтгэсэн ундаанаа нохойн ам руу цутгав. Нохой нь тэр дороо огиулав.

	— Гэдэс дотор нь муудсан юм байх аа даа! Ам нь эвгүй үнэртэй байна. Амалия, лав ходоод нь муудсан шиг байна! гэж унтлагынхаа өрөөний зүг эхнэртээ хашхирав.

	— Үс нь ингэж муухай үнэртэж байгаа юм биш үү? Урт үстэй ноход дандаа эвгүй үнэртэй байдаг гэж Дитте хэллээ.

	Өвгөн түүнийг тун дурамжхан хараад унтлагынхаа өрөө рүү гэлдрэв.

	Хоолыг нь тохируулах хэрэгтэй болжээ. Алив хө, Амалия, нохойн хоолны тухай ном аваад өгөөч. Зарцаар битгий бэлдүүлээрэй. Ядуус амьтныг огт энэрдэггүй улс шүү! гэж хэлэхийг Дитте сонсоод, гунигтайгаар инээвхийлэв. Тийм ээ, үнэндээ Скотт гэгч тэр нохойг Дитте төдий л хайрладаггүй байв.

	Үдийн хоолны дараа өвгөн ноён өөрөө нохойгоо салхинд гаргах боловч, үе мөчний өвчтэй учир Дитте нохойг нь хөтлөн гадаалдаг байлаа. Нохой хөтлөн явах ёстой тэр хагас цагийг Дитте арай ядан өнгөрүүлнэ. Нохой нь амар заяа үл үзүүлэх ба нэг шонгоос нөгөө рүү зүтгэн Диттег хөтлөн тэмүүлнэ.

	— Хойноос нь л зүгээр дагаад яв. Явах гэсэн газар нь явуулаад байгаарай. Харин уяанаас нь сайн барьж явахгүй бол алдуураад зугтааж орхино шүү гэж ноён анхны өдөр нь Диттег дагуулан явахдаа нохойгоо хэрхэн салхинд гаргахыг зааж өгчээ.

	Скотт нохойн үнэртэн шиншилж, зайдлан шээхгүй шон гэж бараг үгүй тул Дитте ихэд ичнэ. Гэвч өдөр богино, эрт харуй бүрий болох болсон тул арай дээр болжээ.

	Орой нь буцаж ирэхэд өвгөн анчин угтан уулзаад:

	— За гэдэс нь гайгүй юу? гэж асууна.

	Хэрэв тавгүй хариу сонсвол өвгөн байх суух газраа олж яддаг байлаа. 

	— Гэдэс нь түгжирсэн юм болов уу? Муу нохой минь! Зовж байна уу? гэж үглэнэ.

	— Зүгээр зүгээр! Өнөөдөр юм авчирсан хүнийг дайрч урах дөхсөн. Дөхсөн ч гэж өмдийг нь хүү татсан учир таван крон өгч байж салсан шүү гэж эзэгтэй нь тоомжиргүй хэлнэ.

	— Тэгвэл тэр хүн муухай сэжигтэй амьтан байсан байлгүй. Ямар ч гэсэн сэтгэлд нь сэвтэй байж таарна! Скотт жирийн хүн рүү яасан ч дайрахгүй. Тийм биз дээ, Скотт оо? Таван крон... яах вэ золиг! Чи зүгээр шууд л цагдаад хэлэхгүй дээ. Тэгсэн бол тэр лав буруугаа дор нь хүлээх байсан даа.

	Скотт нохойг бургуйдахад эзэгтэй ойр хавь байх дургүй. Түүгээр ч үл барам нохойд эм өгөх зэрэгт гараад явчихдаг байв.

	— Үгүй чи минь, баярлалаа! гээд өрөө рүүгээ орчихно.

	Арга буюу Дитте л нохойг бөөцийлөхөд хүрдэг байв. Ер нь айл нь түүнд таатай байсан боловч нохойтой зууралдах нь эвгүй байжээ.

	Нохойг нь сул тавиад ч юм уу, яаж ийгээд нэг аргалаад тонилгочих нөхцөлгүй юу? Би уурлахгүй шүү гэж эзэгтэй нь Диттед нэгэн удаа сэмхэн хэлсэн удаа бий.

	— Эзэд айлаас хүүхэд өргөж авахгүй яасан юм бэ? гэж Дитте асуув.

	— Ноён, хүүхдэд хачин дургүй! Бас тэгээд ядуу айлаас хүүхэд авна гэдэг зовлонтой. Хэрэв хүүхдийг багад нь авбал... хамаг муу муухай бүхэн нь шүглэдэг юм. Гэвч чи Скоттыг болбол үгүй хийчхээрэй. Тэглээ гээд сүйд болохгүй шүү.

	Үнэхээр нохой нь Диттегийн гараас алдууран зугтаах удаа байдаг байлаа. Тэр үед нь Дитте бүтэн цагаар гудам сахиж Скотт нохойн буцаж ирэхийг тэсэж ядан хүлээдэг байв. Нохойг нь орхиод буцаж ирэхээсээ айх ажээ.

	Нэг өдөр гадаа зугаалж явтал нохой гараас нь алдууран арилж өгөв. Дитте дуудан эрж явтал тахир гудамжнаас нэгэн залуу ажилчин гарч ирэв.

	— Та шотланд үүлдрийн ангууч нохой эрж байна уу, хатагтай?

	— Тийм ээ, гэж Дитте ичингүйрэн хариулав.

	— Нохойг чинь би харсан, хатагтай минь, би яваад бариад ирье гэж тэр залуу хэлжээ.

	— Болгоомжлоорой! Зуудаг нохой шүү! гэж Дитте айсандаа хойноос нь хашхирчээ.

	Тэр залуу тахир гудамжны тэртээ гүйж далд оров. Дараа нохойг дуудаж исгэрч байгаа дуулджээ. Удалгүй нөгөө залуу Скотт нохойг эрхлүүлсээр хүрч ирэв.

	— Хатагтай минь харахгүй юу! Намайг яасан ч үгүй шүү дээ! гэж байв.

	Тэр залуу саравчтай малгайгаа ар тийш нь дарж өмссөн байх бөгөөд ихэд хөгжилтэй инээж байв. Дитте ч бас инээлээ. Залуу түүний нохойг авчирсанд баярласны дээр аятайхан харагджээ.

	— Таныг нохой урдаггүй хүн шиг байна! гэж Дитте хэлэв.

	Тэр залуу Диттег гэрт нь хүртэл хүргэж өгөв.

	— Та хэдийд завтай байдаг вэ? гэж гар барих зуур залуу асуув.

	— Пүрэв гарагт, гэж хэлээд Дитте шатаар өгсөн гүйснээ, — Долоон цагаас гэж хашхираад далд оржээ.

	Дитте пүрэв гарагийг тэсэж ядан хүлээв. Ганцаардан уйдаж байсан тул хэн нэгэн хүнтэй инээж наргиж, зугаалж, түүнийг харж хандахаас буцахгүй байжээ. Пүрэв гарагт сав суулгаа угааж байгаад Дитте ихэд чанга дуулсан тул ноён гарч ирэн эвгүй харжээ. Юмаа цэвэрлэж дуусаад Дитте өрөөндөө орж гоёхоор явав. Тэр бээр үргэлж аятайхан хувцасладаг боловч тэр өдөр улам дэгжин байхыг боджээ. Тэгснээ, үгүй ер нь тэр залуу ирэх ч юм уу, үгүй ч юм уу! Өөр хүүхэн олсон байлгүй! Эд бүгд тийм улс. Дитте бол түүнийг зэрвэс харснаас цаашгүй шүү дээ гэж бодогдов.

	Гэвч нөгөө залуу нь гадаа хаалган дээр хүлээж байв. 

	Эхлээд малгайгаа авч дараа нь гар барьж мэндлэв.

	— Гарч ирсэнд чинь баярлалаа! Миний нэрийг Георг Хансен гэдэг. Би будагчин. Хөөрхөн бүсгүй минь, чиний нэр хэн бил ээ? гэж хэлээд Диттег тэврэн үнсэв.

	Дитте инээн, асуусанд нь хариулаад аль хэдийний найзууд шиг гар гараасаа барилцан бүжгийн талбай руу явлаа.

	Диттегийн сэтгэл гонсойсонгүй! Залуу нь түүний бодсоноос ч илүү өдөр нуруутай цэх сайхан харагдав. Хувцас нь ганган бус боловч биедээ яг таарсан ажээ. Харваас түүнийг ажилчин гэмээргүй байв. Түүний ялдам цагаан царай, бага зэрэг хуузтай шанаа, долгионтой шингэн үс, ер бусын ухаалаг нүд нь харц булаана. Бас сайхан бүжиглэхийг нь яана. Өөр хүүхнүүдтэй бүжиглэж байгааг нь ч гэсэн Дитте хараад бахархаад баймаар санагдав. Үзвээс ямар ч хүүхнийг бүжигт урьсан түүнтэй дуртайяа бүжиглэж байв. Түүнийг хаана ч бүжиглэж байсан баясгалантай инээж байгаа царайгаар нь олноос амархан таньж болох ажээ.

	Ихэнх залуус, түүнээс дэгжин хувцасласан байв. Сайх залууг их дэвхцэн хүчтэй бүжихэд цамцных нь зах сугаран гарч ирэхийг үзвэл ноосон цамцныхаа заханд шууд тогтоосон бололтой. Бас цамцны нь ханцуй үе үе сугарч гарахыг үзвэл бүтэн цагаан цамц өмсөөгүй бололтой. Гэлээ ч гэсэн тэр танхимд хамгийн тэргүүн зэргийн залуу.

	Тэр бээр мөнгөтэй ч хүн байв! Диттег үе үе урин элдэв амттан авч дайлна. Уг нь ингэж олсон хэдэн мөнгөө үрэх явдалгүй юм сан. Гэхдээ л Диттед таатай байжээ. Өнөөдөр анхны орой тул юм хэлсэнгүй. Дараа нь Дитте түүнийг ухаантай ханддаг болгоно оо!

	Гэвч энэ үгийг хэлэхэд амархан боловч хийхэд хэцүү ажил байжээ. Георг сайн ажилчин тул их мөнгө олох боловч зугаа цэнгэлд дуртай байлаа. Өвөрт нь хэдэн мөнгөтэй болмогц ажил хийх дургүй болдог хүн байв. Хувцас нь даанч өөдгүй хэвээр байлаа. Биед нь байгаагаас өөр юмгүй хүн ажээ. Дитте, цаасан даавуу худалдаж аваад цамц хийж өгөв. Мөнгөтэй үед нь дэлгүүрт орж хувцас хунар авч өгөх гэж дагуулж үзэв. Нэг үгээр хэлбэл олигтой болгохыг хичээжээ. Гэвч Георг элдвээр аргалан, түүнийг үнсэж, уран хошин үгээр тоглоом тохуу хийж өнгөрөөдөг байв. Арай гэж дагуулаад нэг явлаа гэхэд элдэв шалтаг хэлээд болдоггүй байлаа. Нэг өдөр түүнийг дэлгүүрт дагуулж ороод юм үзэж байтал гэнэт алга болсон байв. Хэдэн өдрийн дараа Диттетэй уулзахдаа яах учраа олохгүй сандарч байв. Диттед бэлэглэх гэж авсан цүнхэнд нь хэдхэн крон үлдэж бусдыг нь үрчихжээ.

	— За чамтай эвлэрэхийн хишиг! гэж хэлээд авсан цүнхээ тун ичингүйрсэн янзаар өгчээ.

	Одоо яана гэх вэ, дуугүй аваад хүүхэд шиг энхрийлж үнсэхээс биш яах вэ. Ийм л хүн байгаа юм даа.

	Бэлэггүй ирж Диттетэй уулздаггүй байв. Түүний бодлоор ингэх ёстой гэнэ. Бэлэг авчрахаар нь Дитте түүнийг үзээд өөр юмнаас өгсөн чинь дээр байсан юм даа гэхээр Георг ихэд гоморхдог байжээ.

	Тэрээр дэндүү зөөлөн сэтгэлтэй хүн байв. Хэн ч гэсэн түүнийг сайхан үгээрээ хуурч хэдэн мөнгийг нь салгаж болох байлаа. Хэн ч гэсэн түүнийг дагуулан уруу татаж болох байв. Хэнд ч үгүй гэж хэлж чаддаггүй муу зантай хүн ажээ. Бас байгаа мөнгөө сохор зоосгүй болтол үрэхээс буцдаггүй хүн байлаа. Архинд тийм дуртай бус боловч хүнд уруу татагдан уудаг байв. Уг нь согтох нь гайгүй боловч, хоёр гурван өдөр дараагаар архидвал царай нь цайж, шанааных нь судас гүрийгээд ирдэг байв. Тэр үед нь түүнийг таних аргагүй. Ууртай уцаартай болно.

	— Чи үүнтэй холбогдож яах нь вэ, хаявал таарна! Янзын зантай амьтан гэж нэг удаа Георгийн дүү охин нь Диттетэй тааралдаад шууд хэлжээ.

	Гэвч Дитте энэ тухай бодохыг хүссэнгүй. Тэрээр хөгжилтэй цайлган сэтгэлтэй, авьяаслаг, зөөлөн нинжин сэтгэлтэй Георгтоо үнэндээ хайртай байжээ. Бусад муу талыг нь засаж болно гэж Дитте бодно. Хоёул хамт зугаалж явахад түүн шиг хөгжилтэй, ялдам хүн үгүй байлаа. Георг шиг тийм сайн ажилчин ч үгүй байв. Түүний нөхөд нь Георгийг хотын тэргүүн зэргийн будагчин гэж нэгэн дуугаар өгүүлнэ. 

	Зүгээр, яваандаа зүгээр болно!

	Санаандгүй байсаар Дитте бас нэг хүнийг харж хандах хэрэгтэй болов. Тэр бол хэн нэгэн хүнийг бөөцийлж хамгаалах дуртай хүн юм. Дитте, ажил хийх завсраа Георгийн тухай бодохдоо цайлган сэтгэлтэй, халамжтай, нэн хөөрхөн зантай хүүхэд шиг санана. Георг түүнийг нэг бус удаа гомдоох боловч төдхөн буруугаа хүлээж ирэхэд нь бужгар толгойг нь элгэндээ наалдуулан илбэхээс биш яах вэ дээ. Болзсон газраа уулзмагц зэмлэх хэрэггүй гэж бодно. Тэгвэл хүсэж хүлээсэн хүн нь биш болж хувирна. Гэвч хэдэн өдрийн дараа Георг улам хөгжилтэй баяртайгаар эргэн ирнэ. Георг түүнгүйгээр байж чадахгүй болжээ.

	 

	 

	Нэгэн ням гарагт Дитте үдийн хоолны дараа Георгийн хойноос очиж хамт зугаалах ёстой байв. Дитте талх хиам зүсэж өндөг болгоод, даваа гарагийн өглөө Георг ажилдаа явахад идэг хэмээн бодож бэлтгэв. Ер нь Георг юу ч хамаагүй олдсоныг нь иддэг байжээ. Бэлдсэн юмаа эвтэйхэн цуглуулж боогоод модон бариул хийв. Шинэ малгайгаа ч өмсөв. Тэр малгайг нь Георг хараагүй байжээ. Дитте шинэ малгайтай очиж баярлуулна гэж бодож байв.

	Гадаа бороо орж байсан тул малгайг нь норгох аюултай байлаа. Ямар ч гэсэн Георгт шинэ малгайгаа үзүүлэх, хэрэгтэй! Тэгээд Дитте малгайгаа авч цуван дороо хийв. Зүүн гараараа цувныхаа хормойг болгоомжтой өргөн толгой нүцгэн чигээрээ цэцэрлэг дамжин гудамжинд гүйж хүрэв. Бороо учир зүггүй асгах тул хурдан гүйж болзсон газраа хүрэх хэрэгтэй байлаа. Боодолтой юмаа баруун сугандаа хавчуулж, гараараа хормойгоо барин гүйхэд суга дахь юм нь салбаганан нойтон үс нь нүүр лүү нь унжина. Сүүний мухлагийн үүдэнд худалдагч нь зогсоод түүний хойноос ямар нэгэн юм хашхиран инээж байна. Хашааны булангаас Георг түүнийг угтан гарч ирэв. Тэгснээ гэнэт, түүнийг хараагүй мэт алхав. Чихээ далд ортол захаа босгосон байв. Дитте түүнийг гүйцэж очоод сугадан автал гараа огцом татан авчээ.

	— Яаж яваа чинь энэ вэ! гэж Георг ууртай ширэв татав.

	— Бороо орж байна шүү дээ... Би шинэ малгайгаа хайрлаад!.. Хэчнээн их яарсан гэж санана аа!

	Дитте түүнийг цайлган сэтгэлээрээ баясан харж, янаг хайрын хишиг хүлээн зогсоно. Гэвч Георг түүнийг эгцэлж харахгүй хичээх бөгөөд урьд өдөр нь архи уугаад шартсан бололтой.

	— Чи бас л уугаа юу? Би өнөөдөр хамт зугаална гэж их баярлаж байсан юм! гэж Дитте гомдонгуй хэлжээ.

	— Надад ямар хамаатай юм! Гэр өөдөө тонилж үз, энд хүний инээдэм болоод яах вэ.

	Дитте, тэр өдөр үр дүнгүй болохыг ойлгов.

	— За тэгвэл баяртай, би гэр өөдөө явлаа гэж хэлээд арга буюу инээсэн болж, боодолтой юмаа өөдөөс нь барьж!

	— Маргааш өглөө идээрэй гэжээ. Гэтэл энэ явдал бүр ч Георгийн эгдүүг хүргэж:

	— Чи гуйлгачинд идэх юм өгч байгаа юм шиг гудамжинд ингэдэг нь юу вэ! гэж уурлав.

	Георг боосон цаасыг нь урж, талх, хиамыг нь авч Дитте рүү чулуудав. Дитте яах учраа үл олон, уйлсаар гэр өөдөө гүйхэд түүний хойноос Георг талх, хиам, бяслаг нэг нэгээр нь авч шидсээр байв. Болгосон өндөг нь Диттегийн гэрийн гол хаалган дээр няцран унав. Дитте өөрөө арай гэж бултсаар шууд гүйж орохдоо эздийг дайрчихаа алджээ.

	Дитте эднийд сарын шинэд хүргэнэ гэж бодож байжээ.

	Гэтэл дахиад л гурав хоногийн чөлөө авч зарлал ширтэн гүйж, байшин хэсэж ажил эрж, элдэв үгэнд байцаалгаж, бараг биеэ нүцгэлж үзүүлэх шахам загнаж байж өөр ажил олсон болбол дахин шинэ байдал шинэ байшин, шинэ заншил, шинэ эзнийг царайчлан бүгдийг эхлэх хэрэгтэй болжээ!

	Ийнхүү айл айл хэсэж явах нь Диттед зовлонтой бөгөөд уйтгартай ажээ! Дитте дураараа чөлөөтэй амьдрах, өөрийн гэр орон мөрөөдөх болов. Тэгээд айл амьтны юм угааж, индүүдэж, цэвэрлэж хэдэн юм олж болох сон биз. Тэгвэл хүүгээ ч гар дээрээ авна гэж хүүгээ  одон санаашрах болжээ.

	
XX : ГЕОРГ, ДИТТЕ ХОЁР

	Ларс Петер... Сине хоёр Копенхаген хотод ирж бүрмөсөн суурьшжээ. Тэр хоёр айл гэр болоод нийслэлийн баруун тойргийн захын Истедгадийн гудамжинд төмөр эдлэл худалдах жижигхэн дэлгүүр нээжээ. Хүүхдүүдээ сургуульд өгч, Эльза нь гэрчилгээ авах гэж бэлтгэж байв. Тэгээд Эльза дэлгүүрт ажил хийх гэж байжээ. Поуль, Ас хоёр «гэр зуурын юманд гүйдэг болж» сургуулиа төгсмөгц далайчин болохоор шийджээ. Кристиан бүр өмнөд Америкаас захидал ирүүлсэн байв. Тэр анхныхаа холын аянд гарсандаа сэтгэл ихэд дүүрэн байжээ. Хорвоогоор хэсэж тэнэх гэсэн Кристианы хүсэл одоо биелжээ!

	Эцгийн нь гэр ихэд тавтай байсан боловч Дитте бараг ирдэггүй байлаа. Харин Карл үргэлж тэднийхээр ирж, Ларс Петер, Сине нар Диттегийн явдлыг таашаахгүй байгааг тэдний ярианаас мэджээ. Тэд Георгийн тухай дуулсан байж мэднэ. Түүнээс гадна Ларс Петер, Сине хоёр бие биедээ тийнхүү хайртай нэн янаг аз жаргалтай байгааг үзээд Диттегийн зүрх өөрийн эрхгүй шимширчээ.

	Дитте, Георгтой тэр нэгэн явдлаас хойш уулзалдсангүй. Тэр өдөр гадаа талх, хиамаар шидэж гомдоосноос хойш Георг Дитте дээр ирсэнгүй. Бодвол ичсэн биз ээ! Дитте ч түүнийг эрье гэж бодсонгүй. Дитте тэр явдлыг бодож уурлахаа байж, Георгийг ирж буруугаа хүлээн өвдөг сөгдөөхийг хүссэнгүй. Гэвч Георг түүнд ирэх хэрэгтэй байсан. Тэгвэл түүнд хайртай байгаагаа илчлэх билээ. Ер нь түүний хайртай гэдэгт Дитте эргэлзэхгүй байсан бөгөөд гагцхүү ирж сэтгэлийг нь баярлуулахыг хүлээнэ. Дитте ч гэсэн түүнд хайртай байв. Харин тэдний ирээдүйн тулд Георг анхны алхмыг эхлэн хийх хэрэгтэй бил ээ! Георг нинжин цайлган сэтгэлтэй тул, тэр хоёр үгээ олж улам дотно болно гэж Дитте бодож байв. Дитте түүнд хэчнээн хэрэгтэй байсан гэж санана!.. Бурхан мэдэг, одоо тэр Диттегээс хол яаж яваа бол?.. 

	Дитте өөрийгөө ганцаардмал мэт бодно. Ноддебод очиж одоо таван нас хүрсэн хүүгээ авах гэсэн боловч өргөсөн эцэг эх нь дургүйцсэнээр барахгүй хүү нь ч Диттег харахгүй байжээ. Дитте нэгэн тахир гудамжинд толгой хоргодох жижиг өрөө хөлсөлж, ажилгүй үедээ тэндээ өнгөрөөдөг байв. Дитте зугаалж гадаалах дургүй болж айл хөршийнхөндөө дуртай туслан, гэр ахуйгаа цэвэрлэн, хүүхдийг нь харж хандаж эхнэр хүүхнүүдийг эр нөхрийнхөө хойноос явахад нь гэрийн нь сахиж өгдөг болов.

	Өөрийгөө аз жаргалтай хувь заяатай байна гэж бодохоо болив. Баяр хөөртэй өдөр байлаа ч гэсэн түүний сэтгэлийн нь гүн баяр баяслын наран нэвтэлж хүрэхгүй булан үлддэг байв. Гэтэл урьд өмнө бол эргэн тойронд нь ямар ч гунигтай харанхуй байлаа гэсэн, заавал саруул цэлмэг булан үлддэг байжээ.

	Энэ явдал хэзээ хэрхэн юунаас болсныг Дитте мэдэж байв. Энэ нь «Вангийнд» сууж байсан үетэй холбоотой байжээ. Тэнд өнгөрүүлсэн аз жаргалтай хэдэн сарыг дурсан бодох тутам ер нь тэнд очихгүй байсан бол дээр байсан юм гэж бодох болов. Вангтай сэтгэлийн уяатай болсондоо гэмшиж байгаа юм бус. Зуу насалсан ч энэ тухай харамсахгүй байлаа! Хүчтэй, дөлгөөн тавиун сэтгэлтэй Вангийг хайрлаж, Дитте анхныхаа дурлалыг түүнд дуртайяа өгсөн бил ээ! Тэр явдлын ул мөр зүрхэнд нь таатайхан дурсамж үлдээжээ.

	Түүнээс гадна Ванг, түүний сэтгэл санаанд гэрэл гэгээ гийгүүлж, дотоод сэтгэлийн нь ой ухааныг бадраажээ. Энэ л түүний сэтгэлийг хямрах нөхцөл болно. Тэр, найрсаг, элэгсэг ёстой хүмүүстэй хамт ажиллаж, амьдарч байгаад өөр газар ирэхэд бүгчим харанхуй юм шиг санагдана! Дитте үнэнхүү хүнлэг орны үүдийг сөхөж үзсэндээ зовлон эдэлнэ. Тэр бүх туулсан амьдралаа ямар нэг ид шид бурхны хишиг гэж Дитте үл бодох бөгөөд харин ч хүнд байх ёстой зайлшгүй эрх хэмжээ гэж санагдана. Түүнийг, амьдралыг ийнхүү харж үзэхэд Вангийнхан л сургажээ. Одоо бол Дитте амьдралын замд шоовдорлогдсон мэт болжээ. Энэ байдлаасаа гарч огт чадахгүй байв. Түүний төрөхөөс золгосон хорвоо нь үйл тамын орон мэт санагдах болжээ. Газар дэлхий дээр эдлэх ёстой их эрх жаргалыг нь хулгайлж авсанд түүний буруу биш хэмээн тэртээ дээрээс уриалан дуудахыг сонссон харанхуй гүн нүхэнд хоригдсон боол мэт өөрийгөө санах болжээ. Гэвч үр дүн нь юу байна? Хувь заяаг нь хулгайлсан төдийгүй, доромжлогдон шоовдорложээ. Дитте өөрийнхөө эрх жаргалын тухай огт мэдэхгүй байсан нь дээр байсан юм сан даа.

	Адельгадийн районыг унанги нуранхай гудамжны амьдрал ч хүний сэтгэлийг өргөх юм биш. Өлсгөлөн ядуурал газар сайгүй тохиолдоно. Өглөө, оройн цагаар хоногийн байшингийн дэргэд чихцэлдэн зогсох уранхай ноорхой, даарч бээрсэн хүмүүсийг харахаас аймшигтай гунигтай байлаа. Шөнө бол гудамжинд янхан хүүхэн, гадаадын усан цэрэг хоёроор дүүрэх тул Дитте орой үдэш гарахаас айдаг болов.

	Энэ орчмын хүүхдүүд нь өлсгөлөн бохир муухайгаас болон нас нөгчдөг байлаа. Тэр бүхэнд Дитте тусалж яасан ч чадахгүй тул ядаж айл зэргэлдээ улсдаа ч гэсэн тус болохыг хичээнэ. Тэгэх тусам улам зовлон гуниг нь тодорно! Дитте, Ванг авгай хоёрыг дэнлүүний гэрэлд юм оёж суухад Вангийн уншдаг байсан тэр зовлонт амьдралын дунд Дитте одоо орж иржээ. Тэр үедээ зохиолчийн хийсвэр бодол гэж боддог байсан бол жинхэнэ тийм амьдралыг нүдээр үзэх болжээ. Хэдийгээр Дитте ядууст хамаарагдах боловч чухам ядуурал гэгчийг үзээгүй байжээ. Гэтэл одоо түүний нүдний өмнө ямар ч гоёл чимэггүй тэр ядуурал үзэгдэх болжээ.

	Гудамж нь хаад ноёд, хатагтай нарын өндөр алдраар нэрлэгдсэн байв. Гэвч Дитте одоо аз жаргалыг мөрөөдөж, ямар нэгэн гайхамшгийг хүсэж хүлээхээ больжээ. Дитте гагцхүү Георгийг бодохоор сэтгэлээ хязгаарлаж байв. Георг түүнээс хоёр гудамжны тэртээх Хан хөвүүний гудамж гэдэгт суух боловч өөрөө үлгэрийн хан хөвгүүнтэй даанч адилгүй байлаа. Георг сэтгэлдээ юу бодогдсоныг шууд хэлэх зантай бас Диттед авчирч байсан бэлэг нь гол төлөв өр тавьж авсан юм гэдгийг ойлгодог байв. Алт гэж нэрлэж байгаа бүхэн жинхэнэ алт бус байхын адил түүний хэлэх үг бүхнийг тэр чигээр нь ойлгож болохгүй хүн байв. Гэвч Георгтой хамт баяр хөөртэй амьдарч болох байлаа.

	Нэг өдөр Георгийн өвчтэй байгааг хүнээс дуулаад тэр дороо эрж очив.

	Диттег хүрч очиход Георг хачин гайхсанаар үл барам түүний толгой нь дэрэн дээрээсээ гулсан мэгшиж гарав. Дитте толгойг нь өвөр дээрээ тавиад удтал суужээ. Георгийн нүүр нь цонхийж, турсан байх бөгөөд үс нь ширэлдэн хөлсөндөө заваарч ээдэрсэн байв. Хөнжлийн даавуу нь хир болж, удтал угаагаагүй нь тодорхой үзэгдэнэ. Георгт цамц ч байсангүй, нэг муу ноосон цамцны зэмдэг байна. Бурхан минь!.. Нэлээд өвдсөн байжээ. Дитте түүнийг болгоомжтой хэвтүүлэв.

	— Хөнжлөөрөө сайн хучаад хэвтэж бай. Би яваад түлээ олж ирье гэж Дитте хэлжээ.

	Диттег пийшин галлаж, юм янзалж байхад Георг хөдлөлгүй хэвтэн хар нүдээрээ түүний хөдлөх болгоныг хүүхэд шиг итгэмтгий элэгсэг харцаар ширтэн хэвтэж байв. Дитте инээмсэглэн ямар нэгэн юм хэлэх боловч Георг сулхан инээмсэглэж, хариу үг хэлэхгүй хэвтэнэ. Тэгтэл нэг харсан Георг аль хэдийн унтаж байв. Нүдний нь буланд том нулимсан дусал тогтжээ.

	Дитте, орны нь дэргэд сэмээрхэн ойртон очоод хайрлан, энхрийлэн харж зогсов. Цонхийж турсан царай нь нэн тайван байх бөгөөд сахлаа хусаагүй хөлс дааварлах боловч нүүр царай нь урьдын дур булаам хэвээр байлаа. Уруул дээр нь түүнд илгээсэн баярын мишээл тодорно. Гэвч уруулынх нь орчим хэзээд арилдаггүй гунигийн нэгэн үрчлээс бас үзэгдэх бөгөөд энэ нь түүний сэтгэлийн зовлонгийн ул мөр болон үлджээ. Сэргэлэн саруул сэтгэл санааг нь юу ингэж багалзуурдан үхлийн зүг хөтлөө вэ? Георгт юу дутагдаад байгааг Дитте асуудаггүй, асуугаад ч нэмэргүй байв. Баруун гар нь тэр аяараа хөхрөн халцарч нүдний нь дор шар ногоон толбо суусан нь маш их архидан зодолдсоны мөр байлаа. Хөх толбо нь бараг арилсныг бодвол энэ явдал нэг сарын өмнө болсон гэмээр. Георг орноосоо босоогүй ингээд л хэвтэж байж дээ! Сэтгэл санаа нь ямар нэгэн өвчинд нэрвэгдэн үхлийг эрж явсан юм биш байгаа даа?.. Дитте цочирдон айснаа, өрөөнөөс сэмхэн гарч Георгийг харж байхыг айлын нь хүнээс гуйгаад гэр өөдөө яаран гүйв. Тэгээд бага сага юмаа боож цуглуулаад Георгийн гэрт бүр нүүж ирэв.

	 

	 

	Сэтгэл түгшүүртэй жаргалын үе ирлээ. Өдөртөө хэд дахин гүйн ирж Георгтоо хоол унд халаан өгч сэтгэлийг нь сэргээж байхаар Дитте ойрхон ажил олж хийжээ. Дитте улс төрийн үйл явдлыг сонирхох болж хямд үнэтэй сонин худалдан авч Георгтоо ярих болов. Георг ном унших их дуртай билээ. Янз бүрийн номын сангаас аваад эргүүлж өгөөгүй хэд хэдэн зузаан ном - роман тэднийд байжээ. Харин Дитте юм бүхэнд эмх журамтай байхыг бодох тул зээлж авсан өр зэргээ тогтоосон хугацаанд нь заавал өгдөг байв. Гэвч тэр номуудыг буцааж өгөхөд даанч оройтсон байлаа. Бас тэгээд одоо хэрэг болох ажээ. Георг тэр номуудыг нэг уншиж дуусгаад дахин эхнээс нь аван хүүхэд шиг амтархан уншдаг байв.

	Ийнхүү Георг өдөр өнгөрөөх юмаа олж түүнийг энхрийлэх илэх таалах бүхэнд сэргэж байлаа. Оронд байгаа боловч бие нь сайжирч гэрээс гарах босох дургүй байв. Бие нь сул дорой болоод ийм байгаа юм гэж Дитте бодно. Одоохондоо баярлаад байх явдалгүй, хожим нь гайхах болно. Гэвч Диттегийн сэтгэлийн гүнд тайван ирээдүйн тухай итгэл улалзаж байлаа.

	Өглөө гурав дөрвөн цагт босоод хэдэн цагийн турш сонин тарааж гүйдэг байв. Дараа нь Георгоо асрах бас өөр хөлсний ажил байвал амжуулж хийх гэж яарна. Дитте одоо ямар ч ажил хийхээс буцахгүй байв. Ихэд ядарч байж амь зогоох мөнгө олох боловч Георг магнай тэнийн баярлана. Түүний дэндүү биедээ хайнга байсанд Дитте гайхна. Түүнийг баярлуулахад ядах юмгүй байлаа.

	— Маш сайхан! Миний бие зүгээр болбол ч ажил буцалж гарна даа! Бид хоёул ажил хийвэл овоо мөнгө олно гэж хөгжилтэйгөөр өгүүлнэ.

	Орой үдэш, хагас бүтэн сайнаар Дитте амарч, Георгийнхоо орны дэргэд суун ирээдүйн тухай товлон ярилцах болов. Нэгэнт тэр хоёр эхнэр, нөхөр хоёр шиг болсон болохоор Георгоос нуух юмгүй гэж үзээд Дитте хүүгийнхээ тухай дурсан ярих болжээ.

	— Би хүүг чинь авч өгнө! Хэрэв өргөсөн эцэг эх нь өгөхгүй гэвэл цагдах газар мэдүүлнэ гэж Георг итгэлтэй өгүүлнэ.

	Дитте цагдах газрын тусламжид төдий л итгэсэнгүй.

	— Цагдах газар гэдэг чинь чи бидний төлөө газар биш ээ! гэж Дитте хэлэв.

	— Үгүй, харин ядуус ядуустайгаа ам хэл зөрвөл цагдах газар чинь аятайхан зохицуулдаг юм шүү гэж Георг тайлбарлав.

	Георг аажим аажмаар сайжирч хоолондоо дуртай болж байсан боловч, түүний бөөлжис хутгах өвчнөөс нь ихэд болгоомжлон хоолыг нь тохируулан бэлтгэдэг байв.

	— Би төрөлхийн бөөлжис хутгах өвчтэй юм. Дэндүү эмзэг амьтан юм байх гэж Георг инээнэ.

	Нэг өдөр Диттег гэртээ буцаж ирэхэд Георг босчихсон зогсож байв. Георгийн царай нь цонхигор хэвээр боловч энэ нь анхны алхам байлаа. Тэрээр цонхоор цас ширтэн харж байна.

	— Чи намайг юуны тухай бодож байна гэж бодно вэ? Амьдралын тухай. Ер нь амьдралд жинхэнэ утга учир гэж үгүй юм шиг санагдана. Сайн муу гэдэг чинь чамаас нөлөөлнө гэж үү? Яасан ч үгүй. Ямар нэгэн хүнд гэм хор хийгээд харамсаж болох боловч нэгэнт зоригловол зогсож үл болно. Зарим нь хамгаас хэцүү муу юм бодож сэдэж байгаагаа мэдээд сэтгэл санаагаа зовоох юм. Гэвч ямар ч гэсэн буруутан нь тэр л хүн болж таарна шүү дээ. Үүнд чинь ямар учир утга байна? гэж Георг асуув.

	Дитте үүнийг дуулаад инээснээ

	— Уухай энд суугаад элдвийг бодоод байгаа хэрэг үү? За тэр ч яах вэ, харин би чамд шарсан тахиа авчирлаа. Үүнийг түрүүчийн эзэд маань өгсөн юм. Уг нь овоо улс шүү. Өвгөн анчин, нохойг нь над шиг сайн асарч байсан хүнгүй гэж магтаж байна гэж хэлээд Георгийн босоод зогсож, элдвийг бодож хүүрнэж байгаад Дитте тэсгэлгүй бахархан баярлажээ.

	Георг тахианы мах руу зэрвэсхэн хараад:

	— Мэдэхгүй, би идэх хоолонд нэг л сайн биш байх юм. Харин архинд бол шал өөр шүү гээд гунигтайгаар инээмсэглэжээ.

	— За боль доо, чи уг нь архинд дургүй л байсан шүү дээ. Гагцхүү улстай нийлэхээрээ л уудаг тийм ээ! Яагаад тэгж байгааг мэдэж байна уу? Энэ орог саарал гунигт амьдралдаа чи уйдаад ямар нэгэн ер бусын өөрчлөлт хийх гэж байгаа юм шиг байна гэж Дитте сэргэн өгүүлжээ.

	Одоохондоо Георгт өөрчлөлт хэрэггүй гэрээсээ гарах дургүй байв. Түүнийг ийнхүү аажим эдгэж байгаад Дитте бас дотроо баярлана. Хэдийгээр Дитте түүнийг гараад явна гэж бодохгүй боловч гэртээ байгаад нь баярлана.

	Гэвч нэг өдөр гэртээ ирэхэд нь Георг алга болсон байв. Зурвас бичиг ч үлдээсэнгүй. Хоосон өрөөгөө эргэн тойрон ширтэж зүрхэндээ гараа наалдуулаад уйлж гарав.

	Шөнөжин дэнлүү асааж суугаад маргааш нь ажилдаа ч явсангүй. Явах чадал ч байсангүй.

	Царай нь цайчихсан, уйлж унжсан Дитте, Георгийг гэнэт гараад ирэх болов уу гэж харуулдан цонхоор ширтэнэ. Эсвэл хаа нэгэн газар өнхөрч унаад хүний тусламж харж байгаа болов уу? Ямар ч гэсэн сэхэж яваа биеэ нэгмөсөн болиож орхио доо!

	Гэтэл орой нь Георг гартаа Йенс хүүг хөтөлсөөр гэнэт хүрч ирэв.

	— Хараач, би чамд бүрэн бэлэн хөөрхөн хүү авчирлаа шүү дээ! Дэлгүүрээс худалдаж авсан юм! Хараач хайрт минь! гэж ихэд сэтгэл дүүрэн инээж байв.

	Гэвч өнгөрсөн шөнийн сэтгэлийн зовлонгоос болж Дитте баярлах чадалгүй байв.

	Бас хүү нь ч түүнд ойртохгүй, харин Георгоос салахгүй наалдаж байжээ. Тэгэлгүй яах вэ! Хүн бүхнийг өөртөө татах хүн юм чинь. Ингээд хүүг нь асарч харж хандах үүрэг Георгт тулгарчээ. Георг биеэ гүйцэд сайжраагүй байхад боссон тул үгдэрч дахин хэвтэв. Хүү нь бүхэл өдөржин түүний орны дэргэд сууж, Георг түүнд францын нэгэн роман уншиж байлаа. Энэ нь нэгэн эхнэртэй баян хүн, нууц сэтгэлтэй бүсгүйтэй харьцаж байгаа адал явдал ба тэд өөрийн үрийг хүлээж байгаа тухай өгүүлсэн роман байлаа.

	— Хүүхдэд чи юу уншаад байгаа юм бэ? Йенс юу ч ойлгохгүй шүү дээ гэж Дитте хэлэв.

	— Юу гэж, би бүгдийг ойлгосон. Тэд нар одоо хүүхэдтэй болно! гэж хүү нь гоморхон хариулжээ.

	— Уухай харахгүй юу! Манай Йенс сайн хүү, учрыг нь олсон байна шүү! гэж Георг бахархана. 

	Тэр хоёр бие биедээ хань болно! Яг л хоёрхон нялх хүүхэд гэсэн үг!.. Дитте тэдний ийнхүү элдвээр ярьж хүүрнэхийг сэтгэл баясан сонсоно.

	Ингэсээр хагас сар өнгөрөв. Тэгтэл цагдах газрын түшмэл ирээд хүүхдийг нь аваад явжээ.

	— Би тэднийд очоод хүүгээ дахин аваад ирсэн ч болно л доо. Гэвч эцэг нь бас хоорондуур нь ороод байгаа юм байна. Тэгэхээр сүүлдээ тоглоом биш болж хувирна. Харин айлаас хүүхэд өргөж авбал зүгээр юм гэж Георг хэлжээ.

	— Энэ ч шал өөр зүйл биш шүү! гэж Дитте гомдолтойхон өгүүлнэ.

	— Өөрөө төрүүлэх гэж зовж зүдэрсэндээ ч хайртай байгаа хэрэг биш ерөөсөө хүүхэд учраас л чи хайртай байгаа юм. Чи яваад өсгөх хүүхэд ол л доо. Бас хүүхэд өсгөсний хөлс гэж мөнгө олно шүү дээ!

	Энэ, үнэхээр боломжтой хэрэг байв! 

	Георг овоо засарч ойр зуурын ажил хийх болов. Гэвч тогтмол бус ажлаар амь зогоох бэрхтэй. Өвөл гэдэг будагчин хүнд зогсонги үе тул тогтмол ажил ч олоод нэмэргүй байжээ.

	— Тэгвэл хянагч нарыг хуурах хэрэгтэй болох нь ээ. Ийм айлд хүүхэд асруулна гэж ярихгүй шүү дээ Дитте санаашрав.

	— Хянагч! Ийм юманд хянагч оролцож байсан удаа бий гэж үү? Бид хүүхэд авсан ч өөрсдийнхөө байгаагаас дээр байлгаж лав чадахгүй. Гэвч гэрт хүүхэд байна гэдэг маш зугаатай юм. Инээж, шулганаад хэчнээн хөөрхөн гээч! хэмээн Георг инээснээ дуугаа нам болгож их төв байдлаар хэлэв.

	Тэгээд Дитте айлаас хүүхэд авч хүйтэн, жихүүн өвөл ихэд ядарчээ. Хоол унд нь хүрэлцээ муутай боловч эвтэй сайхан амьдарсаар өвлийн сүүлтэй золгов. Өдөр урт болж байлаа. Георг ганц удаагийн явдлыг эс тоолбол овоо болов. 

	Нэг өдөр ирэхэд ширээний шинэхэн бүтээлэг байхгүй байхыг ажиглаад Георгийн архи уухаар явсныг мэджээ. Гэвч тэр өдөр Георг эрт гэртээ ирж унтав. Унтмагц нь Дитте өвөр түрийг нь үзтэл бүтээлэг өрөнд өгсөн бичиг гарав. Дитте түүнийг нь аваад дараа мөнгөтэй болохоор эргүүлж авахаар нуув. Энэ тухайгаа Георгт ч хэлсэнгүй. Хэрүүл шуугиан ч гаргасангүй. 

	Гэвч хэдэн хоногийн дараа Георг энэ тухай өөрөө хэлэв.

	— Би дахиад балгачихсан шүү! Одоо яасан ч тэгэхгүй гэжээ. 

	Хүүхэд Георгийн хайрыг булааж орой үдэш гадагш гаргахгүй болсон тул Георгийн тэр үгэнд Дитте итгэв. Нэг өдөр хүүхэдтэй тоглох зуур Георг 

	— Би ч гэсэн нэг хүүхэд авч өсгөдөг юм бил үү? гэж үг хаяв.

	— Хэрэггүй, зун бид өөрийн хүүхэдтэй болно гэж Дитте тайван хариулжээ.

	— Тэгвэл олигтойхон орон сууц олж авахгүй бол болохгүй шүү. Энэ чинь орон сууц биш хонгил болжээ. Намайг тогтмол ажилтай болохоор чи гэртээ суух болно. Эхнэр маань элдэв гуйлгын ажил эрж явах муухай юм гэж Георг хэлжээ.

	Дитте ч түүнийг цааргалсангүй. Үнэндээ гэрт нь бишгүй их ажил байлаа. Банк хийхээр дахин засаж байгаа том байшингийн дотор талыг будахад Георгийг орж ажиллана гэж Дитте их горьдож байлаа. Будагчны артелийн ахлагч Георгийг ажилд оруулахыг бодно гэж амлажээ. Нэг ажлаас гарч нөгөө рүү гүйсээр Дитте үнэндээ залхсан тул гэртээ сууж амарна гэхэд ихэд баяртай байжээ.

	
XXI : ЦАЛИН БУУХ ӨДӨР

	Гудамж талбай, байшин барилга газар бүхэн өвлийн хүйтэн жиндүүлнэ. Цонхныхоо шилийг цантуулахгүй гэж Дитте элдвээр хичээнэ. «Жижиг нүх» гарган үлээж гадагшаа харж байхыг бодно. Хүүхдээ дааруулахгүй гэж хөнжилд хучин хэвтүүлжээ. Хоёр хоногийн өмнө түлээгээ дуусжээ. Өдөр урт болсон боловч нарны илч үл мэдэгдэнэ. Цас орж жавар сийгэн гудамж талбай, байшингийн дээвэр цасаар хучигдав. Айл бүхний цонх цантжээ. Үзтэл тэд ч бас түлээгээ дуусаж төдий л дээргүй амьдарч байгаа бололтой. Айл хөршийн цонхонд бас үлээж гаргасан «нүх» үзэгдэж, Диттегийн адил бас л гадагш харахыг боддог бололтой. Өнөөдөр бямба гараг - цалин буух өдөр байв. Бурхан минь хагас сард хоёр долоо хоног байдаг нь овоо доо! Георг, Дитте хоёрын хувьд  ол энэ өдөр нь бас «мөнгө тооцооны» өдөр байв. Тэд бүхэл сарын турш хүүхэд харсан мөнгөөр амь зогоож байв. Зөвхөн өнөөдөр л Георг хичээн ажилласныхаа хөлсийг авах ёстой байлаа. Овоо мөнгө авах байх. Ширээн дээр нь юу авах, юу чухал шаардлагатайг бичсэн цаас дэлгээтэй байна. Тэр хоёр зөвлөж байгаад энэ хүснэгтийг бичсэн нь ихэд, урт болжээ. Диттед үстэй малгай, хүүхдэд тоглоом гэх зэрэг Георг тэдний тулд бас шинэ юм авахаар бичнэ. Өөрийнхөө тухай ер үл бодно! Өнөөдөр Дитте бичсэнээ бас дахин хянаж олон юмыг зурж дарав. Тэртэй тэргүй хэдэн мөнгө илүү үлдэхэд илүүдэх юм биш гэж бодно.

	Дитте том алчуураар толгойгоо боогоод цонхоор ширтэнэ. Георгийг хармагц тосож гүйх юм шүү. Түүнд хэчнээн хайртай байдгаа үзүүлнэ.

	— Тэр аав ирж байна! гэж хажуугийн айлаас хүүхдийн шингэн дуу хадаж, гэрлээ асаамагц хана туурганы завсраар гэрэл харагдаж эхэлнэ. Аажмаар бусад айлуудын гэрэл асаж эхлэв. Эрчүүл нь гэртээ ирж эхнэртэйгээ хөөрөлдөн авсан хөлсөө хувааж, түлээнд, хоолонд, байранд, сугалаанд гэж ярилцаж байгаа... Дитте гэнэт цочив. Георгтоо сугалаа захих мөнгө бичээгүй юм байна шүү!

	Гудамжинд манан бүрхэв. Дитте цонхны дэргэд зогссоор байна. Тэгээд Георгийг ажлын нь газар очиж сураглахад даанч оройтсоноо гэнэт санав. Гэвч алчуураа аваад гэрээсээ гүйж гарлаа.

	Тахир гудамжныхаа нэг захаас нөгөөг хүртэл, өнгөрсөн хүн бүхнийг ширтэн хоёр цаг шахуу алхав.

	Булан тойрч зүрхэлсэнгүй. Георг нөгөө талаас гарч ирээд зөрчхөж мэднэ. Хүмүүс цасан манангаас тодрон тодорсоор дэргэдүүр нь өнгөрнө. Хүн бүхэн хөл толгойгүй цасанд хучигдсан байх тул хэн ч гэсэн Георгтой адилхан мэт үзэгдэнэ. Ирмээр д юм даа!.. 

	Гэртээ оръё гэж үе үе санагдавч гэнэт тэртээ булангаас хүн гарч ирэх тул түүнийг амдан гүйнэ.

	— Георгийг хүлээж байна уу? Хүлээх хэрэггүй! Шинэ зогсоолын тэнд би таарсан. Ууж, зугаалж явна лээ! гэж тэр хашааны «хөнгөн» хүүхнүүдийн нэг нь хэлжээ.

	Тэгэхээр нь Дитте гэртээ орж хэвтлээ.

	Өглөө нь бага зэрэг нүүрс зээлж аваад пийшингээ галлав. Хэрэв Георг ирвэл түүнийг гэртээ тогтоох хэрэгтэй шүү дээ. Дитте гэрээ сайхан цэвэрлээд, өөрийгөө ч тордож гангалав. Түүнийг буцаж ирэхэд нь олигтойхон чимхэж өнгөөр цохиж уулзах хэрэгтэй гэж бодно.

	Дитте орой болтол хүлээж ядаад хүүхдээ айлд өгөөд Георгийн эгчийнх рүү гүйж очив. Магадгүй түүний нөхөр нь мэдэж мэднэ. Тэр Георгийн нэг дугуй нь байсан хүн. Тэндээс гэртээ ирэхэд Георг нөхөдтэйгөө орж ирээд явсан байв. Тэд гэрт байсан бүхнийг идэж хуурайлаад арилжээ.

	Дитте дахиад л зүг чиггүй эрэлд гарав. Шал дэмий гүйсээр Шинэ зогсоолд очив. Өчигдөр тэнд байжээ! Бүжгийн газрууд, ажилчны клубүүдээр явж эрэв. Хэрэв нэг газар удаан зогсвол яс хага ташмаар зэвүүн хүйтэн орой байлаа. Магадгүй хаа нэгэн газар ухаангүй хэвтэж байж ч мэднэ! Эсвэл хашааны булан, саравчинд хоргодон осгож байгаа ч юм уу? Хаана ч байж болох байв. Гэвч эрэл нь даанч ашиггүй байлаа. Эсвэл гэртээ хариад Дитте хаашаа явсныг гайхаж ядан суугаа ч юм бил үү? 

	Хурдхан гэр өөдөө очъё! 

	Дитте ухаангүй яаран гүйв.

	Дараа нь дахиад л гудамжинд гарлаа! Бүх гуанз архи ундааны газраар явах хэрэгтэй. Түүний найзалж нөхөрлөдөг айлуудаар орох хэрэгтэй! Ажлын нь нөхдөөс гадна түүнийг уруу татдаг тэр тамтаггүй золигуудын гэрээр орох хэрэгтэй. Бас түүний хуучин дурлаж байсан хүүхнүүдийнхээр! Дитте тэднийг бүгдийг дуусгажээ. Нүдэндээ дүүрэн нулимс бөнжгөнүүлэн байшин барилга, айл хунарын хаалга үүдийг тогшсоор явав. Тэрээр өөрийгөө бодох сэтгэл толгойд нь орсонгүй. Хаана ч гэсэн заавал нэг газар байх ёстой. Хаана ч байсан хамаагүй. Диттег итгэл, гуниг хоёр зэрэг хөөнө. Хөл нугаран унах гэж ядарч явтал ямар нэгэн сураг сонсон дахин гүйнэ. Олонх газар ороход энд ороод гарсан гэж байх тул Дитте дандаа хожимдон хүрсэн байна. Тэндхийн айл бүхэн Диттег эрэлд гарсныг мэдээд зөвлөж, хэлэх гэж угтан гарч байв. Дитте ч дахин шинэ эрэл, шинэ зүг нэгжин гүйж эхэлнэ.

	Гурав дахь өдрийн өглөө нь Дитте хөлөө дааж ядсаар Гельсенчерийн гудамжаар гэр өөдөө буцаж явлаа. Эрж цөхрөөд гэртээ ирсэн байж мэднэ гээд буцаж яваа нь тэр байв. Дитте бодож сэтгэх ч чадалгүй механик юм шиг хөдөлж явна. Гэнэт «хөгжилтэй байшингуудын» нэгний цонх онгойж, өглөөний эрээн даашинзтай хүүхэн цонхны суурь дээр цээжээрээ налан цухуйж:

	— Хүүе! Нэг цагийн өмнө Шинэ Боомтод нэг хүнийг барьсан гэнэ лээ... Харанхуйд уначихсан юм байх. Очиж хараач, чинийх биш үү! гэж хэлээд цонхоо хааж орхив.

	Дитте дахин хаашаа ч явсангүй, гэр өөдөө гэлдрэв. 

	Одоо Георг хаана байгааг тэр мэдэж байв. Хувцсаа тайлаад хүйтэн хөнжилдөө арай гэж шурган орж хэвтэв. Яг тэр үес, адар хараад юу ч бодож санахгүй хэвтэж байтал гэдсэнд нь ямар нэгэн юм хөдөлж байв... Диттегийн гэдсэнд нэгэн зөөлөн юм аажмаар гүрэлзэн хөдөлнө... урагшаа - хойшоо, хэн нэгэн хүн хуруугаар зураад байгаа юм шиг урагшаа хойшоо хөндлөн, дараа нь хоёр удаа битүүхэн цохилж сонсогдоно. Дитте дэрэн дээрээсээ толгойгоо өндийн нүдээ том болгож ширтэв. Гэвч нэг минутын дараа түүний гэдэс дотроос илгээсэн дохионы нарийн учрыг олжээ. 

	Харанхуйд гэрэл сүүмэлзэн үзэгдэх шиг болжээ. Сэтгэл санаа нь тэр чигээрээ хөмрөх шиг болж Дитте эхэр татан уйлж гарав.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 «Нүсэр зовлонгийн дуу» гэдэг нь Данийн Виборг хотын ойролцоо амь үрэгдсэн Эрик Глиппинг ван дурсан 1286—1630 оны үед дуулж байсан дуу




	[←2]
	 Амагер — Копенхагены нэг том арлын нэр




	[←3]
	 Роскильд — Данийн эртний нийслэл




	[←4]
	 Арван гурав гэдэг тоонд Европынхон муу ёрын тоо хэмээн дургүй байдаг байна

